
	Yekgrtn-u-Hellweshanewe.pdf
	پارتی سۆسیالیستی کورد (پاسۆک) 
	پارتی سۆسیالیستی كورد(پاسۆک) لە١١-٩-١٩٧٥ لە شارى كەركوك ڕاگەیاندرا، نۆژەنکردنەوە و درێژەپێدەری کۆمەڵەی ژیانەوەی کورد 'کاژیک' بوو. پارتێک بوو کە رەوتی سۆسیالیستی نەتەوەیی کردبووە ئامانج. لەماوەی كەمتر لە ساڵێكدا بەمەبەستی هەڵگیرساندنەوەی خەباتی شۆرشگێرانە مەفرەزەی چەكداری رەوانەی شاخ کرد.  
	حەمەد مستەفا ناسراو بە 'ئازاد مستەفا'، ئەحمەد هەردی، ملازم کەریم، ملازم شوان، جەلال حوسە کەلۆش ناسراو بە'جەلالی حاجی حوسێن'. لەو تێکۆشەرە ناسراوانە بوون کە 'پاسۆک'یان دامەزراند. دواتر حەمەد مستەفا لەلایەن بەڕێوەبەرایەتی ئەمنی عێراقەوە دەستگیرکراو لە زیندان توندکرا، لەساڵی ١٩٧٩ وەبەر لێبوردنی گشتی کەوت و ئازاد کرا، ئیدی ناوەکەیشی بۆ 'ئازاد مستەفا' گۆڕدرا. 
	دروشمی سەرەکی  پاسۆک، کوردستانێکی ئازاد و گەلێکی یەکسان بوو، هەروەها یەکەمین رێکخراوی سیاسی باشوور بوو کە ئاڵای کوردستانی بەرزکردبۆوەو بۆ رزگاری و سەربەخۆیی تێدەکۆشا، راشکاوانە داوای یەکبوونی دەکرد و زۆربەی راگەیاندراوەکانی خۆی لەژێر دروشمی 'با یەکگرین تا سەرکەوین' بڵاودەکردەوە. پاسۆک خاوەن هێزی پێشـمەرگەی تایبەت بە خۆی بوو، ئاڵای سوری کوردایەتی کە ئۆرگانی ناوەندی هێزی پێشمەرگەی پاسۆک بوو، چاپ و بڵاودەکردەوە. پاسۆک باوەڕی بە خەباتی بەرەیی هەبوو، بۆیە رۆڵێکی بەرچاوی لە دامەزراندنی بەرەی جود و بەرەی کوردستانیدا گێڕا. لەپێناو رزگاری و سەربەخۆیی کوردستاندا چەندین شەهیدی پێشکەش بە خەڵک و خاکی کوردستان کردبوو. 
	ئازاد مستەفا تێکۆشەرێکی ناسراو، پێداگرو وڵاتپارێزو نەتەوەیی بوو. تا ئەو لەژیان بوو، پاسۆک خاوەن رامان و هەوڵوێست و رەفتاری تایبەت بەخۆی بوو، لەلایەن تێکڕای هێزە کوردستانیەکانەوە رێزی لێدەگیراو پێوانەی بۆ دەکرا، بەڵام مخابن لە ١٩-٣-١٩٨٩ ئازاد مستەفا بەنەخۆشی ماڵئاوایی لە ژیان کرد، ئیدی خۆری 'پاسۆک'یش بەرەو ئاوابوون رۆیشت. 
	بارەگای سەرەکی پاسۆک لە گوندی نۆکان بوو، بەڵام لەئاکامی راپەڕینی بەهاری ١٩٩١ سەرکردەکانی گەڕانەوە باشوور، بنکەو بارەگای ئاشکرای لە شارەکاندا کردەوە. بنکەی جەماوەری پاسۆک دەڤەری سلێمانی، بەتایبەتیش لە شارباژێر بوو، لێبڕاوانە هەوڵی دەدا کە شوێنپێی خۆی لە هەولێرو بادینان دا بکاتەوە، بەڵام بەهۆی ململانێی نێوان سەرکردەکانی، ئەوێ رۆژێ ئەو کارە هاسان نەبوو. لە ساڵێ ١٩٩١ کۆنگرەی خۆی لە قەڵاچوالان پێکهێناو ناوەکەی بۆ پارتی سەربەخۆیی کوردستان (پاسۆک) گۆڕی. ژمارەیەک تێکۆشەری دیکە وەک ئەندامی سەرکردایەتی هەڵبژێردران لەوانە مامۆستا کامیل ژیر، مامۆستا عەبدوڵڵا ئاگرین، ئەندازیار مژدە تاهیر، عەلی جاف، غاندی ، ئەنوەر توڤی، سەرکۆ عەبدول و شێخ محەمەد باڵەک و هتد. 
	پاسۆک لە رووی راگەیاندنەوە لاواز بوو، رەوشی دارایی وەکو پێویست نەبوو، پێوەندی دێرینی لەگەڵ حزبی سۆسیالستی کودستاندا هەبوو، بۆیە لە ساڵی ١٩٩٢ بەلیستی هاوبەش بەشداری لە یەکەمین هەڵبژاردنی ئەنجوومەنی نیشتمانی کوردستاندا کرد، بەڵام ئەولیستە نەگەیشتە پەرلەمان و تەنیا  ٢٤٨٨٢دەنگی هێنا،واتە ٢٫٥٦% لە رێژەی دەنگەکان. بەوهۆیەوە نائومێدی رووی لە سەرکردەکانی کرد، بۆ دۆزینەوەی رێگەچارەیەک بەشداریان لە پڕۆسەی یەکگرتنی نێوان پارتی گەل و حزبی سۆسیالیستدا کرد کە لە دوای هەڵبژاردنی رۆژی ١٩-٥-١٩٩٢ هەنگاویان بۆ هەڵێنابۆوە.   
	حزبی سۆسیالیستی کوردستان (ح.س.ک) 
	دوای ئەوەی شۆڕشی باشووری کوردستان لە مانگی ئازاری ساڵی ١٩٧٥ دووچاری نسکۆ و هەرەس بۆوە، 'سەیدا ساڵح یوسفی' بەمەبەستی تێهەڵچوونەوەی شۆرشی کوردایەتی، ئامادەکاری و گەڵاڵەڕێژی بۆ دامەزراندنی بزووتنەوەیەکی نوێ دەستپێکرد. لە ساڵی ١٩٧٦ بزووتنەوەی سۆسیالیستی دیموکراتی کوردستان لەسەر دەستی سەیدا ساڵح یوسفی دامەزرا. بۆ هەڵگیرساندنەوەی شۆرش دەستپێشخەری کردو مەفرەزەی سەرەتایی رەوانەی شاخ کرد، هەروەها وەک باڵێکی یەکێتیی نیشتمانیی کوردستان جێی خۆی گرت. دواتر ناوەکەی بۆ بزووتنەوەی سۆسیالیستی کوردستان گۆڕدرا.  بزووتنەوە لە ٨-٨-١٩٧٩ لەگەڵ کۆمیتەی ئامادەکاری پارتی دیموکراتی کوردستان کە رێزدار دکتۆر مەحمود عوسمان رێبەرایەتی دەکرد، یەکیگرت و 'حزبی سۆسیالیستی یەکگرتووی کوردستان'یان پێکهێنا. 
	حزبی سۆسیالست هێزێکی کاریگەرو قەوارەیەکی سیاسی بەتوانابوو، هەر ئەوەش وایکرد کە لە ساڵی ١٩٧٩دا رژێمی بەعس داوای دانوستاندن و وتووێژی لێبکات؛ هەرچەندە کە گفتوگۆی نێوان حزبی سۆسیالست و رژێمی بەعس ناکام مایەوە بەڵام لە مێژوودا جێی خۆی گرتووەو بەڵگەی بەهێزی ئەو حزبەی پێشانداوە. 
	 لە ١٢-٥-١٩٨١ لە یەکەمین کۆنگرەدا ناوەکەی بۆ حزبی سۆسیالیستی کوردستان (ح.س.ک) گۆڕدرا، ئەگەرچی سەیدا ساڵح یوسف وەک رێبەرو پێشەوا هەڵبژێردرایەوە، بەڵام هەڤاڵ 'رەسول مامەند' بۆ سکرتێری کۆمیتەی ناوەندی هەڵبژێردرا. هەر بەهۆی ئەو کۆنگرەیەوە ژمارەیەک ئەندامی سەرکردایەتی پێشوو لەوانە دکتۆر مەحمود عوسمان و حاجی حاجی برایم و چەند فەرماندەیەکی دیکە تۆران و دوورکەوتنەوە. 
	حزبی سۆسیالیستی کوردستان هێزێکی پێشـمەرگەی ئازاو چالاکی هەبوو، بەڵام ئەندامانی سەرکردایەتی لەرووی سیاسی و ئەخلاقیدا لەنێو خۆیاندا ناکۆک و ناتەباو بێپرنسپ بوون، کەمئەزموونی لە کاری رۆژانەدا سیماو ئادگاری خۆی پێشان دەدا. بەوهۆیەوە رۆژ دوای رۆژ بێهیوایی باڵی درێژتر دەکردەوە، کادرو سەرکردەکانی دادەبڕان و جیادەبوونەوە. لە مانگی ئابی ١٩٨٥ باڵێک بەسەرکردایەتی کاک قادر عەزیز، ئەندامی مەکتەبی سیاسی جیابۆوە، کاک عەبدولخالق زەنگەنە، ئەندامی (م.س)و ژمارەیەکی زۆر لە کادرو فەرماندەو پێشـمەرگەی تێکۆشەر لەو باڵەدا جێی خۆیان گرت و لەژێر ناوی حسک/ ئیتیجاهی دیموکراتی شۆرشگێر درێژەیان بە تێکۆشان دا، دواتر لە ساڵی ١٩٨٨ حزبی زەحمەتکێشانی کوردستانیان پێکهێنا. 
	حزبی سۆسیالیست لە کۆڕی خەباتدا دەیان سەرکردەو کادرو فەرماندەی لێهاتووی لەوێنەی: سەیدا ساڵح یوسفی، دکتۆر خالید سەعید، عەلی عەسکەری، حوسێن بابەشێخ، سەعدی عەزیز(سەعدی گچکە)، غەفوور ئاغجەلەری، شێرکۆ شێخ عەلی، تاهیری عەلی والی، کاردۆ گەڵالی، عەلی هەژار، قادر شۆرش، ئەحمەد فەقێ رەش، سەید سەلیم، شینەبۆڵی و دەیان فەرماندەی دیکەی و نزیکەی چوار هەزار پێشمەرگەی پێشکەش بەگەل و نیشتمان کردووە، بەوهۆیەوە حزبێکی ناوبانگ خۆشەویست بوو. 
	حزبی سۆسیالیست ئێستگەی رادیۆی لەسەر شەپۆلی کورت هەبوو، گۆڤارو رۆژنامەی بڵاو دەکردەوە بەڵام وەکو پێویست نەبوو، تەنیا بەهۆی ئازایەتی پێشـمەرگەکانیەوە جێی خۆی لەنێو جەماوەردا کردبۆوە، رێکخستنێکی بەهێز، دۆست و لایەنگری زۆری هەبوو. 
	سۆسیالست لە دامەزرێنەرانی بەرەی کوردستانی بوو، پێش راپەڕین مەیلی دانوستاندنی لەگەڵ رژێمی بەعس هەبوو، بۆ ئەو مەبەستە لەسەر راسپاردەی باڵێکی سۆسیالست کە رێزدار دکتۆر مەحمود رێبەرایەتی دەکرد، کاک قادر جەباری، ئەندامی سەرکردایەتی حزبی سۆسیالیست سەردانی سلێمانی کردو لەگەڵ بەڕێوەبەری ئەمنی شارەکە کۆبۆوە، بەوهۆیەشەوە ناکۆکیەکانی نێوان باڵی کاک رەسول مامەندو کاک دکتۆر مەحمود قوڵتر بۆوە. هەرچۆنێ بوو، حزبی سۆسیالیست لە راپەڕینی بەهاری ١٩٩١ رۆڵێکی کاراو بەرچاوی هەبوو، لە زۆربەی شارو شارۆچکەو کۆمەڵگەکاندا بنکەو بارەگای خۆی کردەوە. لە ساڵی ١٩٩٢ بەلیستی هاوبەش لەگەڵ پاسۆک بەشداری لە هەڵبژاردنی پەرلەمانی کوردستاندا کرد، بەڵام هیچ کوردسی وەدەست نەهێنا. هەروەها رێزدار دکتۆر مەحمود عوسمان بۆ رابەری بزووتنەوەی رزگاریخوازی کوردستان لەتەک رێزداران مام جەلال، کاک مەسعود، مەلا عوسمان عەبدولعەزیز خۆی کاندیدا کرد، بەڵام  هیچیان دەنگی پێویستیان نەهێنا، سەرەنجام ئەو پڕۆسەیە ناکام مایەوە. 
	پارتی گەلی دیموکراتی کوردستان (گەل)  
	لە٢٦ی تەممووزی ١٩٨١ لە دەرەوەی وڵات یەکەمین کۆنگرەی خۆی پێکهێنا و کاک سامی عەبدولڕەحمان وەک یەکەمین ئەمینداری گشتی هەڵبژێردرا. پارتی گەل وەک حزبێکی دیموکراتی شۆڕشگێر خۆی دەناساند و پێڕەوی لە سۆسیالستی زانستی دەکرد. لەسەر دەستی بەڕێزان سامی عەبدولڕەحمان، نوری شاوەیس، وریا ساعاتی، دکتۆر مەجید جەعفەر، دڵشاد میران، عزەت عەبدولعەزیز و چەند تێکۆشەری دیکە دامەزرابوو. ئەوانەش هەموویان پێشینەی خەباتیان لەنێو پارتی دیموکراتی کوردستاندا هەبوو، بەوهۆیەوە لەلایەن هاوسەنگەرانی پێشوویانەوە دژایەتیان دەکرا و بازنەی تێکۆشانیان لێبەرتەسک دەکرایەوە. 
	پارتی گەل لەدەستپێکدا بڕیاری دا کە هێزی پێشمەرگە رەوانەی گۆڕەپانی خەبات، بەتایبەتیش دەڤەری بادینان بکات، بەڵام پارتی دیموکراتی کوردستان رێگری لێکرد. لەمانگی تەممووزی ساڵی١٩٨٢ لە سەنات شەڕێک لەنێوان هەردوولادا روویدا، هێزەکەی پارتی گەل شەڕی نەکردو شکستی خوارد، ئەوەش دڵساردی بێهیوایی بەدوای خۆیدا هێنا، بۆیە پارتی گەل چەقی قورسایی خۆی لەسەر خەباتی دیبلۆماسی و راگەیاندندا چڕ دەکردەوە، هەوڵی ئاشتەوایی لەگەڵ(پ.د.ک) دەداو دەیویست بەهەر نرخێک بێ، بەزوویی بۆ باشووری کوردستان بگەڕێتەوە، سەرەنجام دوای بینەوبەردەیەکی زۆر لە ساڵی ١٩٨٦ توانی لەنێو خاکی باشووڕی کوردستاندا شوێنپێی خۆی لە گۆڕەپانی خەباتی چەکداریدا بکاتەوە و بنکەو بارەگای خۆی دابنێ.  
	پارتی گەل خاوەن هێزێکی بەدسپلین و هۆشیار بوو، ئاستی لێهاتوویی و هۆشیاری زۆربەی پێشـمەرگەکانی لە ئاستی کادری لایەنەکانی دیکەدا پێوانە دەکرا. زۆربەی کادرەکانی دەرچووی زانکۆ و پەیمانگەکان بوون. خودی کاک سامی رێزێکی زۆری لە کەسانی خاوەن بڕوانامە دەنا، نازی رادەگرتن و شانازی پێوەدەکردن، بەوهۆیەوە ژمارەیەکی زۆر لە رۆشنبیران و دەرچووی زانکۆکان لەدەورەیدا کۆببوونەوە و سەنگاییان بەرز کردبۆوە. لە کۆتایی ساڵی ١٩٨٧ یەکەمین کۆنفرانسی خۆی لە ناوچەی خواکوڕک پێکهێنا و لە ساڵی ١٩٨٩ دووەمین کۆنگرەی خۆی لە گوندی 'نوێ'ی رۆژهەڵاتی کوردستان و سێیەمین کۆنگرەیشی لە ١٩٩٢ لە هەولێر پێکهێنا.  
	پارتی گەل رۆڵێکی بەرچاوی لە دامەزراندنی بەرەی کوردستانیدا هەبوو، خودی 'کاک سامی'یش بەهۆی لێهاتوویی و لێزانی و پێشینەی خەباتی خۆی لەلایەن سەرکردەکانی وەک مام جەلال، کاک مەسعود، عەبدولڕەحمان قاسملۆ و عەبدوڵڵا ئۆجەلان رێزی لێدەگیراو رامانەکانی بەهێند وەردەگیران. 
	پێش ئەنفالەکانی ١٩٨٨ پارتی گەل بنکەو بارەگای لە تەواوی شوێنەکانی باشووری کوردستان دانابوو، لە دەڤەری بادینان، هەولێر، سلێمانی، هەروەها لە 'خواکوڕک' و 'دۆڵەکۆگە'یش بارەگای هەبوو.  
	پارتی گەل یەکێک بوو لەو لایەنانەی کە زۆر بەگەرمیەوە پێشوازی لە پڕۆژەی پێشنیارکراوی یەکێتیی نیشتمانیی کوردستان بۆ راپەڕین کرد، بەزوویی ئامادەکاری بۆکردو لە مانگی شوباتی ١٩٩١ کادرەکانی خۆی رەوانەی ئۆردوگەو شارەکان کردەوە. سەرەنجام لەئاکامی راپەڕینی بەهاری ١٩٩١ بۆ شارە ئازادکراوەکانی باشووری کوردستان گەڕایەوەو بنکەوبارەگای خۆی لە تەواوی شار، شارۆچگەو شارەدێکان کردەوە، چەقی قورسایی خۆی لەسەر رێکخستن و راگەیاندن چڕ کردەوە. وێڕای ئەوەی کە رادیۆی کوردستانی شۆرشی لەسەر شەپۆلی کورت دا هەبوو، زۆر بەخێرایی وێستگەی رادیۆی FM ی لە شارەکانی دهۆک، هەولێر، سلێمانی دامەزراند، دواتر کەناڵی تەلەفزیۆنی لۆکاڵیشی لە هەر سێ شارە گەورەکەدا دامەزراند. بەلیستی گەل بەشداری لە هەڵبژاردنی پەرلەماندا کرد، تەنیا ٩٩٠٣ دەنگی هێنابوو، واتە بە رێژی ١٫٠٢% ، بەوهۆیەوە ناکام مایەوە و کورسی بەدەست نەهێنا. 
	رەوشی پێش یەکەمین هەڵبژاردن 
	هەرسێ لایەنی پارتی گەل، حزبی سۆسیالست و پاسۆک پێکەوە ئەندامی بەرەی کوردستانی بوون، بەڵام پێوەندیێکی بەهێزو راستوێژانەیان لەنێواندا دروست نەببوو، بەتایبەتیش بەهۆی کارەساتی هەکاری کە ساڵی ١٩٧٨ روویدابوو، سێ سەرکردەی ناوداری حزبی سۆسیالست، واتە 'عەلی عەسکەری، دکتۆر خالید سەعید و حوسێن بابەشێخ'، لەلایەن هێزەکانی سەرکردایەتی کاتی/ پارتی دیموکراتی کوردستان-عێراق بەدیلی گیرابوون و شەهیدکرابوون، ئیدی لەلایەن هەندێک لە سۆسیالستەکانەوە بەچاوی تاوانبار، بکوژ و دوژمن سەیری کاک سامی دەکرا، چونکە ئەوێ رۆژێ ئەو سکرتێری سەرکردایەتی کاتی (قیادە مٶقتە) بوو، لەدەرفەتێکدا دەگەڕان کە دەستی لێبوەشێنن.  
	لە سەرەتای ساڵی ١٩٩٢ کاک رەسول مامەند، سکرتێری حزبی سۆسیالست لە بەرەی کوردستانیدا سکاڵای لە کاک سامی کردبوو، بەوە تۆمەتباری کردبوو کە گوایە خەڵکی لێهانداوە، پیلانی لێکراوە، ویستویانە سوکایەتی پێبکەن و بیکوژن!! واتە پێوەندی نێوان حزبی سۆسیالست و پارتی گەل، بەتایبەتیش پێوەندی نێوان کاک رەسول و کاک سامی خراپ بوو، هیچیان متمانەیان بەوی دیکە نەبوو. هەردوولا بۆ هەرەس و پوچکردنەوەی بەرانبەر دەستبەکار بوون. کاک سامی چاوی لەسەر کادرەکانی ناوچەی هەولێرو سلێمانی حزبی سۆسیالست بوو، هەروەها 'کاک رەسول'یش مرخی خۆی لە کادرەکانی دەڤەری بادینانی پارتی گەل خۆش کردبوو. واتە هەردوولا بەدوای چاڵ هەڵکەندن بۆ بەرانبەرەکەیان دەگەڕان. ئیدی بەوهۆیانەوە بیر لە پێکهێنانی لیستی هاوبەش لەنێوان پارتی گەل و حزبی سۆسیالیست نەدەکرایەوەو جێی پەسندیش نەبوو. 
	پێش بەڕێوەچوونی هەڵبژاردنی ئەنجوومەنی نیشتمانی کوردستان هەموو لایەنە سیاسیەکان لە سەرکەوتنی خۆیان و بەرزی رێژەی دەنگدەرانیان دڵنیابوون!! لە کۆبوونەوەیەکدا کە لە شاری شەقڵاوە بەڕێوەچوو، کاک سامی و من وەک پارتی گەل تێیدا بەشداربووین، هەستم بە خەیاڵ بڵاوی سەرکردەی حزبەکان کرد، چونکە ئەو رێژەیەی کە ئەوان گرەویان لەسەر دەکرد، ئەگەر کۆبکرابانەوە ٢٥٠% تێپەڕی دەکرد!. ئەوەش نەک هەر جێی باوەڕ نەبوون، بەڵکو خۆشخەیاڵی بەرجەستە دەکرد. پارتی و یەکێتی هەر یەکەیان پێیانوابوو کە ٧٠% تا ٧٥%ی دەنگەکان دەهێنن!! بزووتنەوەی ئیسلامی، سۆسیالست، شیوعی و پارتی گەل پێیانوابوو هەریەکەیان لایەنی کەم ٢٠% تا٣٠% دەنگەکان دەهێنن!! 
	پارتی گەل خۆی بۆ هەڵبژاردن ئامادە دەکرد، بەمەبەستی راهێنانی کادران خولێکی چەند رۆژە لە بارەگای مەکتەبی سیاسی بەڕێوەچوو. لەهەموو شارو شارۆچكەکاندا کادر هاتبوون ( بۆ نموونە لە لقی سلێمانی ٢٠ هەڤاڵی بۆ ئەو دەورەیە رەوانە کردبوو )، گوایە لەسەر شێوازی بانگەشەی هەڵبژاردن، چۆنێتی رازیکردنی خەڵک و دەنگ وەرگرتن مەشق و راهێنانیان پێدەکرێ. دوای تەواوکردنی خولەکە بەڕێز کاک سامی ویستی را و پێشبینی هەندێک لەوانە وەربگرێ کە لەماڵەکەیدا دانیشتبووین. بۆ ئەو مەبەستە بانگی کامێرامانەکەی خۆی کرد، کە کوڕێکی دهۆکی بوو، ناوی 'نزار پیرۆ' بوو، پێگوت: (یەک بەیەک لێیانبپرسە و رایان وەربگرە، بزانین دواتر راو پێشبینی کامەیان راستتر دەردەچێ). کاک زێرەڤان بەرپرسی لقی دهۆک کە مرۆڤێکی وڵاتپاریز و حزب گوێڕایەڵ بوو، لەپێش هەموومانەوە پرسیاری لێکرا، ئەو بە باوەڕێکی بەهێزەوە گوتی: سەرووی ٣٣% لە بادینان دەهێنین، کاک کامەران کەرکوکی گوتی ٩% لە کەرکوک دەهێنین، ئەندازیار سەرکەوت گوتی ١٢% لە سلێمانی دەهێنین، کاک دکتۆر عەبدولکەریم گوتی ١٥% لەهەولێر دەهێنین!  ئیدی ئەوانەی دواتر کە پرسیاریان لێکرا، هیچیان لە ٨% نەهاتنە خوارێ، ئەمەش بە واتای ئەوەبوو کە سەرکەوتنی پارتی گەل لە هەڵبژاردن مسۆگەرە!! کاتێک نۆرەی من هات، سەیرێکی ئەملاوئەولای خۆم کرد و گوتم: (نامەوێ پێمبڵێن رەشبینە، لەبەر دڵی ئێوە دەڵێم ئەگەر ١% لەهەموو کوردستان بهێنین زۆرە!)، کاک سامی چاوەڕوانی وەڵامێکی لەو شێوەیە نەبوو، بەکەمێک تووڕەبوونەوە داوای لە کامێرامانەکە کرد کە قسەکانی من پاک بکاتەوە. ئینجا رووی لەمن کرد و گوتی: (ئەبو فلاد! تۆ بەرپرسی رێکخستن و راگەیاندنیت، رادیۆو تەلەفزیۆنەکان چاویان لە قسەکانی تۆیە، لەجیاتی هیواو ئومێد بە کادران بدەیت، کەچی ساردیان دەکەیتەوە!). 
	من پێداگریم لەسەر پێشبینی خۆم کرد و گوتم: (من بە لۆژیکی ئەندازیاری لێکدانەوەی بۆ دەکەم، ئەگەر بەگوێرەی لیستی ناوی ئەندامانی رێکخستنەکانی لق و ناوچەکان بێ، دەتوانین بڵێین کە زیاتر لە پازدە هەزار ئەندام و پێشمەرگەمان هەیە، ئەگەر هەر ئەندامێکیش بتوانێ دوو دەنگ لە بنەماڵەکەی خۆیدا بۆ پارتی گەل مسۆگەر بکات، ئەوکاتە دەتوانین بڵێین چل و پێنج هەزار دەنگمان دەبێ، ئەوەش لە رێژەی ٧% کەمترە، بۆیە من پێموایە بەتەنیا ناگەینە پارلەمان!)، کەچی کاک سامی و هەڤاڵانی دیکە خۆشیان لە پێشبینی و لێکدانەوەکەی من نەهات، رەخنەبارانیان کردم. 
	پێش هەڵبژاردن، یەکێتیی نیشتمانی کوردستان و پارتی دیموکراتی کوردستان-عێراق هەر یەکەیان بە جیا داوای هاوپەیمانیان لە پارتی گەل کرد، پارتی گەل بەلێکدانەوە و بیانۆی ناڕەواوە رەتی کردەوە. لیستی هاوبەش و هاوپەیمانێتی لەگەڵ یەکێتی یان پارتی بەلای منەوە کارێکی پێویست بوو، چونکە بەلامەوە گرنگ بوو کە لەیەکەم هەڵبژارندا سەربکەوین و تێکنەشکێین. بۆ مێژوو دەڵێم کە هەریەکە لە (ی.ن.ک) و (پ.د.ک) پێشنیاری باشیان پێداین، ئامادەیی خۆیان دەربڕی کە لایەنی کەم ٨ کورسی پەرلەمانیمان پێبدەن. مخابن هەندێک لە هەڤاڵان رێگریان کرد و ئەو دەرفەتەیان لەدەست دا. کاک عەبدوڵڵا ساڵح و کاک فازل جەلال راشکاوانە گوتیان ئەگەر هاوپەیمانێتی لەگەڵ(پ.د.ک)دا بکەن، ئێمە واز دەهێنین. کاک بروسک نوری شاوەیس و کاک ئەقدەرو شێخ ستار بە توندی دژی هاوپەیمانێتی لەگەڵ(ی.ن.ک) راوەستان و هەڕەشەی کشانەوەو وازهێنانیان کرد. کاک سامی لایەنگری ئەوەبوو کە لیستی هاوبەش لەگەڵ یەکێتیی نیشتمانیی کوردستان دروست بکەین، بەڵام ئەوانی دیکە پێیانوابوو کە گەیشتن بە پەرلەمان مسۆگەرەو پێویست بە هاوپەیمانێتی لەگەڵ ئەو حزبانە ناکات کە رۆژێک لە رۆژان شەڕی براکوژیان کردووە و هاوکاریان لەگەڵ سوپای پاسدارانی کۆماری ئیسلامی ئێراندا کردووە. ئەوان پێیانوابوو کە خەڵک دەنگی نەرێ بەو جۆرە حزبانە دەدات!! لەو نێوەدا تەنیا پارتی گەل قازانج دەکات، چونکە هەرگیز شەڕی براکوژی نەکردووەو دەستی پاسداری بۆ نێو باشووری کوردستان رانەکێشاوە.  
	هەرچەندە کە من ئاگام لە رەوشی ناو کۆبوونەوەکانی سەرکردایەتی حزبی سۆسیالیست و پاسۆک نەبوو کە لیستی هاوبەشیان پێکهێنابوو، بەڵام پێموایە ئەوانیش لە سەرکەوتن و گەیشتن بە پەرلەمان مسۆگەر بوون، چونکە لە کۆبوونەوەکەی سەرکردایەتی بەرەی کوردستانی زۆر بێباکانە بە رێژەی ٧% رازی بوون.  
	ئەو ستافەی کە بانگەشەی هەڵبژاردنیان بۆ پارتی گەل دەکرد، لەزۆر شوێندا کێشەو گرفتیان بۆ دروست دەکرا، بەتایبەتیش لە دەڤەری بادینان. رۆژی ١٣ی ئایار، کاک سامی لە دهۆک لەلایەن کادرو لایەنگرانی پارتی دیموکراتی کوردستان-عێراق، دووچاری سوکایەتی پێکردن بۆوە. لەکاتی وتارداندا منداڵە ورتکەیان هەناردە سەری، هاتوهاواریان کرد، پەلاماریانداو هێلکە بارانیان کرد. لەو پێوەندەدا کاک سامی نامەیەکی بەپەلەی بۆ سەرکردایەتی بەرەی کوردستانی نارد. ئەو نامەیە بۆ ماوەی دوو رۆژ لە رادیۆو تەلەفزیۆنەکانی پارتی گەل دەخوێندرایەوە. رێزدار مام جەلال هەوڵیدا رەوشەکە لەنێوان پارتی گەل و (پ.د.ک) هێورو ئاسایی بکاتەوە. رەوشەکە هێور کرایەوە، بەڵام بەوهۆیەوە کاک سامی رقێکی ئەستووری لەهەندێک بەرپرسی پارتی دیموکراتی کوردستان هەڵگرت، پێموایە هەرگیز لە بیری نەکردو لە دڵیدا نەسڕایەوە. 
	لێرەدا بە پێویستی دەبینم کە دەقی نامەکەی کاک سامی بنووسمەوە: 
	[ من/ سامی عبدالرحمن 
	الی/ السادة مسعود البارزاني 
	+ مام جلال الطالباني 
	+ اللجنة العلیا للجبهة الکردستانیة 
	+ (م.س) الحزب الاشتراکي الکوردستاني 
	+ (م.س) پاسۆک 
	+ المکتب السیاسي للحزب الشیوعي العراقي 
	+ (م.س) حزب کادحي کردستان 
	+ (م.س) الحرکة اللدیمقراطیة الآشوریة 
	+ (م.س) حزب الشعب الدیمقراطي الکردستاني (گەل) 
	منذ یوم أمس یقوم مسٶولوا الحزب الدیمقراطي الکردستاني فی الفرع الأول باستفزازات متعمدة ومتصاعدة وغیر مبررة ضدنا. حیث قطعوا موکبنا من زاویتة الی دهوک فی أکثر من مکان وحشدوا عددا کبیرا من الصبیة فی مکان خطابي فی مدینة دهوک وکان کل واحدا من مسٶولي الفرع یقف فی رأس کل شارع فرعي بأیدیهم اجهزة الاتصال وخلقوا ضوضاءا متواصلا حتـى أثناء الوقوف حدادا على أرواح الشهداء استمروا فی ضوضائهم الى النهایة، ووضعوا احدى مکبرات الصوت مقابل مکان اقامتي بأعلى صوتها لیلا و نهارا اضافة الى سیاراتهم المتجولة. وفي اللیل شوشوا على تلفزیوننا الذي صورة الصحفیون الأجانب وذهبوا بتصاویرهم الى مقر (حدک) والیوم حیث تقرر ان نسافر الی زاخو، وضعوا مجامیع من الصبیان فی العدید من النقاط على طریقنا، ومع کل مجموعة احد الموجهین کما شوشوا على تلفزیوننا صباح الیوم أیضا والتشویش مستمر الی هذە اللحظة. 
	أین هذە الأعمال من الدیمقراطیة وحریة الرأي الذي أعلننا جمیعا الإلتزام بە؟؟. رغم کل ذلک حافظنا على هدٶنا حتى الآن ولم نقوم بأي اجراء مقابل. تجري هذە الأعمال فی وقت هناک العشرات من الصحفیین و الشخصیات الأجنبیة في دهوک. ان مسٶولیة حدوث أي حادث لا یحد عتباە، تقع على عاتق السید (فاضل مطني) ومعاونیە، حیث أنە یوجە هذە الأعمال مباشرة. نرجوا من کافة الأطراف الحلیفة في (ج.ک) التحقیق مما نقولە من فروعهم في دهوک. أما الأستمرا في مصادرة حریتنا في التعبیر عن رأینا في الأنتخابات سیجعنا ان نضع استفهاما کبیرا على الأنتخابات و نتائجها. وفي الختام ندعوکم الى وضع حد لهذە الأستفزازات التي ازعجت أهالي دهوک أیضا و الرامیة الى اسکات صوتنا في الأنتخابات، في الوقت الذي ندعوا فیە جمیعا الى حریة الرأي و الدیمقراطیة والانتخابات الحـ‌رة النزیهة. 
	١٤-٥-١٩٩٢ ] . 
	هێشتا چەند رۆژێک بۆ بەڕێوەچوونی هەڵبژاردن مابوو کە هەڤاڵانی لقی یەک لە بادینان بروسکەیان ناردو رایانگەیاند کە بەدڵنیاییەوە رێژەی دەنگەکانی پارتی گەل ١٧% تێپەڕ دەکات!! هەروەها هەڤاڵانی هەولێرو سلێمانی تۆزێک هاتنە خوارێ، بەڵام هەر هەموویان لە گەیشتن بە پەرلەمان واتە تێپەڕکردنی رێژەی ٧% و هێنانی ٧ کورسی مسۆگەر بوون. شەوی پێش هەڵبژاردن بۆ هەندێ کاری پێویست سەردانی میوانخانەی کاک سامیم کرد، کە چاوم پێیکەوت، هەستم کرد لەنێو نیگەرانی و پەرێشانیدا تەکان دەدا، پێش ئەوەی من قسە بکەم، گوتی: (ئەبو فلاد! هەڵبژاردن بە دڵی ئێمە نابێ، حکومەت وەڵامی بۆ کۆنە موستەشارو پیاوانی خۆی ناردووە تا دەنگ بە پارتی بدەن، ئەگەر بە گوێی بکەن واتە زۆرترین دەنگ دەهێنێ و سەردەکەوێ، خۆزگە بە قسەی تۆمان بکردباو لستی هاوبەشمان دروست بکردبا!). پێموابوو کە کاک سامی لەرێی 'کاک سەید ئەحمەد هەرکی'یەوە ئەو هەواڵەی پێدرابوو. کاک سەید ئەحمەد هەرکی دوای راپەڕین ببوو بە پارتی گەل و لەسەر لیستی گەل خۆی کاندیدا کردبوو، بەڵێن و سۆزی بە کاک سامی دابوو کە ئەو بەتەنیا زیاتر لە ٣٠ هەزار دەنگی هۆزی هەرکی لەسنووری پارێزگای هەولێر بۆ لیستی گەل مسۆگەر کردووە!!. کاک سامی زۆر باوەڕی پێهەبوو، تەنانەت لە بانگەشەی هەڵبژاردن لە هەولێر ئاماژەی بە کەسێکی رابردووپاک و لێهاتووی وەک سەید ئەحمەد هەرکی کردو رایگەیاند کە لەسەر لیستی گەلدا خۆی هەڵبژاردووە و شیاوی ئەوەیە کە دەنگی خۆتانی پێبدەن!. 
	بەرەو یەکگرتن 
	سەرەنجام لە ١٩-٥-١٩٢٢ یەکەمین هەڵبژاردنی پەرلەمانی کوردستان بەڕێوەچوو، بەڵام ئاکامەکەی بۆ زۆربەی حزبەکان نەک هەر جێی نیگەرانی بوو، بەڵکو سەرکردەکانی شۆک کرد و هەمووانی راچڵەکاند. رۆژی ٢٠-٥-١٩٩٢ لە سەر ئاستی سلێمانی لایەنەکانی 'پارتی، شیوعی، سۆسیالست و گەل' کۆبوونەوەو راگەیاندراوێکیان سەبارەت بە پڕۆسەی هەڵبژارد بڵاوکردەوەو نیگەرانی خۆیان دەربڕی. هەر ئەو رۆژە کاک مەسعود بارزانی سەرۆکی پارتی دیموکراتی کوردستان لە پەیامێکدا رایگەیاند کە هەڵبژاردنەکە شەرعی نیە، تەزویری زۆری تێداکراوەو پارتی ئیلتیزامی پێوە ناکات!!. هەروەها (ی.ن.ک)یش ناڕەزایەتی خۆی پێشانداو رایگەیاند کە لەبادینان ساختەکاری زۆر کراوە، ئەو دەنگانەی لەناو سەندوقەکاندا بوون زۆر لە ژمارەی دانیشتووانی ناوچەکە زۆرترە، یەکێتی ناتوانێ ئاکامەکەی پەسند بکات.!! 
	رۆژەکانی ٢٠و٢١و٢٢ پڕاوپڕبوون لە هەواڵی دڕوودۆنگی، شێواوی و نیگەرانی، ترسی هەڵایسانی شەڕی نێوەخۆ لە بەردەرگەی بەرەی کوردستانیدا چەتری هەڵدابوو. نامەو بروسکەکان دەگۆڕدرانەوە، پارتی لە یەکێتی، یەکێتی لە پارتی نیگەران بوو، حزبەکانی دیکەش لە هەردووکیان دڵپڕو نیگەران بوون. کاک سامی متمانەی زۆری بە کاک عەزیز محەمەد سکرتێری کۆمیتەی ناوەندی حزبی شیوعی عێراق هەبوو، حەزی دەکرد سەبارەت بەو کێشەیە بیروڕابگۆڕنەوە، کەچی کاک دکتۆر مەجید کە ئەندامی مەکتەبی سیاسی پارتی گەل و کەسی یەکەمی دوای کاک سامی بوو، پێشنیاری دیداری کاک دکتۆر مەحمود عوسمانی بۆ کرد. رۆژی ٢٢ی ئایار، کاک سامی و کاک دکتۆر مەحمود کۆبوونەوە، دواتر هەردووکیان پێکەوە بەشداریان لە کۆبوونەوەی سەرکردایەتی بەرەی کوردستانیدا کرد. 
	 لەدەوروبەری ئەو شوێنەی کە کۆبوونەوەی بەرەی کودستانی تێدا بەڕێوەدەچوو، پێشمەرگەو پاسەوانی سەرکردەکان لە دڵەراوکێ دابوون، لە بەرانبەر یەکتر راوەستابوون، دەستیان لەسەر پەلاپیتکەی چەکەکانیان بوو. لە ناو کۆبوونەوەی بەرەی کوردستانیش رەوش زۆر نالەبار، تێکچڕژاوو گڕگرتوو بوو، بێمتمانەیی باڵی بەسەر کۆبوونەکەدا کێشابوو، پارتی و یەکێتی یەکتریان بە ساختەکاری تۆمەتبار دەکرد. راستیەکەی هەردووکیان درێغیان لە ساختەکاری هەڵبژاردندا نەکردبوو. سەرەنجام هەردوولا پێشنیاری ئەوەیان کرد کە رێژەی ٧% هەڵبگیرێ، بەوشێوەیە هەموو ئەو حزبانەی بەشداریان لەهەڵبژارندا کردووە دەگەنە پەرلەمان. پارتی و یەکێتی بەوە رازیبوون کە ٢٠ کورسی بۆ لایەنەکان و ئەوانیش هەر یەکەیان ٤٠ کوردسیان هەبێ. کاک سامی و کاک دکتۆر مەحمودو هاوڕێ عەزیز محەمەد دژی ئەو پێشنیارەبوون، داوایان کرد بۆ ئەوەی لەهەنگاوی یەکەمدا خراپ بەسەر کورددا نەشكێتەوەو دیموکراسیەکەی لەنگ نەبێ!! با ئاکامەکەی پەسند بکرێ و سەرکەوتنی هەڵبژاردن رابگەیەندرێ، بەڵام بەو مەرجەی کە لەماوەی یەک ساڵدا هەڵبژاردنێکی دیکە بەڕێوەبچێ. بەڕێزان مام جەلال و کاک مەسعود بەپەلە ئەوەیان قۆزتەوە سەرەنجام بوو بەبڕیار کە لەماوەی شەش مانگی داهاتوودا واتە لە ١٩-١١-١٩٩٢ هەڵبژردن بکرێتەوە!! ئیدی سەرکردایەتی بەرەی کوردستانی لەو کۆبوونەوەیەدا سەرکەوتن و توانیان شەڕی نێوەخۆ بۆ چەند ساڵی دیکە وەدوابخەن و ئاگری چەکەکان دوور بخەنەوە. 
	شکستی حزبەکان لە هەڵبژاردن، سەرکردایەتی 'حزبی سۆسیالیست، پاسۆک و پارتی گەل'ی رووبەڕووی پرسیارگەلێکی قورس و گران کردبۆوە. بۆ رزگاربوون و خۆدەربازکردن لەو پرسیارانە، دەبوایە دەریچەیەک بدۆزرێتەوە، باشترین دەریچەش بانگی بەرەو یەکگرتن بوو. سەرکردایەتی ئەو لایەنانە پێیانوابوو کە ئەگەر هێزو توانای حزبەکان کۆبکرێنەوە و لە هەڵبژاردنی داهاتوودا کە لە شەش مانگی داهاتوودا بەڕێوەدەچێ!! سەرکەوتن مسۆگەر دەکەن و مافی زەوتکراو وەدەست دێننەوە.  
	بەهۆی نزمی رێژەی دەنگەکانی پارتی گەل، کاک سامی دڵی لە کادران و بەرپرسانی لقەکان شکابوو، تێگەیشتبوو کە ئەوان راستیان لێشاردۆتەوەو مادەلاییان کردووە. بەهۆی ئەوەی کە پێشتر من راشکاوانە رای خۆم دیاری کردبوو، متمانەی کاک سامی بەمن زیاتر ببوو، دەتوانم بڵێم منی خۆشەویستتر کردبوو. بەردەوام پرس و راوێژی پێدەکردم. رۆژی ٢٥ی ئایار لەگەڵ هەڤاڵ شوان وسو کە لێپرسراوی دارایی ئێستگەی رادیۆو تەلەفزیۆنی هەولێر بوو، چووین بۆ شەقڵاوە، ئێوارە کە گەڕامەوە. پێیانگوتم کە کاک سامی تەلەفۆنی کردوەو لەتۆی پرسیوە. من هەمیشە بێ ئەوەی هیچ بنووسم، بەیانیان و ئێواران لە وێستگەی 'ئێرە هەولێرە رادیۆی پارتی گەل'دا راستەوخۆ وتەی رۆژم پێشکەش دەکرد. ئەو بەیانیە سەبارەت بە شکست و ساختەکاریەکانی هەڵبژاردن قسەم کردبوو، پێموابوو کە کاک سامی گوێی لێبووەو رەخنەی لێهەبووە. دوای ئەوەی کە بەڕێوەبەرو کارمەندانی ئێستگەم کۆکردەوەو سەبارەت بە بەرنامەکانی رۆژی داهاتوو رێنوێنیم کردن، یەکسەر بۆ لای کاک سامی رۆیشتم. 
	لەیەکەم نیگادا بەو دڵۆپە بزانەی کە لە لێوەکانی 'کاک سامی'  دادەبارین، خۆشحاڵ بووم. بەگەرمی پێشوازی لێکردم و دەستی گوشیم، داوایکرد کە دوو قاوەی بێ شەکرمان بۆ بهێنن. زۆر بە ئارامی و لەسەرخۆ گوتی: ئەمڕۆ کاک شەمسەدین موفتی سەردانی کردم، بۆ خۆت دەزانیت کە ئەو تێکۆشەرێکی بەتواناو دووربینە، پێشنیاری ئەوەی کردووە کە هەموو ئەو لایەنانەی کە بەربەستی ٧%مان تێپەڕنەکردووە، لەدەورەی یەکتر کۆببینەوە و یەکبگرین، با لەئێستاوە ئامادەکاری بۆ هەڵبژاردنی داهاتوو بکەین و لیستی هاوبەش پێکبێنین!. 
	منیش پرسیم: یەکگرتن لەگەڵ کێ؟  
	گوتی: کاک شەمسەدین پێیباشبوو هەموو ئەوانەی کە کورسیان نەهێناوە، یەکبگرن و بەرەیەک پێبهێنن، منیش پێمگوتووە یەکگرتن لەگەڵ ئیسلامیەکان ناکرێ، حزبی شیوعیش عێراقیە، بەس ئێمەو حزبی سۆسیالست دەمێنینەوە، خۆشت دەزانیت کە رای کاک رەسول بەرانبەر ئێمە ئیجابی نیە. ئەویش گوتویەتی کاک رەسول نابێتە کێشە، باشترە ئەودوولایەنە ببنە یەک حزب. 
	من پرسیم: کاک شەمسەدین لە خۆیەوە ئەو پێشنیارەی کرد یان کەسێک رایسپاردبوو؟ 
	گوتی: پێموایە پێشنیارەکە هی خۆیەتی بەڵام ئۆکەی دکتۆر مەحمود عوسمانی لەگەڵدایە، یان پێشتر لەسەر ئەوە ساغبوونەتەوە و بۆتە راو پێشناری هەردووکیان. 
	بەهۆی ئەوەی کە من پێشتر بۆ ماوەی ١٠ ساڵ لە ریزەکانی سۆسیالستدا تێکۆشابووم، لە نزیکەوە زۆر لەوانم دەناسی، بۆیە کاک سامی دەیویست سەبارەت بە حزبی سۆسیالستی کوردستان زانیاری زیاتر وەدەست بێنێ و رای منیش وەربگرێ.  
	ئەوێ رۆژێ حزبی سۆسیالست یەکڕاو یەکهەڵوێست نەبوون، بۆیە بەگوێرەی زانیاریەکانی خۆم کورتە شیکاری و لێکدانەوەیەکم کرد و هەندێک روونکردنەوەم خستەروو. کاک سامی دەیزانی کە کاک رەسوڵ و سەید کاکەو مامۆستا سەعد و دەستەیەک کادری سۆسیالست دژایەتی کاک سامی دەکەن و ناحەزیان لەگەڵیدا هەیە. هەروەها ئەوێ رۆژی 'کاک محەمەدی حاجی مەحمود و خاڵەحاجی و شێخ محەمەد شاکەلی' بەوە تۆمەتبار دەکران کە پێوەندی پتەویان لەگەڵ دەزگای ئیتلاعات و سوپای پاسدارانی کۆماری ئیسلامی ئێراندا هەیە، کاک سامی وای پێشاندەدا کە خۆشی لەوان نایەت، بەڵام هەڵوێستی کاک دکتۆر مەحمود و کاک عەدنان موفتی و کاک عادل موراد و کاک قادر جەباری و مامۆستا ئەمینی بەدڵ بوو، دەتوانم بڵێم لەهەندێ شتدا کتومت وەک دکتۆر مەحمود بیری دەکردەوە بەتایبەتی سەبارەت بە سەدام و چۆنێتی رەفتارکردن لەگەڵ رژێمی بەعس هاوڕامان بوون. 
	من دەمویست رای خۆم بە دکتۆر مەجیدیش بڵێم کە لە ژوورەکەی خۆیدا لەبەرانبەر ئەو ژوورەی کە ئێمە لێیدانیشتبووین، خەریک بوو نامەی بۆ هەڤاڵانی ئەوڕوپا دەنووسی. راستیەکەی دکتۆر مەجید، پیاوێکی پاک و نیشتمانپەروەرو دڵسۆزە، بەڵام بەهۆی دوورکەوتنەوەو دابڕانی لەکوردستان، وەکو پێویست ئاگای لە رەوشی کوردستان نەبوو، هێندە نەرم و نیان بوو کە هەڤاڵان خۆشیان لە رەفتارەکانی نەدەهات، بەڵام من زۆر خۆشمدەویست و رێزی زۆرم لێدەنا، بەلای منەوە کەسێکی پەسندبوو. دوای ئەوەی ماڵئاواییم لە کاک سامی کرد و لە ژوورەکەی هاتمە دەرێ، یەکسەر چوومە لای کاک دکتۆر مەجیدو ئەو باسەم لەلای کردەوە، تکام لێکرد کە هەولێ خۆی بدات و ئەو پڕۆسەیە وەدوا بخات. پێشنیاری من ئەوەبوو کە بەمەبەستی زیاتر یەکترناسین، باشتروایە کە سەرەتا کاری هاوبەش دەست پێبکەین، دواتر هەنگاو بەهەنگاو بەرەو یەکگرتن بڕۆین. 
	لە رادیۆی هەولێر، رۆژانە هەم 'وتەی رۆژ'م پێشكەش دەکردو هەمیش بەرنامەی 'مام عەوڵا'م هەبوو.  بەرنامەی 'مام عەوڵا'بەرنامەیەکی رەخنەئامێزبوو، خەڵک لەڕێی نامەکانیانەوە پرسیاریان دەکرد و منیش راستەوخۆ وەڵامم دەدانەوە. زۆرجاران باسی ئەو رووداوامانەم دەکرد و رەخنەم لێدەگرتن کە بەچاوی خۆم دەمدیتن، بەهۆی وەڵامە رەخنەئامێزەکانەوە لەلایەن حزبەکانی دیکەوە گلەییمان لێدەکرا، واتە گلەیی لە رادیۆو لە پارتی گەل دەکرا، چونکە کەس نەیدەزانی کەمن رۆڵی مام عەوڵا دەگێڕم، تەنانەت زۆربەی کارمەندانی رادیۆو تەلەفزیۆنیش نەیاندەزانی کە من دەنگی خۆم دەگۆڕم و ڕۆڵی مام عەوڵا کایە دەکەم. دەکرێ بڵێم ئێمە یەکەمین کەس بووین کە لەرێی ئەو بەرنامەیەوە رەخنەمان لە رەفتاری ناشیرین و کرێتی کەس و لایەنەکان دەست پێکرد.  
	رۆژی ٢٦ی ئایار لە وتەی رۆژی رادیۆی هەولێردا بابەتی بەرەو یەکبوون و یەکگرتنی هێزە سیاسیە هاوڕامانەکانم هێنایە گۆڕێ و باسی ئەوەم کرد کە هێزە براوەکان مافی خۆیانە کە حکومەت پێکبهێنن و فەرمانڕەوایەتی بکەن، بەڵام ئەوانەی دیکە دەتوانن وەک ئۆپۆزیسیۆنێکی کاراو دڵسۆز چاودێری بەسەر کارەکانی حکومەتدا بکەن و هەڵەکانیان بۆ راست بکەنەوە، بەتایبەتی بەهۆی ئەوەی کە کورد ئەزمونی خۆبەڕێوەبەری و حوکمداری لاوازە و پێویستی بەهاوکاری و هاوهەنگی هەموو هێزە سیاسیەکان و کەسانی پسپۆڕ، شارەزاو خاوەن ئەزموون هەیە. دوای پێشکەشکردنی وتەی رۆژ لە بارەگای رادیۆو تەلەفزیۆن هاتمە دەرێ و بێڕاوەستان بۆ لای کاک سامی چووم. دیاربوو گوێی لە وتەی رۆژ ببوو، بە پێکەنینەوە گوتی: دوێنێ شەو وانەبوویت، ئەمڕۆ تۆ لە ئێمە پەرۆشترو بەپەلەتریت بۆ یەکگرتن؟ 
	من دژی یەکبوون و یەکگرتنی هێزە هاوڕامانەکان نەبووم، بەڵام پێموابوو کە بە مەرج ولە کاودانی رەسیودا ئەو پڕۆسەیە سەردەگرێ و سەرکەوتوو دەبێ، بۆیە لە وەڵامی کاک سامیدا گوتم: بەڵام من مەرج و شەرتەکانم لەبیر نەچووە، ئەو پڕۆسەیە وەک میوە وایە ئەگەر پێش کاتی خۆی لێبکرێتەوە، بۆ خواردن دەست نادات! 
	پارتی گەل ٩٩٠٣ دەنگی هێنابوو، واتە بە رێژی ١٫٠٢% . نزمی رێژەی دەنگەکانی پارتی گەل هەموو کادرو ئەندامانی مەندەهۆش کردبوو، هەرکەسەو لەناخی خۆیەوە گلەیی لە خۆی دەکرد، بەتایبەتیش ئەوانەی کە بەرپرس بوون، یان کاندیدا (پاڵێوراو)بوون و بۆ دەنگدانیش نەچووبوون، بەلێشاو رەخنەباران دەکران. ئەندامێکی سەرکردایەتی کە رۆژی هەڵبژاردن لەماڵەوە خۆی گنخاندن بوو، درەنگ لەخەو هەستابوو، دواتر کە زانیبووی سڕە درێژە و پێویست بە چاوەڕوانیەکی زۆر دەکات، ئیدی بۆ بنکەی دەنگدان نەچووبوو، بەوهۆیەوە خۆی و پێشـمەرگەکانی فریای دەنگدان نەکەوتبوون؛ رۆژی ٢٧ی ئایار، ئەوکاتەی کە من لە لای کاک سامی دانیشتبووم، ئەو هەڤاڵەش هاتە ژوورێ و سڵاوی کرد، من بە گەرمی پێشوازیم لێکرد، بەڵام کاک سامی پشتی تێکرد و خۆی بە خوێندنەوەی ئەو بروسکانە خەریک کرد کە لە بادینانەوە رەوانە کرابوون. 
	رۆژی ٢٨-٥-١٩٩٢ بەڕێزان کاک 'دکتۆر مەحمود'، کاک 'شەمسەدین موفتی' و کاک 'عەدنان موفتی' سەردانیان کردین، کاک سامی، کاک دکتۆر مەجیدو من لە پێشوازیان دابووین. لە دیدارێکدا بەدرێژی باس لە شكستی حزبەکان لە هەڵبژاردن و دیاردەی ساختەکاری و سەندوق پڕکردن و سەندوق گۆڕین کرا، خوێندنەوەی رەوشەکەو بەخۆداچوونەوە بە پێویست و گرنگ زانرا، راشکاوانە باس لە یەکگرتنی نێوان حزبی سۆسیالست و پارتی گەل کرا. بەڕێز دکتۆر مەحمود خوێندنەوەیەکی واقیعبینانەی بۆ رەوشی دوای هەڵبژاردن کرد. چەند جارێک دووپاتی کردەوە کە ئەگەر حزبەکان یەکڕیزو یەکهەڵوێست نەبوون، چارەنووسێکی نادیار چاوەڕێ دەکات. من هەستم کرد کە بەڕێزان کاک دکتۆر مەحمودو کاک سامی دڵیان بەوە خۆشە کە بەزوویی هەڵبژاردن دەکرێتەوە و ئەوانیش بەشداری تێدا دەکەن و سەرکەوتووش دەبن!! 
	رۆژانی دواتر هەواڵی بەرەو یەکگرتن لەگەڵ حزبی سۆسیالست بەگوێی کادرانی لق و ناوچەکان گەیشت، ژمارەیەکی زۆر هەر لە دەستپێکدا ناحەزیان پێشاندا و ناڕەزایی خۆیان نەشاردەوە، بەتایبەتیش ئەوانەی کە دژی هاوکاری هێزە کوردستانیەکان لەگەڵ کۆماری ئیسلامی ئێران بوون. زۆربەی کادرانی پارتی گەل، بەچاوێکی سەیر لە حزبی سۆسیالستی کوردستانیان دەڕوانی، بەوە تۆمەتبار دەکرد کە پاسداری بۆ کوردستان هێناوە، لە گرتنی شاری هەڵەبجەدا چاوساغی بۆ سوپای پاسداران کردووە. تەنانەت ئەوانەی سلێمانی بە ئاشكرا دژایەتی کاک محەمەدی حاجی مەحمودیان دەکرد و بەهێزێکی سوپای پاسدارایان دادەنا، هەرچەندە کە کاک 'رەسول مامەند' تێکۆشەرێکی ماندوونەناس و کەسایەتێکی ناسراو بوو، من بۆخۆیشم رێزی زۆرم بۆ ئەو سەرکردەیە هەبوو، لە دڵەوە خۆشمدەویست، بەڵام مخابن هەڤاڵانی خۆی لێرەو لەوێ زۆر زەمیان کردبوو، خودی 'کاک سامی'یش هەرگیز دانی خێری بە کاک رەسول دانەنابوو، هەمیشە بە پیاوێکی نەخوێندەوارو دێهاتی ناوی بردبوو، بەوهۆیانەوە یەکگرتن لەگەڵ حزبی سۆسیالست بۆ کادرانی پارتی گەل بەئاسانی هەرس نەدەکرا. 
	رۆژی ٣-٦-١٩٩٢ شاندێکی سەرکردایەتی پارتی گەل سەردانی شاری رانیەیان کردو لە بارەگای کاک رەسول مامەند لەگەڵ سەرکردایەتی هەردوو حزبی سۆسیالست و پاسۆک کۆبوونەوە. لەوێ باس لە یەکگرتنی هەرسێ حزب کرابوو، لەسەر زۆر شت نیمچە رێککەوتنیان کردبوو. شاندەکەی پارتی گەل بە دەستی پڕ و بەهەواڵی خۆش هاتبۆوە، چونکە سەرکردایەتی پارتی گەل دەیزانی کە کادرو هەڤاڵان، هاوبیرانی 'پاسۆک'یان زۆر خۆشدەوێ و بە پارتێکی نیشتمانپەروەرو پاک لێیدەڕوانن. هەرچەندە کە پاسۆک باوەڕی بە سۆسیالستی زانستی نەبوو، واتە چەپ و پێشکەوتنخواز نەبوو، بەڵام بەهۆی ئەوەی کە بۆ رزگاری و سەربەخۆیی تێدەکۆشا، لەگەڵ خەون و ئامانجەکانی پارتی گەل تێکیدەکردەوە. بەتایبەتیش زۆربەی هەڤاڵانی پارتی گەل رزگاریخوازو سەربەخۆخواز بوون و پێیانوابوو کە پێکەوەگرێدانی خەباتی نەتەوەیی و چینایەتی رەوایەو سەرکەوتن وەبەرهەم دەهێنێ. 
	رۆژی ٨-٦-١٩٩٢ لەمیوانخانەی کاک سامی لە شاری هەولێر لەپێشوازی شاندی حزبی سۆسیالست و پاسۆک دابووین. کۆبوونەوەیەکی بەرهەمدار بەڕێوەچوو، سەرکردایەتی هاوبەش پێکهات و بڕیاردرا بەرەو یەکگرتن ئامادەکاری بکرێ. هەرچەندە کە کاک رەسول مامەند هێندە پەرۆشی و پەلەی بۆ یەکگرتن نەبوو، بەڵام ئەویش بۆ رادیۆو تەلەفزیۆنی پارتی گەل قسەی کرد(ئەوکات حزبی سۆسیالست و پارتی لەسەر شەپۆلی کورت رادیۆیان هەبوو، هەروەها لەو سێ حزبە تەنیا پارتی گەل رادیۆی ئێف ئێم و تەلەفزیۆنی لۆکاڵی هەبوو) زۆر بە حەماسەوە قسەی کردو ئامادەیی خۆی بۆ سەرخستنی پڕۆژەی بەرەو یەکگرتن راگەیاند.  
	ئەو رۆژە خواردنێکی شاهانە بۆ میوانەکان ئامادەکرابوو. چەندین بەرخ بێئەوەی پارچەپارچە بکرێن، لە فڕنی سوورکرابوونەوە، ناو هەناویان پڕ لە برنج و دەمیان تژی لە سەوزە کرابوو، دیمەنێکی رەنگینیان وێناکردبوو؛ خواردنی جۆراوجۆر لەسەر مێزێکی درێژ لەنا باخچەکەدا داندرابوو. کورد گوتەنی شانوشکۆی ئاغایەتی کاک سامی پێشاندەدا. 
	ئەوێ رۆژێ زۆر بە ئاشكرا هەست بە ناتەبایی ریزەکانی حزبی سۆسیالست دەکرا. کاک دکتۆر مەحمودو کاک محەمەدی حاجی مەحمود یەک سەنگەربوون و زۆر بەتاسەوە باسیان لە بەرەو یەکگرتن دەکرد و خوازیاربوون کە هەرچی زووترە هەنگاوی بۆ هەڵبگیرێتەوەو پەلەی تێدا بکرێ، بەڵام کاک رەسول بەپارێزەوە بۆ پڕۆسەی یەکگرتن دەچوو، پەلەو خێرایی پێوەدیار نەبوو. هاوبیرانی پاسۆک زۆر هاوسەنگ و لێزانانە رەفتاریان دەکرد و خۆیان دەنواند، بەوهۆیەوە لەلایەن هەڤاڵانی پارتی گەلەوە رێزو خۆشەویستیان بەرەو هەورازتر هەڵدەکشا. 
	دوای ئەو کۆبوونەوەیە، پارتی گەل و پاسۆک زۆر راستوێژانە بەرەو یەکگرتن هەنگاویان هەڵدەهێنایەوەو ئامادەکاریان بۆ دەکرد، کەچی هەندێک لە هەڤاڵانی حزبی سۆسیالست هێشتا چاویان هەر لەسەر بەغداد بوو. لایەنگرانی کاک رەسول مامەند زۆر لە رەفتاری کاک محەمەدی حاجی مەحمود نیگەران بوون، بەوە تۆمەتباریان دەکرد کە دۆستایەتی لەگەڵ عەلی حەسەن مەجید (عەلی کیمیاوی)دا خۆشەو بڕی ١٣ ملیۆن دنیاری لێوەرگرتووە. لەلایەکی دیکەوە لایەنگرانی  دکتۆر مەحمود وایانبڵاودەکردەوە کە لەسەر داوای کۆماری ئیسلامی ئێران کاک محەمەدی حاجی مەحمود پێوەندی خۆی لەگەڵ عەلی کیمیاوی خۆش کردوە، لەو رێیەوە زانیاری گرنگ سەبارەت بە پێوەندی نێوان یەکێتی و پارتی لەگەڵ عێراق پەیدا دەکات و بە ئیرانی دەدات! لە بەرانبەردا لایەنگرانی کاک محەمەدی حاجی مەحمود بەتوانجەوە باسی کاک دکتۆر مەحمودیان دەکردو دەیانگوت دەستوپێ سپیە، بۆخۆی و هەڤاڵەکانی مەبەستیان لە کاک قادر جەباری، کاک عەدنان موفتی و کاک عادل موراد بوو. ناتوانن یەک فلس پەیدا بکەن. دەیانگوت دکتۆر مەحمود ناوی گەورەو دەرگەی وێرانە، چۆتە بەغداد تەنیا یەک ملیۆن دیناری هێناوە! هەردوو باندەکەش کاک رەسول مامەندیان بەوە تۆمەتبار دەکرد کە هەڵوێستی ئاشکرای نیەو ناشتوانێ بڕیاری یەکلاکەرەوە وەربگرێ. تەنانەت  هەندێک لەوان کە یەکتریان دەبینی بە گاڵتەوە بەیەکتریان دەگوت (هذا اسعد یوم فی حیاتی)، گوایە کاتێک کاک رەسول مامەند چاوی بەسەدام حوسێن کەوتووە، ئاوای گوتووە!. لەوکاتەی کە ئەو تۆمەت و دەنگۆیانە لەنێو ریزەکانی حزبی سۆسیالست بازاڕیان گەرم کردبوو، کڕین و فرۆشتنیان پێوەدەکراو ئێمەیشیان پێوە گیرۆدە کردبوو، رێک لەوکاتەداو لەرۆژی ١٠-٦-١٩٩٢ واتە تەنیا دوو رۆژ لە دوای پێکهێنانی سەرکردایەتی هاوبەش لەنێوان هەر سێ حزبەکە، لەرێی دیبەگەوە کاک محەمەدی حاجی مەحمود سەردانی بەغدادی کردو لەگەڵ عەلی کیمیاوی کۆبۆوە. هەواڵی چوونی ئەو شاندەی سۆسیالست بۆ بەغداد لەلایەن 'کاک سامی'یەوە زۆر بە ئاسایی وەرگیرا، بەڵام لەلایەن هەڤاڵانی دیکەی پارتی گەل جێی ناڕەزایی و نیگەرانی بوو. بەتایبەتیش ئەو هەڤاڵانەی کە حەزیان بە یەکبوون نەدەکرد و نەیاندەویست پارتی گەل خۆی هەڵبوەشێنتەوە، بۆیە زۆر بەئاشکرا توانجیان لێدەداو سەرکردەکانی حزبی سۆسیالستیان بەوە تۆمەتبار دەکرد کە چاویان لە سامان و پارەی کاک سامی بڕیوە، راشکاوانە دژایەتی هەر هەنگاوێکیان دەکرد کە کۆتایی بەتەمەنی پارتی گەل بهێنێ.  
	کاک سامی دڵسۆزانەو راستگۆیانە بۆ یەکگرتنی هەرسێ حزب تێدەکۆشا، رۆژانە راسپاردەو رێنوێنی بە راگەیاندن دەدا، بۆ ئەو مەبەستە یان لەگەڵ من کۆدەبۆوە یان راستەوخۆ بەدوای بەڕێوەبەری رادیۆو تەلەفزیۆنی هەولێری دەناردو ئەو تەوەرانەی دەوروژاند کە مەبەستی بوو باسیان لێوەبکرێ. رۆژنامەی گەل کە بەزمانی عەرەبی دەردەچوو، ستافێکی تایبەت بە خۆی هەبوو، بەرپرسیارێتی لەئەستۆی کاک خەسرەو عەزیز بوو، بەڵام دیسانیشەوە کاک سامی بۆ خۆی سەرپەرشتی دەکرد، پێش بڵاوبوونەوە هەر بابەتێک دەبوایە بۆ خۆی بیانخوێنێتەوە، ئەوەی بەدڵی نەبوایە یان لادەدران یان گۆڕانکاریان تێدادەکرا. لەلایەکی دیکەشەوە  بێپسانەوە پێشوازی لە کادرو بەرپرسانی لقەکان دەکرد و بۆ یەکگرتن رایدەسپاردن و داوای لێدەکردن کە بەنەرمی لەگەڵ کادران بجولێنەوەو باسی پیرۆزی یەکگرتنی سێ حزبەکە بکەن و دڵنیایان بکەنەوە کە پارتی گەل رۆڵی سەرەکی دەگێڕێ و دەڤەری بادینان دەکەین بە بنکەی سەرەکی ئەو یەکگرتنە!! ئەو پێیوابوو کە کادرانی پارتی گەل زۆر لەسەرکردەکانی حزبی سۆسیالست بەتواناترن، بەوهۆیەوە کادرانی پارتی گەل سەرکێشی و رێبەرایەتی حزبی داهاتوو دەکەن و ئەوان دەبن بە خاوەنی حزبەکە!! هەر لەوڕێیەشەوە پێگەیەکی بەهێزتر بۆ رامان و بۆچوونەکانی پارتی گەل (کاک سامی) دروست دەبێ، سەرئەنجام لە هەڵبژاردنی داهاتوودا سەرکەوتوو دەبین. کاک سامی لەو باوەڕەدا بوو ئەگەر لە کۆنگرەی دامەزراندنیش حزبەکە بەناوی گەل ناونەنرێ، لەکۆنگرەی دووەمدا ناوەکە دەکرێتەوە بە پارتی گەل!! ئەو پێیوابوو مادام بلۆکی سۆسیالستی بەرەو شکان و هەڵوەشانەوەیە، ئیدی کەس داوای ئەوە ناکات کە حزبە تازەکە بە ناوی 'سۆسیالست یان چەپ'ەوە ناوبنرێ. بەکورتی و بەکوردی کاک سامی وای پێشاندەدا کە هەردوو حزبی سۆسیالست و پاسۆک لەبێ رێبەرایەتییەوە تێکشکاون و باوەڕیان بەخۆیان نەماوە، سەرکردەکانی ئەو دوولایەنە ئاستی هۆشیاریان نزمەو ناتوانن رووبەڕووی رۆشنبیر و نووسەرو خاوەن بڕوانامەی بەرز ببنەوە، ئەوان گەرەکیانە خۆیان لە بەرپرسیارێتی دەرباز بکەن و بێنە ناو پارتی گەل و لە سێبەری کاک سامی دا بحەسێنەوە!! 
	هەر سێ حزبەکە دەیانویست بە پلینیۆم و کۆنگرە رەوایەتی بە یەکگرتن بدەن. بۆ ئەو مەبەستە سەرەتا حزبی سۆسیالستی کوردستان لە رۆژی ٨-٧-١٩٩٢ لە هۆتێل ئەبو سەنای شاری سلێمانی پلینیۆمی خۆی پێکهێنا. پلینیۆمەکە بێ کێشەو ململانێ نەبوو، لەوێ بڕیاری  یەکگرتن درابوو، بەڵام جەخت کرابۆوە کە پەلەی تێدا نەکرێ، ئەوەش وای دەگەیاند کە لانی کەم پێویستی بە شەش مانگی کارکردن هەیە. ئەو بڕیارەی پلینیۆم کاک دکتۆر مەحمودی دڵسارد کردبوو، بەنیوە تۆرانێکەوە بەرەو ئەوڕوپا گەڕایەوە. دەگوترا هێشتا قاچی لە خاکی باشوور ئاودیو نەبوو کە بۆ راگەیاندنەکاندا دژی پارتی و یەکێتی قسەی کردبوو. 
	هەواڵی بەرەو یەکگرتنی هەر سێ حزبەکە وەک بروسکە بەهەموو کوردستاندا بڵاوببۆوە. سەرکردایەتی پارتی و یەکێتی زۆر بەپەرۆشەوە بەدوای راستیەکاندا دەگەڕان. ئەوان دەیانویست لە مەبەست و ئامانجی سەرکردایەتی سێ حزبەکە تێبگەن و بزانن بۆچی ئاوا بە پەلە بڕیاریان یەکگرتنیان داوە؟!، هۆکارەکان چین و کاریگەری لەسەر داهاتووی هەرێم چی دەبێ؟ بۆ رێگرتن و خاوکردنەوەی ئەو هەنگاوە، بەدوای بیانۆدا دەگەڕان، باشترین بیانۆش بوونی گومرگەکانی حزبی سۆسیالست و سەردانەکانی کاک محەمەدی حاجی مەحمود بوون بۆ بەغداد. لە رۆژی ٢٢-٧-١٩٩٢ سەرکردایەتی بەرەی کوردستانی لە شاری هەولێر کۆبۆوە، لەوێ بابەتی گومرگەکانی حزبی سۆسیالست هێنرایە گۆڕێ و داواکرا کە دەبێ رادەستی حکومەت بکرێن. هەروەها دەبێ لێکۆڵینەوە لەو پارانەش بکرێ کە وەرگیراون. بێگومان داواکە رەوا بوو، مادام هەڵبژاردن کراوەو بەرەو حکومەت و دامەزراوەیی دەڕۆین، دەبوایە گومرگی حزبەکان و بەرەی کوردستانی رادەستی حکومەت بکرێن. 
	بڕیارەکانی کۆبوونەوەی بەرەی کوردستانی بەدڵی سەرکردایەتی سێ حزبەکە نەبوو، بەڵام نەشدەکرا دژایەتی بکرێ. چوار رۆژی دوای کۆبوونەوەی بەرەی کوردستانی واتە ٢٦ی تەممووز ساڵیادی دامەزراندنی پارتی گەل بوو. ساڵانە کە لەشاخ یان لەرۆژهەڵاتی کوردستان بووین زۆر بەگەرمی و بە هەست و سۆزێکی زۆرەوە یادی دامەزراندنی پارتی گەل دەکرایەوە. ساڵی پێشوو (١٩٩١) هەر بەو بۆنەیەوە لە شەقڵاوە ئاهەنگێکی گەورەمان بەڕێوەبردبوو، ئەم ساڵە رادیۆو تەلەفزیۆنمان هەبوو، کەچی زۆر بە ساردی ئەو یادە بەڕێکرا. 
	 بۆ قسەکردن لەسەر بابەتگەلی جۆراوجۆر، رۆژێک دوای ساڵیادی پارتی گەل، واتە ٢٧-٧-١٩٩٢ سەرکردایەتی هاوبەشی سێ حزبەکە لە هۆتێل ئەبوسەنای شاری سلێمانی کۆبوونەوە و لەسەر رۆژی کۆنگرەی هاوبەش یەکلایی بوونەوە. حەوتەیەک بەسەر کۆبوونەوەی هاوبەش تێپەڕ نەببوو کە هەواڵی چوونی کاک محەمەدی حاجی مەحمود بۆ بەغداد بڵاوبۆوە، دیسانەوە ئەو هەواڵە سەرکردایەتی پارتی گەل و کادرانی بەخۆیەوە خەریک کردەوە. لێکدانەوەی جۆراوجۆر بۆ ئەو سەفەرانەی کاک محەمەدی حاجی مەحمود بۆ لای رژێم دەکرا. راستیەکەیشی هەڤاڵانی حزبی سۆسیالسست بەتایبەتیش کاک رەسول و هەڤاڵانی خۆیان لێبێبەری دەکرد و بێئاگایی خۆیان پێشان دەداو بە ئاشکرا دژایەتی ئەو جرت و فرتەیان دەکرد. کاک سامی بە ئاشکرا لاگیری لە کاک محەمەدی حاجی مەحمود نەدەکرد، بەڵام دەیگوت : (مادام ئێمە بڕیاری جیابوونەوەمان نەداوە، ئەو یەکتر دیتن و سەفەرانە پێویستن، لانی کەم با رژێم لە خۆمان هار نەکەین!! چەند رۆژێک ماوەو کۆنگرەی یەکگرتن دەبەسترێ، دوای یەکبوونی سێ حزبەکە ئەوکاتە بەهەموومان دەتوانین ئەو برادەرە بەرزەفت و کۆنتڕۆڵ بکەین!! رێی نادەین بەئارەزووی خۆی و بەبێ بڕیاری سەرکردایەتی بۆ هیچ شوێنێک بڕوات). هەموو ئەوانەی کە کاک محمەدی حاجی مەحمودمان دەناسی، دەمانگوت: (سەرکردایەتی سۆسیالست فێریان کردووە، ئەو برادەرە پشتی ئەستوورەو خۆی بە قیادە واحیدە دەزانێ و بەکەس کۆنترۆڵ ناکرێ). 
	بۆ ئەوەی  پارتی گەل چرای سەوز بۆ یەکگرتن دابگیرسێنێ، دەبوایە کۆنگرەی سێیەم ببەستێ، بۆ ئەو مەبەستە لە رۆژی ١٩-٨-١٩٩٢ لەهۆڵی میدیا سێیەمین کۆنگرە بەڕێوەچوو. ناوی کۆنگرەی لێنرابوو، ئەگینا تەنیا بۆ ئەوەبوو کە نەگوترێ پارتی گەل بەبێ کۆنگرە هەڵوەشێندرایەوە، بەواتایەکی دیکە بۆ هەڵکردنی چرای سەوز بوو. هەربۆیەش لەناو کۆنگرەدا دەنگی ناڕەزایەتی بەرز بۆوە، ئێمە ژمارەیەک ئەندام دژایەتی خۆمان بۆ یەکگرتن راگەیاند، بەڵام بەهۆی ئەوەی کەمینە بووین و بەگوێڕەی پرنسپی حزبایەتی دەبوایە گوێڕایەڵی لە رای زۆرینە بکەین، بەناچارییەوە مل بۆ بڕیاری زۆرینە دراو  پەسند کرا. وێڕای ئەوەشەوە ژمارەیەک هەڤاڵ راشکاوانە پێداگریان لەسەر مانەوەی پارتی گەل کرد و دژایەتی خۆیان بۆ یەکگرتن دووپات کردەوە. ئەو هەڤاڵانەی کە پێداگریان لەسەر مانەوەی پارتی گەلدا دەکرد، بریتی بوون لە (بێستوون بەرواری، عادل دهۆکی، جەبار فەیلی، دکتۆر عەبدولکەریم، ئیسماعیل زاهیر تاهیر (موهەندیس کاوە)، خوشکە حوسنا بامەڕنی، مەجید رزگاری، بێهزاد پیرموسا، مستەفا گۆرون، رێکار ئەحمەد، پاڵە باوانی، کامەران ئەحمەد، سالار هەولێری و چەند هەڤاڵێکی دیکە). 
	ئێوارەی ئەو رۆژە لەگەڵ کاک پاڵە باوانی یەکترمان بینی، ئەو پێیوابوو کە نابێ بەشداری لە کۆنگرەی یەکگرتندا بکەین و پشت لە پارتی گەل بکەین. ئەو لەو باوەڕەدا بوو کە ئەگەر کاک سامی و هەڤاڵانی دیکەش بڕۆن، ئێمە دەتوانین درێژە بەخەبات بدەین و پارتی گەل زیندوو رابگرین!! ئەو جەختی دەکردەوە کە یەکگرتنی ئەو سێ حزبە سەرکەوتوو نابێ، یان هەڵدەوەشێتەوە یان وردە وردە هەڤاڵانی پارتی گەل دەکشێنەوەو دێنەوە لای خۆمان. راستیەکەی من دوو دڵ بووم و لە چارەنووسی یەکگرتن نیگەران بووم، بەڵام 'پارتی گەل'ی بەبێ 'کاک سامی'م پێپەسند نەبوو، چونکە ئەو دامەزرێنەرو رابەر بوو. خەڵک و حزبەکان لە ئاوێنەی سیمای ئەودا لە 'پارتی گەل'یان دەڕوانی، بۆیە درێژەدان بە پارتی گەل بەبێ ئەو هیچ واتایەکی نەدەبەخشی. وێڕای ئەوانەشەوە حەزم دەکرد دەریچەیەک بۆ مانەوەی پارتی گەل هەبێ. نەمدەویست ئەو کادرانە لەیەکتری داببڕێن و پەرتەوازە ببن. لەلایەکەوە نەبوونی سەرچاوەی دارایی گەورەترین کێشە بوو، لەلایەکی دیکەشەوە هەبوونی کاک سامی لەبەرانبەر پارتی گەل دا گەورەترین هەڕەشە بوو. کاتێک باسم لە نەبوونی سەرچاوەی دارایی کرد، کاک پاڵە بزەیەکی هاتێ و گوتی: ( ئەوە چارەسەرکراوە! کاک فەرەنسۆ هەریری بەڵێنی پێداوم کە بەردەوام هاوکاریمان بکات، بەشی پارتی گەل لە بەرەی کوردستانی و لە حکومەت نابڕدرێ و بەوانە دەدرێ کە دەمێننەوە). ئەو دانپیانانەی کاک پاڵە پرسیارگەلێکی سەیری لە مێشکمدا وروژاند، بەتەواوی ساردی کردمەوە. هیچ پرسیارێکی دیکەم لێنەکردو کۆتاییم بە باسەکە هێنا.  
	کۆنگرەی یەکگرتن 
	رۆژی ٢٠-٨-١٩٩٢ کۆنگرەی یەکگرتنی هەر سێ حزبەکە لە هۆڵی میدیای شاری هەولێر بە بەشداری ٧٥٠ ئەندام، کە هەر ٢٥٠ ئەندام هی حزبێک بوون، پێکهات. هەروەها ژمارەیەکی زۆری میوان لە نوێنەرانی حزب و لایەنە سیاسیەکان ئامادەببوون. سەرپەرشتیکردنی کۆنگرەی یەکگرتن بە من سپێردرابوو، منیش هەڤاڵانی رادیۆو تەلەفزیۆنی هەولێرم بۆ بەڕێوەبردنی کۆنگرە ریکخستبوو. بۆ یەکەمینجار هەوڵماندا کە ڕووداوەکانی ناو کۆنگرە بەپەخشی راستەوخۆی رادیۆ ببەستینەوە. بۆ ئەوێ رۆژێ کە تەنیا هێڵی تەلەفۆن هەبوو، کادری شارەزا و پسپۆڕ هەر بوونی نەبوو، کارێکی سەخت بوو، بەڵام دیسانیشەوە تێیدا سەرکەوتووبووین. لە رێی هێڵی تەلەفۆنی زەمینیەوە نێو هۆڵی کۆنگرە بۆ پەخشی رادیۆ دەگوازرایەوەو راستەوخۆ بڵاودەکرایەوە. ئەمەش خۆی لە خۆیدا دەستکەوتێکی گەورەو داهێنانێکی کەموێنەبوو، سەرنجی ئەندامانی کۆنگرەی بۆ سەر توانای پارتی گەل و مەکتەبی راگەیاندن راکێشابوو.  
	یەکەمین وتار لەلایەن کاک یاسین، سەرۆکی شارەوانی پارێزگای هەولێر پێشکەش کرا، دواتر هەرسێ لایەنەکە وتاری خۆیان خوێندەوە، لایەنە سیاسیەکان بەوتاری یان بە بروسکە بەشداریان کرد. مخابن حزبی دێمۆکراتی کوردستانی ئێران کە ئەو کات شەهید سادق شەرەفکەندی سکرتێری گشتی بوو، کەسیان نەهاتبوون، بروسکەشیان نەناردبوو، بەڵام نوێنەری حزبی دێمۆکراتی کوردستان/ رێبەرایەتی شۆرشگێر کە کاک جەلیلی گادانی سکرتێری گشتی بوو، هاتبوو. نوێنەری کۆماری ئیسلامی ئێرانیش لەوێ بوو. بۆیە زۆر بە گرنگم دەزانی کە 'حدکا'ش پەیامی هەبێ، بۆ ئەو مەبەستە قسەم لەگەڵ 'کاک رەسول مامەند' کرد و پێمگوت کە ئایا دەکرێ لە جیاتی ئەوانەوە بروسکەیەک بخوێنینەوە؟! بەڕێزیان هەبوونی بروسکەی 'حدکا'ی بە باش دەزانی، بەڵام بەبێ ئاگاداری ئەوان بەکارێکی راستی نەدەزانی. بۆ ئەو مەبەستە رێککەوتین کە لە رێی بێسیمەوە هۆکاری نەهاتنی نوێنەرو نەناردنی بروسکە بپرسین. بێڕاوەستان لە پشتی پەردەی شانۆکەوە، بەناوی کۆنگرەوە پەیامێکم نووسی و بە برادەرانی بێسیم دا تا بۆ دەفتەری سیاسی حدکا رەوانەی بکەن. لەسەر ئەوە رانەوەستام کە ئایا پەیامەکە رەوانە دەکرێ و وەڵامەکەی دێتەوە، یەکسەر بروسکەیەکم بەناوی دەفتەری سیاسی حدکا نووسی، هەوڵمدا کە ئەو وشەو دەستەواژانە دەکار بکەم کە راگەیاندراوەکانی ئەوانی پێدەنووسرا. خوشكە 'زبێدە' بێژەری تەلەفزیۆنی هەولێر بوو، لەگەڵ کاک 'شوان وسو'  کە لێپرسراوی دارایی ئێستگەی رادیۆو تەلەفزیۆنی هەولێر بوو، سەکۆی شانۆ (مەنەسسە)یان بەڕێوەدەبرد و داوایان لە میوانەکان دەکرد کە بێن و وتار پێشکەش بکەن یان پەیام بخوێننەوە. خوشکە زبێدەم بانگ کردو پێمگوت: (بگەڕێوە بەردەم مایکرۆفۆن و بڵێ: ئێستا نۆرەی خوێندنەوەی بروسکەی حزبی دێمۆکراتی کوردستانی ئێرانە و با بفەرموون). ئەو قسەکانی تەواو کردو بۆ پشت پەردەی شانۆ گەڕایەوە، منیش هاتمەوە بەردەم مایکرۆفۆن و گوتم: پەیامی پیرۆزبایی لە بەرێز دەفتەری سیاسی حیزبی دێمۆکراتی کوردستانی ئێرانی برامانەوە، حیزبی شەهیدو پێشەواو شەهید قاسملۆ بۆ کۆنگرەی یەکگرتن هاتووە. هەرکە ناوی شەهیدان پێشەواو قاسملۆ هات هەموو ئامادەبووان زۆر بەگەرم و گوڕی دەستیان بە چەپڵەلێدان کرد، من واهەستم کرد کە ئەو پێشوازیە گەرمە لە پەیامی حدکا لە رقی نوێنەری کۆماری ئیسلامی ئێران و ئەوانە بوو کە کەیفیان بە 'حدکا' نەدەهات. منیش بە شێوازێکی تایبەت و لەسەر خۆ پەیامەکەم دەخوێندەوە، کە ناوی 'حدکا'م دەهێنا بە ئەنقەست رادەوەستام تا چەپڵە لێبدەن، راستیەکەیشی ئامادەبووانی کۆنگرە زۆر بەهێز چەپڵەیان لێدەدا. ئەو چەپڵەی بۆ پەیامی حدکا لێدرا بۆ نوێنەری هیچ لایەنێک لێنەدرابوو. 
	ئەو وتارانەی کە خوێندرانەوە، ئەو پەیام و بروسکانەی کە رەوانە کرابوون، تەنانەت شیعرەکەی کاک 'شێرکۆ بێکەس'یش گەشبینی و خۆشحاڵیان تێدابوو. پەیڤ و رستەکان ئامادەبووانیان گوڵاوپڕژێن دەکرد و دەروونی فێنک دەکردنەوە. بەگوێرەی بەرنامە تەنیا من بۆم هەبوو دەمانچە لەگەڵ خۆم ببەمە ناو کۆنگرە، کەچی دواتر زانیمان کە 'تامین خان' هاوسەری کاک محەمەدی حاجی مەحمودیش دەمانچەی هێناوەتە ناو کۆنگرەوە. من ئەو کارەم بە ئاسایی وەرگرت، چونکە تامین خان تێکۆشەرێکی ماندوونەناس بوو، کەسێکی دڵسۆز بوو، بەڵام کاک سامی و هەڤاڵان زۆر پێینیگەران ببوون، دەیانپرسی: کێ دەڵێ چەکی دیکەش نەهێنراوەتە نێو هۆڵەکە؟! 
	رۆژی ١٩ی ئاب تا کۆتایی هاتنی کارەکانی یەکەم رۆژی کۆنگرە لە ٢٠ی ئاب، پاسەوانی و پارێزگاریکردنی هۆڵی کۆنگرە بە پێشمەرگەکانی پارتی گەل سپێردرابوو. دوای تەواوبوونی کارەکانی یەکەمین رۆژ ئەرکەکە بە پێشمەرگەکانی حزبی سۆسیالست سپێردرا. ئێوارەکەی هەواڵی ئەوە بڵاوبۆوە کە گوایە سەری وایەرێک لە هۆتێل هەورامانەوە بۆ ناو هۆڵی کۆنگرە راکێشراوە. هەندێک گوتیان ئەوە هێڵی تەلەفۆنەو هیچ نیە، پاشان دەرکەوت کە بڕێک تی ئێن تی TNTکە زیاتر لە ٤٠ کیلۆگرام  دەبوو، لەلای چەپی شانۆی هۆڵەکەدا شاردرابۆوە! گومانی ئەوەی لێدەکرا کە رۆژی دووەم بتەقێندرێتەوە. هێنانی ئەو بڕە 'تێ ئێن تی'یە بۆ ناو هۆڵی میدیاو شاردنەوەی لەلای چەپی شانۆکەدا لێکدانەوەو شرۆڤەی زۆری هەڵدەگرت، بەڵام بە فەرامۆشی سپێردراو ئێستاش نەزاندرا کە کێ و بۆچی هێنرابوو؟! 
	رۆژی دووەمی کۆنگرە دەستەی بەڕێوەبەرانی کۆنگرە دەستنیشان کران کە کاک 'عەبدوڵڵا ئاگرین'یشیان لەگەڵ دابوو، بەڵام هەندێک لە پاسۆکەکان و هەندێک لە سۆسیالستەکان ئەوەیان پێخۆش نەبوو، بەدوای بیانۆێک دەگەڕان تا بە یەکێکی دیکە بیگۆڕن. رۆژی ٢٢ی ئاب کاتێک ئەندامان لەنێو هۆڵی کۆنگرەدابوون، رۆژنامەی یەکگرتن (هی پاسۆک و سۆسیالست بوو) و رۆژنامەی سورێن( هی لقی سلێمانی سۆسیالست بوو) هێنرانە ناو هۆڵەکەوە، پێشتر بڕیار لە کارێکی لەو بابەتە نەدرابوو. هەرچەندە کە هەردوو رۆژنامەکە هی پارتی گەل نەبوون و هەڤاڵان ئاگایان لێنەبوو، بەڵام دیسانەوە کەسمان قسەمان نەکرد، کەچی هەڤاڵانی سۆسیالست ئەوەیان کرد بە بیانۆ کە گوایە وێنەی هەندێک کەس لە رۆژنامەکەدا بڵاو کراوەتەوە کە  خۆشەویست نین، ئەوان مەبەستیان لە مامۆستا عەبدوڵڵا ئاگرین بوو، وابزانم پێشتر خۆیان بۆ ئەو کارە ئامادە کردبوو، هەڤاڵانی لقی سلێمانی حزبی سۆسیالست لاپەرەیەکی رۆژنامەی عێراقی سەردەمی رژێمیان کۆپی کردبوو کە گوایە وێنەی مامۆستا 'عەبدوڵڵا ئاگرین'ی تێدایەو پشتیوانی لە قادسیە سەدام کردووە!! بەسەر ئەندامانی کۆنگرە دابەشیان کرد، ئیدی بەوهۆیەوە رەوشێکی نەخوازراو دروست بوو، پشێوی باڵی کێشاو کەشی هۆڵەکە گۆڕا. راستیەکەشی دەستی کاک ملازم شوان و کاک محەمەدی حاجی مەحمودی تێدابوو، بۆیە مامۆستا عەبدوڵڵا ئاگرین توڕەبوو، سەکۆی شانۆی بەجێهێشت و هاتەخوارێ. لەراستیدا ئەو کارەی دژ بەو کرا، کارێکی ناحەزانەو هەرزەکارانە بوو، چونکە دڕودۆنگی لێکەوتەوە، بێمتمانەیی بەرهەمهێنا. بەداخەوە هەر ئەو رۆژە هەندێک لە سۆسیالستەکان دڵی کاک 'شەمسەدین موفتی'یان شکاند و ناچاریان کرد کە هۆڵی کۆنگرە جێبهێڵێ، ئەوە لەکاتێکدابوو کە بەڕێزیان بۆ بەرهەمهێنانی کۆنگرەکەو پڕۆسەی یەکگرتنی سێ حزبەکە ماندوونەناسانە تێکۆشابوو، زۆر خۆی هیلاک کردبوو. شوێنپەنجەی بەڕێزیان لەسەرخستنی پڕۆسەی یەکگرتندا دیاربوو. 
	ئیدی ئەو رۆژە لەنێو ئاڵۆزی و هەناسەبڕکێدا، لیژنەکان پێکهێنران و بڕیاردرا کە هەموو ئەندامانی کۆنگرە لە لیژنەیەک یان زیاتر جێ بگرن و نابێ کەسێک لەدەرەوەی لیژنەکاندا بمێنێتەوە. من لە هەر دوو لیژنەی راپۆرتی سیاسی و راگەیاندن دا ئەندام بووم. لە هەر دوو لیژنەکەدا  گەل و پاسۆکەکان وەک یەک تیپ کاریان دەکرد و لەسەر زۆربەی شتەکان هاوڕابوون، بەڵام هەڤاڵانی سۆسیالست هەریەکەیان لە ئاشێکی لێدەکرد و لەخۆڕاوە دژایەتی یەکتریان دەکرد. هەندێکیان هەر سەریان لە راپۆرتی سیاسی و راگەیاندن دەرنەدەکرد، پێشنیاری بێناوەڕۆکیان پێشکەش دەکرد و بڕگەی بێواتایان تێدەئاخنی، کە جێی پەسند نەبوون. سەرەنجام گەل و پاسۆکەکان بەتوندی لە دژیاندا راوەستان. وایلێهات هەر پێشنیارێکیان بکردبایە بەدەنگی لیژنەکە رەتدەکرایەوە. لە زۆربەی ئەو کارانەدا یان بێدەنگ دەبوون و نەیاندەتوانی داکۆکی لەپێشنیارەکانیان بکەن یان هانایان بۆ کاک رەسول مامەندو مامۆستا سەعد دەبرد. 
	لیژنەی پەیڕەوی ناوخۆ کێشەیان هەبوو، لە مادەی سێیەمی پڕۆژەی پێشنیارکراو بۆ کۆنگرە، سەبارەت بە ژمارەی ئەندامانی کۆمیتەی ناوەندی نووسرابوو: [کۆنگرە کۆمیتەیەکی ناوەندی هەڵدەبژێرێت کە پێکدێت لە ٢٥ ئەندام و ٦ ئەندامی یەدەگ -احتیاط-، کەپێویستە ئەم مەرجانە هەبێت لەو ئەندامانەدا کەخۆیان دەپاڵێون بۆ کۆمیتەی ناوەندی: 
	ا- تەمەنی لە سی ساڵ کەمتر نەبێت. 
	ب- سێ ساڵ لە ریزەکانی حزبەکەی خۆیدا کاری کردبێ. 
	ج- دەبێ ناوبانگی چاک بێ و خاوەن رابردوویەکی خەباتگێڕی بێت]. 
	لە کاتێکدا لەنێو کۆنگرەدا ساغ کرابۆوە کە هەشت کەس لە هەر حزبێک بۆ سەرکردایەتی هەڵدەبژێردرێن. واتە وەکو سێ لیستی دەبێ. بەوهۆیەوە دەبوایە بنووسرێ ٢٤ ئەندام، بەڵام راستیەکەی ئەوەی دیکە بۆ کاک 'شەمسەدین موفتی' هەڵگیرابوو، ئەویش لەبەر ناڕەزایەتی هەڤاڵانی کاک رەسول مامەند هۆڵی کۆنگرەی بەجێهشت بوو، ئیدی لە یەکگرتندا کاری نەدەکرد. هەڤاڵانی کاک رەسول مامەند پێداگریان لەسەر ٢٤ ئەندام دەکرد، کەچی ئەوانی دیکە بوێری ئەوەیان نەدەکرد کە دەستکاری تێدابکەن. پێیانوابوو کە ئایەتی کتێبی ئاسمانیەو نابێ دەستکاری بکرێ!! سەرەنجام ئەو ناکۆکیە هێنرایە ناو هۆڵی کۆنگرە، دەنگ بۆ ٢٥ ئەندام درا، کەچی لە هەڵبژاردندا تەنیا ٢٤ پاڵێوراو بۆ ئەندامی سەرکردایەتی پەسند کران. لەلایەکی دیکەوە مەرجی سی ساڵ تەمەن بۆ خۆ کاندیدا کردن دانرابوو، ئەوەش نارەواو بێجێی بوو. زۆربەی ئەندامانی لیژنەی پەیڕەو لەگەڵ ئەو مەرجە دا نەبوون، کەچی ئەوەشیان دەستکاری نەکرد. لە ئاکامدا کەسانێک خۆیان کاندیدا کرد کە لەژێر سی ساڵی دابوون. لەلایەکی دیکەشەوە دەگوترا هەندێک لەوانەی هاتوونەتە ناو کۆنگرە سێ ساڵ کەمتر لە ریزی حزبەکاندا خەباتیان کردووە، ئەوەش مەرجێکی ناڕاستە. دەگوترا مادام کەسێک بوو بە ئەندامی کۆنگرە ئیدی مافی خۆی پاڵاوتنی دەبێ، ئەگەر دەنگی پێویستیشی هێناو و متمانەی وەرگرت، مافی خۆیەتی ببێ بە ئەندامی سەرکردایەتی. مخابن ئەو خاڵەش یەکلایی نەکرایەوەو لەکۆنگرەش بەلاچاوێکەوە تێپەڕکرا. 
	رۆژی ٢٥ی ئاب لەکاتێکدا کە ئەندامان هەڵدەستان و تێبینی و پێشنیاری خۆیان دەخستە بەردەم کۆنگرەو لەسەر بڕگەو مادەکاندا گفتوگۆیان دەکرد، کاک موحسین بایز لە بەردەم مایکرۆفۆندا زۆر بەتووندی هەڕەشەی لەو کەسانە کرد کە دەستیان لە شەهیدکردنی دکتۆر خالید، عەلی عەسکەری و حوسێن بابەشێخ دا هەبوو! مەبەستی لەکاک سامی عەبدولڕەحمان بوو.، بەوهۆیەوە رەوشی ناو کۆنگرە  شلەژاو بەتەواوی تێکچوو. کاک سامی لە جێی خۆی هەڵسایەوە، هەڤاڵانی پارتی گەل لە دەورەی کۆبوونەوە، منیش بە خێرایی خۆم گەیاندە لای، تەنیا من چەکم پێبوو، دەستی کاک سامیمان گرت و لە هۆڵەکە هێنامانە دەرێ. هەرچەندە کە کاتی ئەو قسەیەش نەبوو، بەڵام لەداخی پێداگری کاک سامی لەسەر یەکگرتن لەگەڵ حزبی سۆسیالست و پاسۆک، هەڤاڵێکی خۆمان بە تووڕەییەوە بە کاک سامی گوت": (ئەوەت دەویست؟ بۆ ئەوە ئیسرارت لەسەر یەکگرتن دەکرد؟ ئەمە کۆنگرەیە یان گازینۆی لگاوچیانە؟!). دواتر بەهەوڵی کاک رەسول و مامۆستا سەعد و کاک قادر جەباری رەوشەکە ئاسایی کرایەوەو کاک سامی بۆ ناو هۆڵی کۆنگرە گەڕایەوە. 
	کاک موحسین بایز لەخۆڕاوە نەهاتبووە سەر شانۆو ئەو قسانە بێ پشتیوان نەبوون. ئێمە پێمانوابوو کە دەستی هەندێک ئەندامی سەرکردایەتی پێشووی حزبی سۆسیالستی تێدایە. ئەوکات گومانەکان لەسەر خاڵە سەید کاکەو کاک شێروان شێرەوەندی چڕدەکرانەوە. 
	لە رۆژی ٢٦ی ئابدا، دەرگەی خۆپاڵاوتن کرایەوەو ژمارەیەکی زۆر خۆیان کاندیدا کرد، دواتر دەنگدان دەستی پێکرد. پاشان دەست بەهاوێرکردنی دەنگەکان کرا. لە هاوێرکردنی دەنگەکاندا، بەتایبەتی لە خوێندنەوەدا دەردەکەوت کە زۆربەی هاوبیرانی پاسۆک بەس دەنگیان بە کاندیداکانی خۆیان داوە. ئەو کاغەزانەی کە ناوی کاک ملازم کەریم وکاک ملازم شوان لە ریزبەندی سەرەوەدا نووسرابوون، هی پاسۆکەکان بوون، بەڵام  بەدەگمەن لەناو ئەو کاغەزانەدا ناوی کاک سامی و کاک رەسولی تێدابوو. ئەوەش ناڕەزایی لێکەوتەوە، هەڤاڵانی پارتی گەل و سۆسیالست پێیانوابوو کە کاک ملازم کەریم و ملازم شوان بە بەڵێنەکانی خۆیانەوە وەفادار نەبوونە کە پێشتر رێککەوتنی لەسەر کرابوو. راستیەکەی لەسەرەتای هاوێرکردنی دەنگەکاندا، دەنگی کاک سامی و کاک رەسول نزم بوو، کەچی کاک ملازم کەریم و کاک ملازم شوان لەپێشەنگدا بوون. بەوهۆیەوە کاک سامی و کاک رەسول نیگەران بوون. من لەسەر سەکۆی هۆڵەکەدا رێنوێنی ئەوانەم دەکرد کە دەنگەکانیان هاوێر دەکرد. لەوکاتەدا کاک محەمەد عەلی دۆسکی بەدوامدا هات کە کاک سامی ناردبووی. بەپەلە چوومە میوانخانەکەی کاک سامی، ئەو کاتە دکتۆر مەجیدیش لەوێ بوو، هەردووکیان پەشیمان دەهاتنە بەرچاوان. هەر سەرپێی قسەمان کرد و داوایان لێکردم کە دەستوبرد بکەم و ئەو کێشەیە چارەسەر بکەم. دکتۆر مەجید گوتی: ( فەوەڵڵاهی زۆر بە ئاسایی وەریدەگرم ئەگەر من دەرنەچم، بەڵام نابێ دەنگی کاک سامی لە هی کاک رەسول و هی دکتۆر مەحمود کەمتر بێ! ئەوەی لەدەستت دێ بڕۆ درێغی مەکە). هەر لەوێ یەکێکم نارد تا لە خواردنگەی تاجریان کەباب و تکە بۆ ئەوانە بهێنن کە دەنگەکانیان هاوێر دەکرد؛ منیش بەپەلە بۆ هۆڵی میدیا گەڕامەوە. دوای ماوەیەک خواردن گەیشت، ئەوانیش دەستیان لە هاوێرکردنی دەنگەکان بەرداو. سێ کەس لەوانەی کە ناوەکانیان دەخوێندەوە، متمانەی تەواوم پێیان هەبوو. ئەوانم جیا کردەوەو پێمگوتن: (کاتێک ناوی کاندیداکانی پارتی گەل دەخوێننەوە، ئەگەر کاک سامی تێدابوو باشە، ئەگەرنا لەجیاتی سالم رێکار، ئێوە بخوێننەوە سامی عەبدولڕەحمان، هەروەها ئەگەر دکتۆر مەجیدی تێدا نەبوو، بەڵام مەجید رزگاری تێدابوو، ئێوە ناوی مەجید رزگاری بە دکتۆر مەجید بخوێننەوە). لەوانەیە کارێکی باشم نەکردبێ و بە ساختەکاری لەقەڵەم بدرێ، بەڵام ئەگەر ساختەکاریش بێ، دیسانەوە هیچ کاریگەری لەسەر دەنگی پاڵێوراوانی سۆسیالست و پاسۆک دا نەبوو، بەس لە دەنگی من و کاک مەجید رزگاری کەمی دەکرد. ئیدی دواتر هاوێرکردنی دەنگەکان بەو شێوەیە بەڕێوەچوو، ئاکامەیشی بەدڵی کاک کاک سامی هاتەوە. 
	دوای دوو رۆژ پڕۆسەی هاوێرکردنی دەنگەکان کۆتایی پێهات. بیست و چوار کەس بۆ کۆمیتەی ناوەندی هەڵبژێردران. لە هەر لایەنێکدا هەشت کەس دەرچووبوون. بەتێکڕایی کاک ملازم کەریم و ملازم شوان ژمارەی پێوانەییان شکاندبوو، هەریەکەیان زیاتر لە ٧٠٠ دەنگیان هێنابوو، بەڵام دەنگی کاک سامی، کاک رەسول و کاک دکتۆر مەحمود لە دەنگی ئەوان کەمتر بوو. سەرەنجام ئەوانەی کە ناوەکانیان لێرەدا تۆمارکراوە، دەنگیان هێناو بۆ کۆمیتەی ناوەندی هەڵبژێردران: 
	لە پارتی گەل: [سامی عەبدولڕەحمان، دکتۆر مەجید جەعفەر، رێکار ئەحمەد، بروسک نوری شاویس، مەجید رزگاری، زێرەڤان، عەبدوڵا ساڵح، فازل جەلال، هەروەها  کاک پاڵە باوانی و کاک عادل خانەقینی بۆ جێگر هەڵبژێردرابوون]. 
	لە حزبی سۆسیالست:[دکتۆر مەحمود، رسول مامەند، محەمەدی حاجی مەحمود، مامۆستا سەعد، قادر جەباری، نیزامەین گلی، سەید کاکە، عومەر بۆتانی، هەروەها خاڵە حاجی و عەدنان موفتی بە جێگر هەڵبژێردرابوون] 
	لە پاسۆک: [ملازم کەریم، ملازم شوان، عەبدوڵڵا ئاگرین، مامۆستا هادی، ئەندازیار مژدە، عەلی جاف، بارزان سەعید گەوهەر، حوسێن جاف، هەروەها مامۆستا کامل ژیرو مامۆستا رۆژ وەک جێگر هەڵبژێردرابوون]. 
	یەکەمین کۆبوونەوەی (ک.ن) 
	رۆژی ٢٩-٨-١٩٩٢ کۆمیتەی ناوەندی هەڵبژێردراوی کۆنگرەی یەکگرتن یەکەمین کۆبوونەوەی خۆی لەمیوانخانەی کاک سامی لە شاری هەولێر پێکهێنا. مەبەست لەو کۆبوونەوەیە دەستنیشانکردنی سەرۆک، جێگری سەرۆک و سکرتێری گشتی و هەڵبژاردنی ئەندامانی مەکتەبی سیاسی و دابەشکردنی دەزگاکان بوو. پێشتر لابەلا سەرکردایەتی هاوبەشی هەرسێ حزبەکە لە نێو خۆیاندا نیمچە رێککەوتنێکیان کردبوو کە سەرۆک دەستەڵاتێکی رەمزی هەبێ و کاک دکتۆر مەحمود ببێ بە سەرۆک، کاک ملازم کەریم بە جێگری سەرۆک و کاک سامی پۆستی سکرتێری گشتی وەربگرێ کە کاراکتەری سەرەکی حزب دەبێ. لەو کۆبوونەوەیەدا کاک رەسوڵ مامەند دەیویست کاک سامی بە دەستەڵاتێکی رەمزی ببێ بە سەرۆک و پۆستی سکرتێری گشتیش بۆ ئەو بێ، بەڵام هەر لەسەرەتادا کاک قادر جەباری و مامۆستا سەعد دژی ئەو پێشنیارە راوەستان. بەوهۆیەوە گفتوگۆو مشتومڕێکی زۆر کرا. زۆرینەی هەڤاڵان راو سەرنجی خۆیان خستە روو، بەڵام کاک محەمەدی حاجی مەحمود و کاک دکتۆر مەجید تا دواین خولەکەکانی ئەو دانیشتنە هیچ قسەیەکیان نەکردبوو، تەنیا وەک گوێگر دانیشتبوون. کاک سامی زۆر نیگەران بوو، بێگومان پۆستی سەرۆکێکی رەمزی پەسند نەدەکرد، بەڵام حەزیشی نەدەکرد کە خۆی ئەو پێشنیارە رەتبکاتەوە، کاک دکتۆر مەجید  هەستی کرد کەدەبێ ئەو قسەبکات، بۆیە بە پێکەنینەوە گوتی: (جا ئەوە چۆن دەبێ؟! کاک سامی دەبێ بە دەستەڵاتەوە براگەورە بێ هەروەک پێشتر رێککەوتنمان لەسەر کردووە). هەرچەندە کە دکتۆر مەحمود لەنێو کۆنگرەدا نەبوو، بەڵام بۆ کۆمیتەی ناوەندی هەڵبژێردرابوو، کاک قادر جەباری و مامۆستا سەعد دەیانویست کاک دکتۆر مەحمود پۆستی سەرۆکی تەشریفاتی وەربگرێ، ئەوەش بەو واتایە بوو کە کاک رەسول ئەندامی مەکتەبی سیاسی بۆ دەمێنێتەوە، ئەویش نیگەران و دڵگران بوو. ئەو هەرگیز رازی نەدەبوو لەگەڵ کاک محەمەدی حاجی مەحمود و مامۆستا سەعد و کاک قادر جەباری دا هاوپۆست بێ، چونکە پێشتر ئەو بۆ ماوەی ١١ ساڵ سکرتێری حزبی سۆسیالست بووەو براگەورەی ئەوان بووە، بۆ ئەو هاسان نەبوو بۆ ریزی ئەوان دابەزێتەوە. کورد گوتەنی: ( پۆست بەرزکردنەوە ئاسان و جێی دڵخۆشیە، بەڵام دابەزاندن کارێکی یەکجار سەختە، نیگەرانی و ناحەزی لێدەکەوێتەوە). 
	بەهۆی ئەو ناکۆکیانەوە بابەتی سەرۆک و جێگری سەرۆک و سکرتێری گشتی بۆ دواتر هەڵگیراو دەست بە پێشنیارکردن بۆ بەرپرسی کۆمیتەی پارێزگاکان کرا: مامۆستا سەعد بۆ بەرپرسی کۆمیتەی پارێزگای هەولێر؛ مامۆستا هادی بۆ بەرپرسی کۆمیتەی پارێزگای سلێمانی؛ کاک فازل جەلال بۆ بەرپرسی کۆمیتەی پارێزگای دهۆک؛ مامۆستا نیزامەدین گلی بۆ بەرپرسی کۆمیتەی پارێزگای کەرکوک؛ کاک حوسێن جاف بۆ بەرپرسی میحوەری گەرمیان (پارێزگای دیالە). دواتر نۆرەی بەرپرسی دەزگاکان (مەکتەبەکان) هات. کاک سامی پێشنیاری کرد کە کاک عەبدوڵڵا ساڵح ببێ بە بەرپرسیاری دەزگای رێکخستن چونکە شارەزایەکی زۆری هەیە!! پێشنیارکرا کە کاک قادر جەباری بەرپرسیاریەتی دەزگای پەیوەندیەکان وەربگرێ. لەو نێوەدا کاک ملازم کەریم پێشنیاری کرد تا من (رێکار ئەحمەد) ببم بە بەرپرسی مەکتەبی راگەیاندن، زۆر باسی لە سەرکەوتوویی مەکتەبی راگەیاندنی پارتی گەل کردو ئاماژەی بە رۆڵی من لە سەرپەرشتیکردنی کۆنگرەدا کرد، هەرچەندە هێشتا پێشنیارەکان نەخرابوونە دەنگدانەوە، بەڵام کاک سامی دژی ئەو پێشنیارە راوەستا. پێشنیاری کرد با مامۆستا عەبدوڵڵا ئاگرین بەرپرسیارێتی دەزگای راگەیاندن وەربگرێ. هەرچی کاک ملازم کەریم بوو دەیویست کاک عەبدوڵڵا ئاگرین لە بەرەی کوردستانیدا بمێنێتەوەو ئەندامی دەزگای پەیوەندیەکانیش بێ، بەڵام کاک سامی پێداگری کرد. لەسەر پێداگری کاک ملازم کەریم سەرپەرشتیاری رادیۆو تەلەفزیۆنەکان بۆ من پێشنیارکرا. راستیەکەی پێداگری کاک سامی بۆ من جێی تێڕامان و شتێکی سەیر بوو. کاک سامی متمانەی زۆری بەمن هەبوو، وەک هەڤاڵ و برازاێکی خۆی منی خۆشدەویست، توانای منی لە راگەیاندندا بینی بوو. هەرگیز باوەرم نەدەکرد کە پێشنیاری بەرپرسیارێتی دەزگای دارایی بۆ من بکات. من ئەندازیاریم خوێندووە، وەک نووسەرو رۆژنامەوان کارم کردووە. لە رێکخستنەوە دەستم بە سیاسەت کردووە، پێشتر بەرپرسیارێتی 'مەکتەبی راگەیاندن' و 'مەکتەبی رێکخستن'م پێکەوە لە ئەستۆ دابووە. ماوەیەک بەرپرسی لقی هەولێرو ماوەیەکیش لەکارگێڕی بەرەی کوردستاندا کارم کردبوو، کەچی کاک سامی دەزگای دارایی بەشیاو دەزانی! هەرچۆنێ بوو من وەک تاکە پاڵێوراو بۆ بەرپرسی دەزگای دارایی پێشنیارکرام. 
	یەکەمین رۆژی کۆبوونەوەی کۆمیتەی ناوەندی کۆتایی هات. کاک سامی بانگی ژوورەکەی خۆی کردم و پێیگوتم: (دەبوایە زووتر قسەت لەگەڵ بکەم، بۆیە تۆم بۆ دەزگای دارایی پێشنیارکرد، چونکە ئەوەی بەرپرسی دارایی بێ، دەبێ لەمنەوە نزیک بێ و ئاگای لە وردو درشتی داهات و دارایی هەبێ، تۆم پێ لەهەموویان باشترە. دەزگای راگەیاندن کێشەی نیە، چونکە هەر دەبێ پرس و راوێژ بە من و بە تۆ بکەن، من وەک سەرپەرشتیاری رۆژنامەو بڵاوکراوەکان، تۆش وەک سەرپەرشتیاری رادیۆو تەلەفزیۆنەکان).  
	رۆژی دواتر واتە ٣٠-٨-١٩٩٢ کۆبوونەوەی کۆمیتەی ناوەندی دەستی پێدەکردەوە، دەبوایە بۆ بابەتی سەرۆک و جێگری سەرۆک و سکرتێری گشتی بگەڕێینەوە و چارەسەرێک بدۆزینەوە، بەڵام پێشتر کاک دکتۆر مەجیدو کاک فازل جەلال و من بابەتی دەستەی سەرۆکایەتیمان تاوتوێ کردبوو. ئێمە لەو باوەڕەدابوون کە بە پێکهێنانی دەستەی سەرۆکایەتی کێشەکە یەکلایی دەبێتەوە. کاک رەسول بەگوێرەی پۆستەکەی دەستەڵاتێکی هاوشێوەی کاک سامی دەبێ، هەروەها دەبێتەوە بەرپرسی هەڤاڵانی پێشووی خۆی. لەناو کۆبوونەوەدا من ئەو پێشنیارەم هێنایە رۆژەڤەوە، بەڕێزان 'دکتۆر مەجید، قادر جەباری، ملازم کەریم، عەبدوڵلا ئاگرین، مامۆستا سەعد، فازل جەلال' پشتیوانیان لە پێشنیارەکە کرد. گفتوگۆیەکی تێروتەسەلی لەسەر کرا، خرایە دەنگدان و بەکاتی پەسند کرا. ئیدی بەو شێوەیە کاک سامی، کاک ملازم شوان و کاک رەسول وەک ئەندامانی دەستەی سەرۆکایەتی  هەڵبژێردران و بڕیاردرا کە هاودەستەڵات دەبن. کاک رەسول گوتی: (هەرچەندە پێکهێنانی دەستەی سەرۆکایەتی پێچەوانەی پەیڕەوی ناوخۆیە بەڵام بیرۆکەیەکی بەجێیەو بۆ ئەم قۆناغە شتێکی باشە و من ئیلتیزامی پێوەدەکەم و کاک سامیش بە برا گەورەی خۆمان دەزانم). 
	کاک رەسول مامەند چەند جارێک لەنێو کۆبوونەوەکەدا هەڵساو چووە دەرێ، نیگەرانی و بێزاری پێوە دیاربوو، بۆیە لە یەکێک لەو کاتانەی کە کاک رەسول لەنێو کۆبوونەوەدا نەبوو، کاک قادر جەباری پێشنیاری کرد، ئەگەر کاک رەسول منگەمنگی کرد و پاشەکشەی کرد، ئۆتۆماتیکی بە کاک دکتۆر مەحمود شوێنەکەی پڕدەکەینەوە. ئیدی بوو بە بڕیار و پێموایە لە کۆنووسی کۆبوونەوەشدا تۆمار کرا.  
	هێشتا بەیاننامەی کۆبوونەوەی کۆمیتەی ناوەندی تایپ نەکرابوو کە کاک رەسول بۆ رانیە گەڕایەوە. ئەوانەی کە بۆ بەرپرسیاری کۆمیتە پارێزگاکانیش پێشنیارکرابوون، چاوەڕوان بوون کە بودجەیان پێبدرێ و بەدەستی پڕ بچن و بەکاتی پەیوەندی بە شوێنی کارکردنیانەوە بکەن. بەرپرسیاری کۆمیتە پارێزگاکان بۆ وەرگرتنی بەشە بودجەی خۆیان چاویان لەوەبوو لەگەڵ بەرپرسی پێشنیارکراوی دەزگای دارایی دابنیشن و سەبارەت بەپێداویستی خۆیان قسە بکەن. ئەوان پێیانوابوو کە پارەیەکی زۆر لەبەردەست دایە، وەک ئەوەی پەرداخ لە دەریا پڕبکەیت!! ئەوەندە بە ئاسانی بودجەو بەشی پێداویستی خۆیان وەردەگرن و دەچنە شوێنی کاری خۆیان. مخابن ئەو بابەتە هێندە ئاسان نەبوو، من بۆ بەرپرسی دەزگای دارایی پێشنیارکرابووم، بەڵام بە فەرمی نەکرابوو، هەروەها هیچ پارەم لەبەردەستدا نەبوو. راستیەکەی چاوەڕوان بووم کاک سامی و ئەندامانی دەستەی سەرۆکایەتی دەست لە گیرفانیان رابکەن و قاسەی دارایی تژی بکەن. بۆ ئەو مەبەستە قسەم لەگەڵ کاک سامی کرد. ئەو گوتی: (داوا لە بەپرسی دارایی هەر سێ حزبەکەی پێشوو بکە تا پارەکانیان بهێنن و رادەستی ئێوەی بکەن).  
	کاک رەسول و کاک محەمەدی حاجی مەحمود بەرەو شەقڵاوە رۆیشتبوون، لەوێوە بۆ رانیە چووبوون. کاک رەسول لە رانیە مابۆوەو کاک محەمەدی حاجی مەحمودیش بۆ سلێمانی رۆیشتبوو. رۆژی ٣٠ی ئاب لەکاتێکدا تەنیا کاک سامی و کاک ملازم کەریم لەوێبوون، رووم لێنان و داوام لێکردن تا بەرپرسەکانی مەکتەبی دارایی پارتی گەل و پاسۆک بێن، هەرچی هەیە لەگەڵ مەکتەبی دارایی حزبی یەکگرتندا کۆپاکی بکەن، رادەستی ئێمەی بکەن و لە کۆنووسدا تۆمارو واژۆی بکەن. کاک ملازم کەریم بە چاوێکی پر لە پرسیارەوە سەیری کردم و گوتی: (مەگەر ئێوە! مەبەستی پارتی گەل بوو، بەرپرسیارێتی دەزگای داراییتان لەئەستۆدانیە؟! دەبێ ئێوە مشوری دارایی بخۆن! خەڵک چاوی لەدەستی ئێوەیە، هەندێک لە دۆلارە سەوزەکان دەربێنن و پێداویستی کۆمیتە پارێزگاو دەزگاکانی دیکەی پێدابین بکەن!). قسەکانی کاک ملازم کەریم بۆ من و بۆ کاک سامی جێی پرسیار و تێڕامان بوون. ئیدی بۆم ئاشکرابوو کەئەوان بەبۆنی گۆشت برژاندنەوە یەکگرتنیان کردووە. بە پێکەنینەوە پێمگوت: (ئێمە یەکگرتنمان کردووە، خۆ ئێوە پەیوەندیتان بە 'پارتی گەل'ەوە نەکردووە؟! ئەگەر وایە پێویست بە حزبی یەکگرتن ناکات، با ناوەکە هەر پارتی گەل بێ!). کاک سامی بێڕاوەستان پشتیوانی لە قسەکانی من کرد و گوتی: (دەستەی سەرۆکایەتی پێکەوە دادەنیشین و باس لە مەسەلەی دارایی دەکەین، دواتر لەگەڵ تۆ دادەنیشین و بەرنامەیەک دادەڕێژین و مەسەلەی پارە دەبڕینەوە).  
	لەدوای کۆنگرەی یەکگرتن و دەستنیشانکردنی دەستەی سەرۆکایەتی، کاک رەسول مامەند بەیاوەری شاندێکی حزبی یەکگرتن لە رۆژی ٨ی ئەیلول چووبوونە شاری شەقڵاوەو سەردانی مەکتەبی سیاسی یەکێتیی نیشتمانیی کوردستانیان کردبوو. مەبەست لەو سەردانە خستنەرووی ئاکامی کۆنگرەی یەکگرتن و جەخت کردنەوە لە پێوەندی برایانە بوو. هەر هەمان رۆژ کاک رەسول مامەندو شاندەکە چووبوونە هاوینەهەواری پیرمام (مەسیف سەلاحەدین) سەردانی مەکتەبی سیاسی 'پارتی دیموکراتی کوردستان- عێراق'یان کردبوو، لەگەڵ کاک مەسعود بارزانی کۆببوونەوەو باسیان لە ئاکامی کۆنگرەی یەکگرتن کردبوو، هەروەها جەختیان لەسەر پێوەندی دوو قۆڵی نێوان یەکگرتن و پارتی کردبۆەوە. 
	لەسەر پێشنیاری کاک سامی، داوام لە کاک ملازم شوان کرد کە بەرپرسی پێشووی دارایی پاسۆک بێتە هەولێرو کۆپاکمان لەگەڵ دا بکات، هەر بۆ هەمان مەبەست بروسکەیەکم بۆ کاک رەسول مامەند ناردو داوام لێکرد کە بەرپرسی دارایی سۆسیالست رەوانەی لای ئێمە بکات، چونکە دەمانەوێ سەبارەت بە دارایی سێ حزبەکە قسە بکەین. لەوەڵامدا کاک رەسول نووسی بووی کە حزبی سۆسیالست هەرچی هەیە لەلای کاک محەمەدی حاجی مەحمودەو مەکتەبی سیاسی هیچی نیە. ئیدی بەو هۆیەوە کارەکانی دەزگای دارایی بۆ دووەمین کۆبوونەوەی کۆمیتەی ناوەندی هەڵگیرا. 
	دیسان کۆبوونەوە و رووداوەکانی دواتر 
	لە هەفتەی سێیەمی مانگی ئەیلول، دەرچوونی کاک رەسول مامەند لە حزبی یەکگرتن و شیمانەی نۆژەنکردنەی حزبی سۆسیالستی کوردستان لەسەر زاران دەهات و دەچوو. هەواڵەکە بە گوێی کاک سامی و هەڤاڵانی سەرکردایەتی گەیشت، ئەوانیش زۆر پەرۆشانە بەدوای هەواڵەکەدا چوون. بۆ ئەو مەبەستە چەندین هەڤاڵ سەردانی کاک 'رەسول مامەند'یان کرد و لەنزیکەوە قسەیان لەگەڵدا کرد، بەڵام لەبڕیاری خۆی پەژیوان نەدەبۆوە. ئەو باسی یەکگرتنی گەورەتری دەکرد. سەرەتا کاک محەمەدی حاجی مەحمود سەردانی رانیەی کرد و چاوی بە کاک رەسول کەوت، کە هاتەوە تەواو نائومێد دیار بوو. خاڵە سەید کاکەش سەردانی کردبوو، لەوێ کاک رەسول باسی یەکگرتنی گەورەتری کردبوو. خاڵە سەید کاکە پێیگوتبوو با بەسەرهاتێکت بۆ بگێڕمەوە. کاک رەسول بە تاسەوە گوێی بۆ شل کردبوو. خاڵە سەید گوتبوی: [دەڵێن جارێکیان ژنێکی باردار لەپێش خەسووی نانی دروست دەکرد، تیرۆگی لەسەر فەرشەکەدا دەهێناو دەبرد. لەناکاو بایەکی لێبەردەبێ و زۆر بەسەر خۆیدا دەشکێتەوەو لەروودا دەمێنێ. خەسوەکەی دڵنەوایی دەکات و دەیەوێ تەریق نەبێتەوە، بە بووکەکەی دەڵێ: کچم خۆت سەخڵەت مەکە، واتای ئەوەیە کە تۆ کوڕێکت دەبێ و بە دایک و باب گەورەی دەکەیت. ئیدی ژنەکە بەو قسەیە دڵی خۆش دەبێ و بۆ دۆخی ئاسایی خۆی دەگەڕێتەوە. دیارە ژنەکە باوبژی هەبووە، پاش ماوەیەک تینی بۆ دێ، روو لە  خەسوی دەکات دەڵێ : دایە کوڕەکی دیکەش بە داک و باب گەورە بکەم؟! خەسوەکەی پێدەکەنێ و دەڵێ: وەڵا یەکێکت باش گەورە کردووە، ئیدی نۆرەی دوەمیانە]. لە پاشاندا خاڵە سەید کاکە گوتبووی: (وەڵا ئێمە یەکگرتنی یەکەممان باش بەسەر پێ خستووە، ئیدی نۆرەی یەکگرتنێکی گەورەترە!!). رۆژی ٢٥-٩-١٩٩٢ من و کاک عەبدوڵڵا ساڵح چووینە رانیە، سەردانی کاک رەسول مامەندمان کرد و لەنزیکەوە قسەمان لەگەڵدا کرد، ئەو هیچ گلەیی لە ئێمەو لەهاوبیرانی پاسۆک نەبوو، ئەو پێیوابوو کە هەڤاڵانی دێرینی خۆی ناپاکیان لەگەڵدا کردوەو ئەویان فرۆشتووە! کاک رەسول زۆر نیگەران دەهاتە بەرچاوان، بەڵام ئارام و لەسەرخۆ دەدوا، پاشان گوتی: باوەڕ بکەن لە خودام دەویست ئەوانە لە کۆڵم ببنەوە! حزبی سۆسیالستیان تێکدا، یەکگرتنیش تێکدەدەن! پاشان ئەگەر بۆچوونەکەم راست  یان هەڵە دەرچوو، ئەو کاتە وەرنەوەو دوو قسەی دیکە لەگەڵ یەکتریدا دەکەینەوە). مخابن سەردانی ئێمەو ئەندامانی دیکەی کۆمیتەی ناوەندییش هیچ کاریگەریان لەسەر هەڵوێستی ئەو بەڕێزە دانەنا. 
	رۆژی ٢٨-٩-١٩٩٢ لەبارەگای مەکتەبی سیاسی لەهەولێر کۆبوونەوەی ناوەندی بۆ تەواوکردنی کارەکان و بۆ گفتوگۆکردن لەسەر پێشنیارەکانی پێشوو (ک.ن) کۆبۆوە. لەو کۆبوونەوەیەدا بەو شێوەیە بڕیاریان لێدراو بەرپرسیاریەتیەکان دابەشکران: 
	١/ مامۆستا هادی، بەرپرسیاری کۆمیتەی پارێزگای سلێمانی. 
	٢/ مامۆستا نیزامەدین گلی، بەرپرسیاری کۆمیتەی پارێزگای کەرکوک. 
	٣/ مامۆستا سەعد عەبدوڵڵا، بەرپرسیاری کۆمیتەی پارێزگای هەولێر. 
	٤/ فازل جەلال، بەرپرسیاری کۆمیتەی پارێزگای دهۆک. 
	٥/ حوسێن جاف، بەرپرسی کۆمیتەی پارێزگای دیالە (میحوەری گەرمیان). 
	٦/ ملازم شوان، بەرپرسیاری دەزگای رێکخستن، عەبدوڵلا ساڵح، یاریدەری دەبێ، مامۆستا رۆژ و مامۆستا ئەمین ئەندامانی دەزگای رێکخستن دەبن. 
	٧/ قادر جەباری، بەرپرسییاری دەزگای پەیوەندیەکان، کاک مەجید رزگاری، عومەر بۆتانی، خاڵە حاجی و کاک مژدە تاهیر ئەندامانی دەزگا دەبن. 
	٨/ رێکار ئەحمەد بەرپرسیاری دەزگای دارایی و پێداچوونەوە. مامۆستا سەلام گۆمەشینی و کاک لوقمان سەدیق ئەندامانی دەزگا دەبن. 
	٩/ عەلی جاف بەرپرسیاری دەزگای بەدواداچوون (متابعة)، کاک پاڵە باوانی ئەندامی دەزگا دەبێ. 
	١٠/ ملازم کەریم بەرپرسیاری دەزگای سەربازی، کاک محەمەدی حاجی مەحمود، خاڵە سەید کاکە، کامەران ئەحمەد و زێرەڤان ئەندامانی دەزگا دەبن. 
	١١/ سامی عەبدولڕەحمان راستەوخۆ سەرپەرشتی دەزگای راگەیاندن دەکات. عەبدوڵڵا ئاگرین بەرپرسیاری دەزگا، خەسرۆ عەزیز، یاریدەدەری بەرپرسیار، ئاسۆ حەسەن و کامل ژیر ئەندامانی دەزگا. رێکار ئەحمەد سەرپەرشتیاری رادیۆو تەلەفزیۆنەکان. 
	١٢/ عەبدوڵڵا ساڵح بەرپرسیاری دەزگای تۆژینەوەو لێکۆڵینەوە، عومەر بۆتانی، عەبدوڵڵا ئاگرین، کامل ژیر، مامۆستا سەعد، نیزامەدین گلی و عەبدولمەوجود شنگالی ئەندامانی دەزگا. 
	١٣/ بروسکە نوری شاوێس بەرپرسیاری دەزگای رێکخستن و راگەیاندنی دەرەوە. کاک عەدنان موفتی و مامۆستا جەعفەر ئەندامانی دەزگا. 
	١٤/ مامۆستا سەعد عەبدوڵڵا، بەرپرسیاری دەزگای رێخکراوە پیشەیی و جەماوەریەکان. مامۆستا محەمەد فاتح، مامۆستا بێستون، هەڤاڵان شێرزاد و هەنگاو ئەندامانی دەزگا. 
	١٥/ سەید کاکە بەرپرسیاری دەزگای یارمەتی خێزانی شەهیدان و کاروباری پەککەوتوان. مامۆستا سەمەد، کاک هەردی عەدۆ، کاک سەربەست، کاک محەمەد عومەر و کاک موعتەسەم ئەندامانی دەزگا دەبن. 
	لەو کۆبوونەوەیەدا گفتوگۆ سەبارەت بە داوا و پێشنیاری یەکێتیی نیشتمانیی کوردستان بۆ بەشداریکردنی حزبی یەکگرتن لە حکومەت کرا. کاک سامی راشکاوانە گوتی کە برادەرانی یەکێتی لە وتاری کۆنگرەی یەکگرتن و پاشانیش داوای ئەوەیان کردوە کە حزبمان بەشداری لە حکومەتدا بکات. یەکێتی ئامادەیە دوو وەزیر بە حزبی یەکگرتن بدات، ئێمەش بەڵێنمان پێیانداوە و ئەگەر رۆڵی شایستە بە حزبی یەکگرتن بدرێ، ئەگەر لەبڕیاری سیاسی و لە هەموو دەزگاکانی حکومەتدا بەشداری بە یەکگرتن بکەرێ و رۆڵی کارای هەبێ، ئێمە بەشداری دەکەین. بۆ ئەو مەبەستە دەکرێ گفتوگۆ لەگەڵ برایانی پارتیش بکەین. مخابن ئەو بابەتە بە تووندی رەتکرایەوە، بەتایبەتی کاک قادر جەباری ناڕەزایەتی خۆی دەربڕی و راشکاوانە گوتی جێی شەرمەزاریە لەو حکومەتەدا بەشداری بکەین، حکومەتی یەکێتی و پارتی بۆ ئەوە نابێ ئێمە تێیدا بەشداری بکەین!!. ئیدی لەسەر پێداگری کاک قادر جەباری و مامۆستا سەعد ئەو پێشنیارە دەنگدانی لەسەر نەکراو بۆ کۆبوونەوەکانی دواتر هەڵگیرا. 
	هەر لەو کۆبوونەوەیەدا کاک سامی، کاک نیزامەدین گلی، کاک عەدنان مفتی (ئەگەر نەیکرد، قادر جەباری)، کاک دڵشاد میران، کاک کامل ژیر، کاک خەسرۆ عەزیز و کاک عومەر بۆتانی بۆ ئەنجوومەنی گشتی کۆنگرەی عێراقی پاڵێوران. هەروەها بریاردرا کە رۆژنامەی یەکگرتن ئۆرگانی ناوەندی حزبی یەکگرتن بێ و هەفتانە جارێک بە زمانی کوردی چاپ و بڵاوبکرێتەوە، هەروەها دوو هەفتە جارێک بە زمانی عەرەبی چاپ و بڵاوبکرێتەوە. بەڵام رۆژنامەکانی دیکە جارێ رابگیرێن و بڵاو نەکرێنەوە. 
	رۆژی دواتر واتە لە ١-١٠-١٩٩٢ کاک سامی و کاک شوان و کاک محەمەدی حاجی مەحمود سێ قۆڵی کۆبوونەوەو بڕیاریاندا کە هەر سێ لایەنی پێشوو، واتە (گەل- سۆسیالست- پاسۆک) هەریەکەیان نیو ملیۆن دینار بهێنن. کاک سامی هەر دەمودەست لەجیاتی نیو ملیۆن، کەچی یەک ملیۆن دیناری رادەستی ئێمە کرد، کاک 'ملازم شوان'یش بروسکەی بۆ کاک ئومێد عەباس نارد تا نیو ملیۆن دینار بهێنێ. بڕیاردرا کە ئەو ملیۆنەی کاک سامی کە بەردەست بوو بەسەر کۆمیتەی پارێزگاکان دابەش بکرێ. ئەندامانی دەستەی سەرۆکایەتی، واتە کاک سامی، کاک ملازم شوان و کاک محەمەدی حاجی مەحمود  هەرسێکیان لەسەر چۆنیەتی سەرفکردن نامەیەکیان بۆ رەوانە کردم ، کە تێیدا نووسرابوو: بڕی ٣٠٠ هەزار بۆ کۆمیتە پارێزگای 'کەرکوک'و ٢٥٠ هەزار بۆ کۆمیتە پارێزگای 'سلێمانی' و ٥٠ هەزار دینار بۆ کۆمیتە پارێزگای 'دیالە' (هی سلێمانی و دیالە بە کاک محەمەدی حاجی مەحمود بدرێ). هەروەها بڕی ٢٠٠ هەزار دینار بۆ کۆمیتە پارێزگای 'هەولێر'  . هەروەها بڕی ٧٠٠ هەزار بۆ کۆمیتەی پارێزگای (دهۆک و نەینەوا) بدرێ بە کاک فازل جەلال، پەنجا هەزار دیناریش قەزری هۆتێل قەسری زەهەبی (کۆشکی زێرێن) بدرێتەوە، چونکە کاتی خۆی هەندێک لە ئەندامانی کۆنگرە لەوێ بوون. بەتێکڕایی بڕی ٣٠٠ هەزار دینارمان رادەستی کاک محەمەدی حاجی مەحمود کرد. ئەو بەڵێنی دا کە هەر بچێتەوە سلێمانی، نیو ملیۆنەکە رەوانە دەکات.  
	رۆژی ٧-١٠-١٩٩٢ واتە  شەش رۆژ دواتر مامۆستا سەعد عەبدوڵڵا بەرپرسی کۆمیتە پارێزگای هەولێر نامەیەکی نووسی بوو، داوای دووسەد هەزار دینار بۆ کۆمیتەی پارێزگای هەولێر، پەنجا هەزار دینار بۆ دەزگای رێکخراوە جەماوەریەکان و پازدە هەزار دیناری بۆ شەهیدانی هەولێر کردبوو . 
	ئەو چەند رۆژەی کە کاک محەمەدی حاجی مەحمود لە هەولێربوو، لەسەر دەرفەت بازی نەدەدا. دوای کۆبوونەوە داوای لێکردم کە ئەو ئەندازیارانەی پێبناسێنم کە ئێستگەی رادیۆو تەلەفزیۆنیان دروست کردووەو بۆ پارتی گەل کاریان کردووە. راستیەکەی هەردوو ئەندازیار کاک فەتاح و مامۆستا جەبار هاوکاری ئێمە بوون، منیش زۆر رێزم لێدەنان، بۆیە هەواڵم بۆ ئەندازیار فەتاح ئیبراهیم ناردو بە کاک محەمەدی حاجی مەحمودم ناساند. ئەویش کاتێ گەڕایەوە، ئەندازیار فەتاحی لەگەڵ خۆیدا بۆ سلێمانی برد، لەوێوە بۆ شارەزوور بردبوویان. پاشان ئەندازیار فەتاح هاتەوە، وابزانم دیاریان پێدابوو. 
	چەند رۆژ دواتر کاک محەمەدی حاجی مەحمود بە کاک نەوزاد، نیو ملیۆن دیناری چاپی عێراقی بۆ رەوانە کردبووم. کاک نەوزاد گوتی: (کاکە حەمە سڵاوی هەبوو، گوتی با ئەوە بگۆڕنەوە، ئەگەر کەمی کرد باقیەکەیتان بۆ رەوانە دەکات). منیش پارەکەم بە کاک لوقمان سدیق دا کە ئەندامی دەزگای دارایی بوو، خزمی کاک مژدەی ئەندامی کۆمیتەی ناوەندی حزبی یەکگرتن بوو، تا بیبات بۆ بازارو بیگۆڕێتەوە. ئەویش لەگەڵ دوو هەڤاڵی دیکە پارەکەیان بۆ بازاڕ برد. زۆر بە خێرایی گەڕانەوە. کاک لوقمان بەهەشتاوی هاتە ژورێ و سڵاوی کرد، هەستم کرد زۆر پەرێشان و توڕەیە. هێشتا من هیچم نەپرسی بوو، ئەو گوتی: (کاک رێکار! ئەم پارەیە تەزویرە، دەڵێن لەئێران چاپ کراوە و تەزویری ئێرانی پێدەڵێن! نەک هەر نەیانگۆڕیەوە، زۆر نەمابوو پۆلیسمان بۆ بانگ بکەن و ئابڕووشمان بچێ).  
	رۆژی ٥-١٠-١٩٩٢ کۆبوونەوەی سەرکردایەتی سیاسی بەرەی کوردستانی لە هاوینەهەواری پیرمام (مەسیف سەلاحەدین) بەڕێوەچوو. کاک رەسول مامەند هاتبوو، بەڵام رێی پێنەدرا بەناوی حزبی سۆسیالست بەشداری بکات، هەر لەسەر ناوی خۆی وەک رەسول مامەند بەشداری تێدا کرد.  
	رۆژی ٦-١٠-١٩٩٢ راگەیاندراوی نۆژەنکردنەوەی حزبی سۆسیالستی کوردستان بڵاوکرایەوە. ئەوەش واتای ئەوەبوو کە بەشێکی سۆسیالست لە یەکگرتن دادەبڕێن، بەوهۆیەوە لە دەستپێکی کارواندا گورز بە حزبی یەکگرتن کەوت و ناحەزی بۆ پەیدا بوو. 
	رۆژی ٧-١٠-١٩٩٢ کاک محەمەدی حاجی مەحمود بۆ بەشداری لە کۆبوونەوەی مەکتەبی سیاسی لە هەولێر بوو، بەیەکەوە دانیشتن و مەسەلەی پارە تەزویرەکەم لەگەڵ باس کرد. ئەو وەک پیشەی هەمیشەیی خۆی بزەیەکی هاتێ و گوتی: (باشە بە هەرزانتر بیفرۆشنەوە!). پێموابوو شارەزایی لەوەداهەبوو، دەیزانی لەهەندێ شوێندا بە سێ یەک و بە چوار یەک دەفرۆشرایەوە. لەوانەیە مەبەستی بووبێ کە ئێمەش ئاڵوگۆڕی بۆ بکەین و لە کۆڵی بکەینەوە، بەڵام من ئەوەم رەت کردەوە و پارەکەم بۆ گەڕاندەوە. دواتر چوومە لای کاک سامی ئەوەم بۆ باس کرد. ئەویش سەرێکی باداو گوتی: (هەر ئەوەمان کەمبوو!). 
	لە کۆبوونەوەی مەکتەبی سیاسی بڕیاردرا کە شاندێکی یەکگرتن سەردانی هەردوو وڵاتی تورکیاو ئێران بکات. رۆژی ١٣-١٠-١٩٩٢ کاک سامی عەبدولڕەحمان و شاندێک بە هەلی کۆپتەری هاوپەیمانان لە شەقڵاوە بەرەو دیاربەکر هەڵفڕین، بڕیاریش وابوو لەوێ بە فڕۆکە بەرەو ئانکارا بفڕن. هەر لەژێر رۆشنایی بڕیارەکانی کۆبوونەوەی مەکتەبی سیاسی چەند رۆژ دواتر کاک محەمەدی حاجی مەحمود بەیاوەری شاندێک بەرەو تاران بەڕێکەوت. لەوێ چاوی بە ئاغای محەمەدی کەوتبوو. دەگوترا لەگەڵ سوپای پاسداران و وەزارەتی ئیتلاعات و وەزارەتی ناوخۆ کۆبۆتەوەو لەسەر زۆر شت رێککەوتوون. نزیکەی دوو حەفتەی پێچوو. دەنگۆی رێککەوتنی حزبی یەکگرتن لەگەڵ کۆماری ئیسلامی ئێران و هێنانی چەک بڵاوبۆوە!! یەکێتیی نیشتمانی کوردستان زۆر بەو سەفەرە نیگەران ببوو. نیگەرانی خۆیان نەدەشاردەوە، تەنانەت لە راگەیاندن دا هەڕەشەی لەو هێزە سیاسیانەی باشوور دەکرد کە پێوەندی لەگەڵ کۆماری ئیسلامی ئێران دەبەستن. راستیەکەی ئەو شاندەی بۆ تورکیا رۆیشتبوو، بەهۆی ئەوەی کە وەزیری دەرەوەی تورکیا لە دەرەوەی وڵاتەکەیدا بوو،سەفەری شاندەکەی یەکگرتن ناکام مایەوە و رۆژی ١٦ی تشرینی یەکەم بۆ کوردستان گەڕایەوە. 
	ئەوێ رۆژی یەکێتیی نیشتمانیی کوردستان زۆر دژی کۆماری ئیسلامی ئێران و دۆستەکانی ئێران بوو. بەئاشکرا هەڕەشەی دەکرد و ناڕاستەوخۆش کاک محەمەدی حاجی مەحمودی بە پیاوی ئێران دادەنا. راستیەکەیشی ئەو سەفەرەی کاک محەمەدی حاجی مەحمود لەسەر حزبی یەکگرتن حیساب بوو. پاشان وا بڵاوبۆەوە کە پێنج هەزار کڵاشنکۆفی هێناوەو هەمووی لەژێر پردەکەی سلێمانیدا فرۆشتۆتەوە. هەروەها دەگوترا ئەرزاقی زۆری هێناوە، کەچی ئەوانیش دیار نەبوون، راستیەکەی ئێستاشی لەگەڵدا بێ، ئێمە هیچمان لێنەبینی. جارێکیان ئەندامێکی مەکتەبی سیاسی یەکێتیی سەردانی کاک سامی کردبوو، راشکاوانە نیگەرانی خۆیانی سەبارەت بە پێوەندی لەگەڵ کۆماری ئیسلای ئێران پێڕاگەیاندبوو. 
	سەبارەت بە بەشداربوونی کاک رەسول مامەند لە کۆبوونەوەی بەرەی کوردستانی و بڕیارەکانی ئەو کۆبوونەوەیە، هەروەها سەبارەت بە سەردانی شاندی حزب بۆ تورکیاو ئێران، دەزگای رێکخستنی ناوەندی لەرۆژی ١٠-١٠-١٩٩٢، بڵاوکراوەیەکی ناوخۆی بۆ کۆمیتەی پارێزگاکان و کۆمیتەکانی حزب رەوانەکرد و دڵنیایی کردنەوە کە لایەنە سیاسیەکان رەفتار لەگەڵ حزبی یەکگرتنی کوردستاندا دەکەن و دڵنییایی دابوو کە کاک رەسول مامەند بە سیفەتی شەخسی بەشداری کردووە نەک بەناوی هیچ حیزبێک!!. هەر لەو بڵاوکراوەیەدا خرابووەروو کە حزبی یەکگرتن و (ی.ن.ک) سەبارەت بە ئۆپۆزیسیۆنی عێراق و ئایندەی عێراق، چۆنیەتی بەشداربوونی بەرەی کوردستانی هاوڕاو و هاوبۆچوونن. هەروەها بڕیارە نوێنەرانی گەلی کورد بە ڕێژەی ٢٥% بەشداری لە کۆنگرەی ئۆپۆزیسیۆنی عێراق دا دەکەن . 
	دوای کۆبوونەوەی مەکتەبی سیاسی، دوای دانیشتن و کۆبوونەوە لەگەڵ (ی.ن.ک) و (پ.د.ک) و دڵخۆشکردن بە بەڵێنەکانیان، سەرکردایەتی حزبی یەکگرتن پێیوابوو کە حکومەت بودجەی تایبەت بۆ حزبەکان تەرخان دەکات. ئەگەرچی نزیکەی دوومانگ بەسەر دامەزراندنی حزبی یەکگرتن تێپەڕببوو، بەڵام جگە لە ملیۆنەکەی پارتی گەل و نیو ملیۆنەکەی هاوبیرانی پاسۆک، هیچ داهاتی دیکەمان نەبوو. پێشتر بڕیاردرابوو کە داهات لە دەستی بەرەی کوردستانیدا نەمێنێ و بۆ حکومەتی هەرێم بگەڕێتەوە، هەروەها حکومەت مانگانە نیو ملیۆن دینار بەو حزبانە بدات کە نەگەیشتوونەتە پەرلەمان. بەوپێیە دەبوایە کە بودجەی حزبی یەکگرتن لانی کەم یەک ملیۆن و نیو دینار بێ. 
	رۆژی ١٦-١٠-١٩٩٢ 'مامۆستا رۆژ' جێگری کۆمیتەی ناوەندی، بەناوی دەزگەی رێکخستنی ناوەندیەوە سەبارەت بە دەزگای دارایی نووسراوێکی بە ژمارە ٢، بۆ مەکتەبی سیاسی رەوانەکرد، کە لەروانگەی دڵسۆزی و هەستکردن بەبەرپرسیارێتیەوە نووسرابوو. لێرەدا بەپێویستی دەزانم کە دەقی نووسراوەکە بخەمە بەرچاوان: 
	[ بۆ/ م.س تێکۆشەر 
	بابەت/ دەزگای دارایی 
	سڵاوی یەکگرتن و سەرکەوتن. 
	بەڕێزان! لەکاتێکدا کە دارایی و بودجەی هەرسێ لایەن (پاسۆک-گەل- سۆسیالست) بریتی بووە لە بیروباوەڕو خۆشەویستی خاک و نەتەوەکەمان و خەونی هیوای ئاییندەیەکی ئازاد، برایەتی و خۆشەویستی هاوبیری و هاوسەنگەری پەیوەندیەکی هێندە بەتینی لەنێوان ریزەکانمدا بەستبوو کە هەر کەسە بەجل و بەرگ و تەنانەت خۆراک و گیرفانی خۆی بەهی برا شۆڕشگێرەکانی زانیوە، چونکە گیان بەخشی یەک رێبازو مەبەست بوون، بەوجۆرە هەست وگیانی خۆبەخت کردن و درێژە بەخەبات و رێ و شوێنی شەهیدەکانمان دراوە. 
	بێگومان دارایی بڕبڕەی پشتی هەموو حزبێکە ئەگەر بەشێوەیەکی دروست سووی لێوەربگیرێ. ئەگەر بەگۆترەو بێ بەرنامە بڵاوبکرێتەوە، بینای  فکری و شۆرشگێری هەڵدەتەکێنێ و دەبێتە هۆی:- 
	١- ژیاندنی کەسانی بێ بیروباوەڕ و بگرە زیاندەریش، سوود وەرگرتنی لایەنەکانی تر لەو جۆرە کەسانە وەک لە (هەڵبژاردنی ئەنجوومەنی نیشتمانی کوردستانی)دا بۆمان دەرکەوت!! 
	٢- لەدەستدانی کەسانی شۆڕشگێڕ و بڵاوبوونەوەی دیاردەی دزی کردن لە (حزب)، پێچەوانەی کۆکردنەوەی یارمەتی و پیتاک بۆی، ئەمەش ئەنجامێکی ترسناکی هەیە. 
	٣- لەبری بیرکردنەوە لە پڕۆژەی گەشەپێکردنی (حزب) و بەهێزکردنی، ورتە ورت و پاشـملە وتن و زەم کردنی یەکتر دەبێتە مۆرانەو نەک تەنیا زنجیرەی رێکخستنەکانمان دەترازێنێ، بەڵکو دەبێتە هۆی لەبن هێنانی بنەماکانی داب و نەریت و رەوشتی بەرزی کۆمەڵایەتیمان و هەرەس بە ورەو وزەی برا شۆڕشگێرەکانمان دێنێ و کاتێ ئەو داراییە بەرەو کزی و نەمان بۆوە ئەندامان و دەزگاکان لەگەڵ خۆی راپێچ دەکات. 
	بۆ ئەوەی دارایی بکەینە هۆکارێکی گرنگی گەیاندنی پەیامی پیرۆزی یەکگرتن بەنێو خۆو دەرەوەی کوردستان و درێژە بە خەبات و رێبازە جەماوەریە نوێیەکەمان بدەین و رێگا نەدەین بەپێچەوانەوە دارایی دەورە سلبیەکەی ببینێت، بەپێویستی دەزانم ئەم خاڵانەی خوارەوە بکرێنە تیشکی رووناکی بۆ بەرنامەی دەزگای داراییمان:- 
	١- خۆمان بە موڵکی یەکگرتن بزانین، پێویستە سامانیشمـان لەپێناوی سەرکەوتنی یەکگرتندا ببەخشین و بەتایبەتی ئەندامە شۆڕشگێرەکانمان کە بەهۆی شۆڕشەوە لەدوای راپەڕین چیان دەستکەوت بووە پێشكەشی یەکگرتنی بکەن و بەوجۆرە دەیسەڵمێنن کە هاوچارەنووسین و سەرکەوتنیش مسۆگەر دەکەین. 
	٢- هیچ دەستکەوت و پارەو کەرەسەیەکی لایەنەکانی (گەل- پاسۆک- سۆسیالیست) لای کەس نەمێنێتەوەو بگەڕێتەوە بۆ دارایی یەکگرتن و تەنیا بەو جۆرە بەردی بناغەی یەکگرتن بۆ سەرکەوتن جێگیر دەبێت، (رێکخستنەکانمان لەکاتی کۆنگرەوەو تا ئێستا چاوەڕوانی ئەم هەنگاوەن). 
	٣- بەپێی مەرجی تایبەت یارمەتی و سلفەو قەرز بدرێت بە ئەندامان و یەکسانی و دڵسۆزی رەچاو بکرێت، نەک بەپێی سوود و ئارەزوو و مەزاجی چەند کەسانێک بێت!! چونکە ئەم رەفتارانە نەک درز بەڵکو کەلێن دەخاتە نێوان ریزەکانی رێکخستن. 
	٤- وەک دەزگایەک سەرپەرشتی دارایی بکرێ بە هۆی:- 
	ا- بوونی لیژنەی سەرف لەگشت دەزگاو لیژنەکانی حزبدا. 
	ب- بوونی لیژنەی (تدقیق)و لێپرسینەوە. 
	ج- دیاری کردنی مانگانە بەپێی بەرپرسیاری و پلەو ساڵی خزمەت و ژمارەی خێزان. 
	د- ئاگاداری کاری گومرگ. 
	هـ- بوونی سجلی تایبەت بۆ ئابوونەو بەخشیش و دەست کەوتەکان. 
	و- بوونی سلجی تایبەت بۆ تۆمارکردنی کەرەسەو ئۆتۆمبیل و چەک و تەقەمەنی لە گشت دەزگای بارەگاکانداو بەسەرکردنەوەیان. 
	ز- دیاری کردنی سنووری دەستەڵاتی سەرفی (م.س) و بەپێی پێویست. 
	٥- خستنەکاری دارایی بۆ پاشەکەوت کردن لە پڕۆژەی سوودبەخش و بەبەرنامەی تایبەت. 
	٦- بیر لە چۆنێتی بوژاندنەوەی ئابووری کوردستان و دامەزراندنی بانقی نەتەوەیی و پەڕەدان بە کارگەو کێڵگەو پیشەسازی و بازرگانی و سامانە سروشتیەکانی نەوت .. و هاوینەهەوارەکانمان بکرێتەوە. 
	لەگەڵ رێزدا، هەر بژین بۆ کورد 
	                                       م.رۆژ 
	                                دەزگای رێکخستنی ناوەندی 
	وێنەیەک بۆ/ 
	بەڕێز کاک رێکار 
	لەگەڵ رێزدا و فریای (حزب) بکەوە!  ] .  
	 ئەم نامەیە نموونەیەکی لە خەمخۆری ئەندامان بۆ سەرکەوتنی حزبی یەکگرتنی بەرجەستە دەکرد. هەر لەدەستپێکدا دەیان نامەو پەیام سەبارەت بە گێڕانەوەی دارایی سێ حزبەکە هاتن و داوامان لێکرا کە هەنگاو هەڵبگرینەوەو بەرپرسیاریەتی لەسەر شانی خۆمان لابدەین. ئێمەش هەوڵی خۆمان دا، مخابن هیچ لایەنێک ئامادە نەبوو کە کۆپاکی مەکتەبی دارایی بکات. ئێمە لە دەزگای دارایی لە روودا مابووین، لەسەرێکەوە دەمانزانی کە هەر سێ حزبەکە پێشتر پارەیان هەبووەو داراییان تژی بووە، لەسەرێکی دیکەشەوە تواناو دەستەڵاتی ئەوەمان نەبوو بچین و بەزۆر لێیانوەربگرین. بۆ ئەو مەبەستە لەگەڵ ئەندامانی مەکتەبی سیاسی قسەمان کرد. هەموویان بێدەستەڵاتی خۆیان پێشان دەدا. کاک سامی پێیگوتم: (واز بێنە! ئەوانی دیکە نایهێننەوە، منیش ئامادە نیم کە ئەوەی کۆمان کردۆتەوە لە قوڕکی ئەو  حوت (نەهەنگ)انەی بکەم. ئەوانە وەک حوتی برسی دەمیان کردۆتەوەو بەهیچ تێر نابن). 
	رۆژی ٨-١٠-١٩٩٢ مامۆستا هادی بەرپرسی کۆمیتەی پارێزگای سلێمانی، نامەیەکی پڕ لە گلەیی ناردبوو، نووسی بووی کە ئێوە هاوکاریتان بۆ پارێزگاکانی دیکە ناردووە، کەچی تەنیا ١٥٠ هەزار دینارتان بۆ ئێمە ناردووە. من وەڵامی نامەکەیم دایەوەو بۆم نووسی کە رۆژی ١-١٠-١٩٩٢ لە رێی کاک محەمەدی حاجی مەحمودەوە بڕی دوو سەدو پەنجا هەزار دینارمان بۆ رەوانە کردوون، تکایە ئەگەر وەرتان نەگرتووە، داوای لێبکەنەوە. مخابن دواتر ئەو سەد هەزارەی دیکە دیزە بە دەرخۆنەی لێکراو ئێستاش بە مامۆستا هادی نەدرا. کاک ملازم کەریم زانی بووی کە پارەکە وەک خۆی بە کۆمیتەی پارێزگای سلێمانی نەگەیشتووە، بۆیە لەو پارەیەی کە بڕیار بوو دارایی پاسۆک بۆ دەزگای دارایی یەکگرتن رەوانەی بکات، لە خۆیەوە ٣٠٠ هەزاری بۆ سەرف کردبوون. رۆژی ١٠-١٠-١٩٩٢ نامەیەکی بۆ من نارد، کە تێیدا نووسی بووی، لە پارەکەی خۆیان کە پێنج سەد هەزار دینار بووە، سێ سەد هەزاریان بە کۆمیتەی پارێزگای سلێمانی داوە، کە پێشتر سەدو پەنجا هەزاریان پێگەیشتبوو، باقیەکەشی دوو سەد هەزار بوو، بۆ منی رەوانەکردبوو . 
	بێگومان کاک ملازم کەریم لە دڵسۆزی و بەمەبەستی رازیکردنی کۆمیتەی پارێزگای سلێمانی، بەبێ پرسی دەستەی سەرۆکایەتی و بەبێ ئاگاداری دەزگای دارایی ئەو کارەی کردبوو. دیارە کارەکەش بۆ پشتیوانیکردن لە مامۆستا هادی بوو کە بەرپرسیاری کۆمیتەی پارێزگای سلێمانی بوو، ئەویش پێشتر لە پاسۆک دا هاوبیری کاک ملازم کەریم بوو. 
	دەزگای راگەیاندن و گرفتەکانی 
	مامۆستا عەبدوڵڵا ئاگرین بە فەرمی بەرپرسیاری دەزگای راگەیاندن بوو، سەرپەرشتیاری رادیۆو تەلەفزیۆنەکانیش بەمن سپێردرابوو، بەڵام رۆڵ و دەستەڵاتی دەزگای راگەیاندن سنووردار کرابوو. رۆژنامەی 'یەکگرتن' کە پێش پێکهێنانی حزبی یەکگرتن چەند ژمارەیەکی لێدەرچووبوو، لە سێیەمین رۆژی کۆنگرەدا بەبێ سڵاوکردن هاتەژوورێ و هۆڵەکەی داپۆشی. بەهۆی ئەوەی کە وێنەی چەند کەسێکی پێوەبوو، ناڕەزایی لێکەوتەوەو وابڵاوکرایەوە کە بەمەبەستی بانگەشەکردن بۆ هەڵبژاردن ئەم ژمارەیە دەرچووە!! هەر لە سێیەمین رۆژی کۆنگرەدا رۆژنامەی 'نەورۆز'، کە رۆژنامەی لقی دهۆکی پاسۆک بوو، بە ناوی پارتی سەربەخۆیی کوردستان (پاسۆک) بڵاوکرایەوە. هەروەها رۆژنامەی 'سورێن' کە رۆژنامەی لقی سلێمانی حزبی سۆسیالستی کوردستان بوو، بڵاوکرایەوەو هێنرایە نێو هۆڵی کۆنگرەوە. ئەگەر سووکە پاساوێک بۆ دەرچوواندنی رۆژنامەی یەکگرتن لە سێیەمین رۆژی کۆنگرەی هاوبەشی هەر سێ حزبەکەدا هەبووبێ، بەڵام هیچ  پاساوێک بۆ چاپ و بڵاوکردنەوەی 'نەورۆز' و 'سورێن' نەبوو، کە بەناوی حزبەکانیانەوە بڵاوکرابوونەوە. دواتریش کۆبوونەوەی کۆمیتەی ناوەندی بڕیاری دا رۆژنامەی یەکگرتن ئۆرگانی ناوەندی حزب بێ، هەفتانە بە زمانی کوردی و دوو هەفتە جارێک بە زمانی عەرەبی چاپ و بڵا بکرێتەوە. کۆمیتەی ناوەندی بڕیاری دابوو کە رۆژنامەکانی دیکە رابگیرێن کەچی بێ ئەوەی هیچ بڕیارێک لە دەزگای راگەیاندنەوە هەبووبێ، رۆژنامەی سورێن بە بڕیاری کاک محەمەدی حاجی مەحمود درێژەی پێدراو لێینووسرا (ئۆرگانی حزبی یەکگرتنی کوردستان/کۆمیتەی پارێزگای سلێمانی). ژمارەی (٧٢)ی رۆژنامەی 'سورێن' کە بەناو هی مانگی ئەیلول بوو، لە سەرەتای مانگی تشرینی یەکەمی ١٩٩٢ بڵاکرایەوە، تەنیا بەسەردێڕێکی گەورە نووسرابوو(یەکگرتن خەون و ئاواتی شەهیدان بوو ئێمە هێنامانە دی..) دەنا باس لە حزبی یەکگرتن نەکرابوو .  
	لە سەروتاردا کە دەبوایە بەدوای سەردێر (مانشێت)دا بڕۆیشتبایە و باسی لەیەکگرتن و ئاواتی شەهیدان بکردبایە، کەچی باس لە جێبەجێ کردنی ئاسایش لە کوردستان کرابوو. بابەتەکانی دیکەش بریتی بوون لە (ناڕازی حکومەتی کینیا، گەڕانەوەی جۆلان بۆ سوریا، بارەگایەکی نەتەوەیەکگرتووەکان دەدرێتە بەر قازیفە، چەند هەواڵێ). لە سەرجەمی هەشت لاپەڕەکەیدا تەنیا لە گۆشەی خوارەوەی لاپەڕە ٧ دا بەیاننامەی کۆبوونەوەی یەکەمی کۆمیتەی ناوەندی حزبی یەکگرتن چاپکرابوو. 
	 کۆمیتەی ناوەندی لە کۆبوونەوەی خۆیدا بڕیاری دا کە رۆژنامەی 'یەکگرتن' وەک ئۆرگانی ناوەندی حزبی یەکگرتن درێژەی پێبدرێ. هەموو کارەکانی رۆژنامەی یەکگرتن لە ژێر چاودێری و سەرپەرشتی مامۆستا عەبدوڵلا ئاگرین دابوو، کاک ئاسۆ حەسەن وعەبدوڵڵا قەرەداخی وەک نووسەر تێیدا دەستبەکار بوون. هەروەها کاک برزۆ عەلی هەژار سەرپەرشتی چاپی دەکرد. دواتر لەسەر پێداگری کاک سامی، رۆژنامەی 'گەل' کە پێشتر پارتی گەل بڵاوی دەکردەوە، وەک زمانحاڵی یەکگرتن بە زمانی عەرەبی درێژەی پێبدرا . ئەوەش بە کاک خەسرۆ عەزیزو کاک مەدحی مەندەلاوی سپێردرابوو، بەڵام کاک سامی راستەوخۆ سەرپەرشتی دەکرد. 
	لە رۆژی ٣-١٠-١٩٩٢ لەسەر داوای کاک سامی بڕی دە هەزار دینار بۆ ئێزگەی دەنگی یەکگرتن لە خەلیفان، پازدە هەزار بۆ رۆژنامەی یەکگرتن و بیست هەزار دینار بۆ رادیۆو تەلەفزیۆنی هەولێر سەرفکرا . بەبەراورد بە کۆمیتەی پارێزگاکان پارەیەکی یەکجار کەم بۆ دەزگای راگەیاندن بە هەر سێ جۆرەکەی (نووسرا، بیسراو و بینراو) سەرفکرا. من ئەوەم پێناخۆشبوو، خوازیاربووم کە لایەنی کەم هێندەی کۆمیتەی پارێزگایەکیان بۆ دابین بکرێ. کاک سامی کە بۆ خۆیشی رۆژنامەوان و راگەیاندکاربوو، حەزی بە پێشکەوتنی راگەیاندن دەکرد، بەڵام دوو ئەندامەکەی دیکەی دەستەی سەرۆکایەتی پێیانوابوو کە لەم قۆناغەدا دەبێ گرنگی بە کۆمیتەی پارێزگاکان بدرێ، راگەیاندن ناتوانێ وەکو پێویست رۆڵی خۆی ببینێ!!.  سەبارەت بەو بابەتە رۆژی ٥-١٠-١٩٩٢ نامەیەکم بۆ دەستەی سەرۆکایەتی نووسی و داکۆکیم لە دەزگای راگەیاندن کرد، چەند پێشنیارم خستبووەڕوو، لێمخواستبوون کە بودجەیەکی دیاریکراو بۆ دەزگای راگەیاندن تەرخان بکرێ و لانی کەم لە بوجەی کۆمیتەی پارێزگای هەولێر کەمتر نەبێ . 
	بابەتی هەرە سەیر ئەوە بوو کە رۆژی ١٦-٩-١٩٩٢ رادیۆو تەلەفزیۆنی یەکگرتن لە سلێمانی، بەبێ پرس و راوێژی دەزگای راگەیاندن و بەبێ ئاگاداری سەرپەرشتیاری ئێزگەکانی رادیۆو تەلەفزیۆن، نووسراوێکیان بۆ بەڕێوەبەرێتی گشتی پەروەردەی پارێزگای سلێمانی ناردبوو، داوایان لێکردبوون کە سێ کارمەندی سەر میلاکی بەڕێوەبەرێتی پەروەردە، بۆ رادیۆو تەلەفزیۆنی یەکگرتن دەستکراوە بکرێن، ئەوانیش بە نووسراوی ژمارە (ش٩٨٢٨) لە بەرواری ٢٩-٩-١٩٩٢ بە ئیمزای مامۆستا نەشئەت غەفوور سەعید، وەڵامیان دابوونەوەو نووسیبوویان کە بەپێی رێنوێنیەکانی بەرەی کوردستانی و ئەنجوومەنی وەزیرانی کوردستان و وەزارەتی پەروەردە، ناتوانرێ داواکاریەکە جێبەجێ بکرێ، بەڵام دەتوانن داوای مۆڵەتی بێموچەیان بۆ بکەن، بۆ ئەوەی کارەکانیان ئەنجام بدرێ . 
	نەبوونی پارە تەنگی بە رادیۆو تەلەفزیۆنەکان هەڵچنی بوو. رادیۆی دەنگی یەکگرتن کە پێشتر رادیۆی کوردستانی شۆرش بوو، بارەگای لە خەلیفان بوو، خوازیاربوون لە پێداویستیەکانیان بۆ دابین بکەین. لەو بارەیەوە رۆژی چواری تشرینی یەکەم، کاک مەدحی مەندەلاوی نامەیەکی رەوانە کردو ئاماژەی بە کێماسیەکان کرد. لەو نامەیەدا داواکرابوو کە (سێ ریکۆردەریان بۆ دابین بکرێ. پێویستیان بە وەرگێری کوردی و عەرەبی و بێژەری بادینی هەیە. ئۆتۆمۆبیلێکی دیکەیان بۆ دابین بکرێ. لەهەموو شارو شارۆچکەکاندا هەواڵنێرو پەیامنێریان بۆ دابین بکرێ. نەسریەی کادران بەتایبەتی ئەوانەی شەوانە لەوێ دەمێننەوە، زیاد بکرێ. نووسەرێک یان دووانی دیکەیان بۆ رەوانە بکرێ. چەک بە کادرەکان بدرێ. بۆ ئەوەی کادران بمێننەوە، دەبێ هاوکاریان زیاد بکرێ. جلوبەرگ و پێڵاوی زستانەیان بۆ بکڕدرێ. پاداشت و هاوکاری ئەو کادرانە بکرێ کە پێویستن بەتایبەت ئەوانەی تازە ژنیان هێناوە یان ئەوانەی بەنیازی هاوسەرگیرین).  بەڕێوەبەری رادیۆی دەنگی یەکگرتن پێشنیاری کردبوو: کە رادیۆکە بۆ شەقڵاوە یان هەولێر بگوازرێتەوە، هەروەها ئەگەر لەماوەی ئەم مانگەدا ئەو داواکاریانە جێبەجێ نەکرێن، ئیتر لە راوەستانی پەخشی رادیۆ گلەییان لێنەکەن. هەروەها رۆژی ١٠-١٠-١٩٩٢ نامەیەکی دیکەی نووسیبوو، داوا مۆڵەتی سێ رۆژی کردبوو . 
	رادیۆو تەلەفزیۆنی شارەزوور لە دوای کۆنگرەوە دامەزرابوو، چونکە بە سپۆنسەری کاک محەمەدی حاجی مەحمود بوو، ئیدی لەخزمەتی کارو چالاکی و گەڕانەکانی ئەو دابوو. بەڕێوەبەرو کارمەندانی راگەیاندن لە شارەزوور بە بێ ئەو بەڕێزە نەیاندەتوانی پەنجە بە ئاودا بکەن. 
	رۆژانە ئاگام لە رادیۆو تەلەفزیۆنی هەولێر هەبوو، جار جارە سەردانی رادیۆو تەلەفزیۆنی سلێمانی و دهۆکم دەکرد. دەبوایە دەزگای راگەیاندن، بەتایبەتی سەرپەرشتیاری رادیۆو تەلەفزیۆن، وێڕای سەرپەرشتیکردنیان، پێویست بوو بودجەشیان بۆ دابین بکات، بەڵام بەهۆی ئەوەی کە بەردەوام خەزێنەی دەزگای دارایی بەتاڵ بوو، ئیدی کاک سامی پێداویستیەکانی رادیۆو تەلەفزیۆنی هەولێری دابین دەکرد، ئەوانی دیکە دەبوایە چاویان لە دەستی کۆمیتەی پارێزگاکان بێ، یان کاتێ پارە هەبووایە دەزگای دارایی راستەوخۆ بۆی رەوانە دەکردن. 
	بێ پارەیی کاریگەری نەرێنی لەسەر دەروونی ئەندامانی دەزگای راگەیاندن دانابوو، هەروەها بەهۆی دەستتێوەردانی ئەندامانی دەستەی سەرۆکایەتی و مەکتەبی سیاسی، دەزگای راگەیاندن بێسەروبەر ببوو. هەندێک هەڤاڵیش هەر بە ئارەزوو ناکۆکیەکانیان قوڵتر دەکردەوە. جارێکیان لە سەر شتێکی بچووك کێشە لەنێوان من و مامۆستا عەبدوڵلا ئاگرین سەری هەڵدا. مامۆستا سەعد پشتیوانی لەمن کردو گوتی ئەوە بە پشتیوانی یەکێتی ئاوا دەکات! دواتر کاک عەبدوڵلا ساڵح هەواڵی دامێ کە گوایە یەکێتی نیشتمانی کوردستان پێشـمەرگەیان پێداوەو!! دەیەوێ بۆ بارەگای رادیۆو تەلەفزیۆن بچێ! لەو کاتەدا بەرپرسی دارایی و جێگری بەڕێوەبەری رادیۆو تەلەفزیۆنی هەولێر تەلەفۆنی بۆ کردم و گوتی کە مامۆستا عەبدوڵڵا ئاگرین هاتۆتە بارەگا و بە ئارەزووی خۆی هەندێک لە کارمەندەکانی دەرکردووە. کورد دەڵێ ماڵ لە خۆی نەبوو، میوانیشی بێتەسەر! منیش چەند پێشمەرگەیەکم لەگەڵ خۆم دا بردو بەتووڕەیی لە بارەگای مەکتەبی سایسی دەرچووم و بەرەو بارەگای رادیۆو تەلەفزیۆن رۆیشتم، کە گەیشتمە ئەوێ مامۆستا عەبدوڵڵا و پێشمەرگەکان رۆیشتبوون. دەنا لەوانەیە کێشەکە ئاڵۆزتر دەبوو. ئێستا دانی پێدا دەنێم کە سنگ فراوانی و لێبوردەیی مامۆستا عەبدوڵڵا ئاگرین ئاوی بە ئاگرەکە داکرد. ئەگەر ئەویش وەکو من لاملی بکردایە بێگومان خراپ بەسەر حزبی یەکگرتندا دەشکایەوە. من یاداشتێکم بۆ دەستەی سەرۆکایەتی نووسی و گلەیم لە دەستتێوەرادنی بەرپرسی دەزگای راگەیاندن کردو، بەتووندی رەخنەم لێگرت، بەوەش تۆمەتبارم کرد کە گوایە بەمەبەستی داگیرکردانی بارەگای رادیۆو تەلەفزیۆن، پێشمەرگەی یەکێتیی نیشتمانی کوردستانی هێناوە. دواتر بەناو بژیوانی کاک سامی و بەسنگ فراوانی مامۆستا عەبدوڵلا ئاگرین لەگەڵ یەکتر ئاشبووینەوەو دەستمان لەملی یەکتر کرد و لە تریقەی پێکەنینمان دا. ئیدی تا یەکگرتن هەڵوەشایەوە، وەک دوو هاوڕێباز، دەزگای راگەیاندنمان بەڕێوەدەبرد. 
	لە دەزگای راگەیاندندا بڕیاردرابوو کە هانی کادران بدرێ، هەروەها بۆ دڵگەرمکردنی کادرە سەرکەوتووەکان، بەتایبەتیش ئەوانەی کە ماندوونەناسانە کار دەکەن، ئەوانەی لەرادەبەدەر خۆیان ماندوو دەکەن و شەونخونی دەکێشن و شوێنپەنجەیان دیارە، رێزیان لێندرێ، سوپاسنامەیان بۆ رەوانە بکرێ و بەخشیشیان پێبدرێ. لەم پێوەندەدا نموویەک دەخەمە بەرچاوان . 
	نۆژەنکردنەی حزبی سۆسیالستی کوردستان 
	رۆژی ٦-١٠-١٩٩٢ راگەیاندراوی نۆژەنکردنەوەی حزبی سۆسیالستی کوردستان بڵاوکرایەوە. ئیدی کاک رەسول مامەند، کاک شێخ محەمەد شاکەلی، شێروان شێرەوەندی و ژمارەیەک تێکۆشەری بەوەجی دیکە لە یەکگرتن کشانەوە، بەوهۆیەوە کێشەی ناوەخۆی بۆ حزبی یەکگرتن دروست بوو.  
	پێشتر ئاماژەم پێکردبوو کە رۆژی ٥-١٠-١٩٩٢ کۆبوونەوەی سەرکردایەتی سیاسی بەرەی کوردستانی  لە هاوینەهەواری پیرمام بەڕێوەچووبوو. کاک رەسول مامەندیش بۆ کۆبوونەوەکە بانگکرابوو، بەڵام لەسەر پێداگری شاندی حزبی یەکگرتن، بەڕێزیان وەک کەسایەتی لەو کۆبوونەوەیەدا بەشداری کردبوو. ئیدی دوای ئەو کۆبوونەوەیە، بەبیانۆی ئەوەی کە هەوڵی دوورخستنەوەی یەکێتی و پارتی لەکاک رەسول دەدەن و کارێک دەکەن کە ئەوان پشتیوانی لێنەکەن، هەڤاڵانی سۆسیالستی ناو حزبی یەکگرتن تاک تاک و دوو دوو سەردانی مەکتەبی سیاسی هەردوو لایەنەکەیان دەست پێکرد. کاک محەمەدی حاجی مەحمود سەردانی ڕێزدار مام جەلالی کرد، دوای گەڕانەوەی بەتەنیا لەگەڵ کاک سامی دانیشت و دڵنیای کردەوە کە ئەوان متمانە بە کاک رەسول ناکەن و پشتیوانی لێناکەن!! هەروەها دوای دیداری لەگەڵ رێزدار کاک مەسعود بارزانی، هەمان ئەو دڵنیاییەی دووپات کردەوە. هەر لەو ماوەیەدا مامۆستا سەعد سەردانی کاک کۆسرەت رەسولی کرد و ئەویش بەڵێنی دابوو کە پشتیوانی لەکاک رەسول ناکەن. مامۆستا سەعد لە زمانی کاک کۆسرەتەوە دەیگێڕایەوە کە مادام حزبی سۆسیالست بەشداری لە کۆنگرەی یەکگرتندا کردووە، واتە ئەو حزبە هەڵوەشاوەتەوە. ئێستا هەر سێ حزبەکەی پێشوو بە فەرمی نەماون و حزبی یەکگرتن میراتگرو شوێنگرەوەی هەر سێکیانە، تەنانەت کاک دکتۆر فوئاد مەعسوم کە سەرۆکی ئەنجوومەنی حکومەتی هەرێمی کوردستان بوو، هەمان بەڵێنی دابوو. ئەو بەڵێنانەی یەکێتی لە بڵاوکراوەی دەزگای رێکخستن بۆ کۆمیتەی پارێزگاو کۆمیتەی قەزاو ناحیەکان ئاماژەی پێکرابوو، تێیداهاتبوو: [سەبارەت بە کۆنگرەی یەکگرتن و دامەزراندنی حزبی یەکگرتنی کوردستان، برایانی (ی.ن.ک) پشتگیری و خۆشحاڵی خۆیان دەربڕی و هەرجۆرە جیابوونەوەو لادانێک بەڕاست نازانن و پشتیوانی لێناکەن و ئیعترافی پێناکەن]. ئەو قسانە بۆ هەندێک لە هەڤاڵان جێی خۆشحاڵی بوو، بەڵام بەلای منەوە جێی گومان بوون، چونکە رۆژێک پێش بانگەوازی زیندووکردنەوەی حزبی سۆسیالستی کوردستان، کاک رەسول مامەند بۆ کۆبوونەوەی بەرەی کوردستانی بانگ کرابوو. لەو کۆبوونەوەیەدا شاندەکەی یەکگرتن بەتایبەتی کاک قادر جەباری وکاک سامی پێداگریان کردبوو کە حزبی سۆسیالست هاتۆتە ناو یەکگرتن و کەسی دیکە بۆی نیە بەو ناوەوە بەشداری لە کۆبوونەوەدا بکات. کاک فەرەنسۆ هەریری بروسکەی بۆ کاک رەسول مامەند کردبوو، ئەویش لەروودامابوو. ئەگەر رێ بە کاک رەسول نەدەدرا بەشداری کۆبوونەوەکە بکات، بەسەر کاک فەرەنسۆدا دەشکایەوە کە بۆچی بانگی کردووە. ئەگەر رێی پێددەدرا بەسەر شاندی یەکگرتن دا دەشکایەوە کە چۆن بە بەشداریکردنی رازی بوون. سەرەنجام رێ بەکاک رەسول درابوو وەک میوان بەشداری لە کۆبوونەوەی بەرەی کوردستانیدا بکات. 
	ئێمە هەموومان دەمانزانی کە بانگکردنی کاک رەسول بۆ کۆبوونەوەی بەرەی کوردستانی لەخۆڕاوە نەبووە. من بەهۆی ئەوەی کە لەڕێی کاک پاڵە باوانیەوە ئاگام لە پێشنیارەکەی کاک فەرەنسۆ بۆ مانەوەی پارتی گەل و بەڵێنی هاوکاریکردنی هەبوو، ئەو رووداوشم لەنێو ئەو هاوکیشەیەدا دەخوێندەوە؛ بۆیە راشکاوانە ئەو باسەم بۆ کاک سامی گیڕایەوە. ئەو بەنیمچە نیگەرانیەوە پرسی کە بۆچی پێشتر باست نەکردووە؟! 
	رۆژی ١٥-١٠-١٩٩٢ دەزگای رێکخستن روونکردنەوەیەکی بۆ رێکخستنەکان رەوانە کرد کە سەبارەت بەو کێشەیە تێیدا هاتبوو: [هەوڵوێستی حزبمان لەم دابڕانە بەم جۆرەی خوارەوەیە. 
	١- نەچونە ناو مەیدانی دەودەوانێ و شەڕە جوێنی راگەیاندن. 
	٢- لەگەڵ هەموو لایەنەکانی بەرەی کوردستانی وتووێژکراوەو زۆر رێز لە یەکگرتن دەگرن و پشتیوانی دەکەن و لەگەڵ هیچ دابڕانێک نین و تەئکیدیان کردووە کە (رەسول مامەند) شەرعیەتی نیە بەناوی سۆسیالستەوە قسە بکات و بەو ناوەوە نەناسرێ و مامەڵەی لەگەڵ نەکرێت. دوای ئەو بەڵێنانەی لایەنەکان دوو کۆبوونەوەی سەرکردایەتی سیاسی بەرەی کوردستانی کراوەو ئاگاداریان نەکردووەو هەوڵیان داوە بەشداری کۆبوونەوە بکەن، رێیان پێنەدراوە. 
	٣- داوای ئەو ممتەلەکاتە دەکەین و دەبێ بگەڕێتەوە بۆ حزبی یەکگرتن کە کاک رەسول مامەند دەستی بەسەردا گرتووە کە بریتین لە: 
	(١- دارایـی حـزب.  ٢- ئـێـزگەی رادیــۆ و  چـەند جیـهازێــکـی راکــاڵ. 
	 ٣- چـەنـد ئـۆتـۆمبێلێک. ٤- چەک و تەقەمەنی. ٥- ئۆتۆمبێلێکی پڕ لە دەزگای لاسلکی. ٦- ئەرشیف). 
	٤- لەبەرئەوەی کە هەموو دابڕان و پەرتبوونێک لە بەرژەوەندی دوژمنەو یەکگرتن و تەبایی خواستی سەرجەمی جەماوەرە ستەمدیدەکەمانە و دەمانگەێنێتە ئامانجە پیرۆزەکانمان بە پێویستی دەزانین کە کاتی زێڕینمان بەو کێشە لاوەکیە بەسەر نەبەین] . 
	کاک رەسول مامەند و هەڤاڵانی لەرۆژانی ٤ تا ٧-١١-١٩٩٢ لە شاری رانیە کۆنگرەیەکیان پێکهێناو ناوی دووەمین کۆنگرەی حزبی سۆسیالستی کوردستانیان لێنا. ئیدی چارەنووسی ئەوان یەکلایی بۆوە.  
	لەو کاتەدا کێشەی پارتی کرێکارانی کوردستان و هەڵوێست نواندن لەرۆژەڤ دابوو. سەرکردایەتی حزبی یەکگرتن بە پشتیوانیکردنی لەهەڵوێستی پارتی و یەکێتی دژ بە پەکەکە، دەیویست رۆیشتنی کاک رەسول بێئەکتیڤ بکات و لە هاریکاری ئەوان بێبەشی بکات. بەڵام لەوسەروبەندەدا کاک دکتۆر مەحمود لە ئەوڕوپا لەبەرژەوەندی پەکەکە  لێدوانی دا. بێگومان قسەکانی بەڕێزیان بەدڵی یەکێتی و پارتی نەبوو، بۆیە داوا دەکرا کە وەڵامی بدرێتەوە، سەرەنجام وتەبێژێک بەناوی حزبی یەکگرتن راگەیاند کە ئەو قسانەی کاک دکتۆر رامانی خۆیەتی و رەنگ لە سیاسەتی حزبی یەکگرتن ناداتەوە. ئەگەر لەبەر جیابوونەوەی کاک رەسول نەبوایە، هەرگیز حزبی یەکگرتنی کوردستان سازشی نەدەکرد و  لێدوانی ئەندامێکی سەرکردایەتی خۆی رەت نەدەکردەوە. زۆرێک لە ئەندامانی کۆمیتەی ناوەندی دژی ئەوەبوون کە هەڵوێست لە دکتۆر مەحمود بگیرێ و واپێشان بدرێ کە لێدوانەکەی تەنیا رەنگ لە رامانی خۆی دەداتەوە. مخابن بەهۆی ئەو لێدوانەوە دڵی کاک دکتۆر مەحمود لە یەکگرتن رەنجاو خۆی بەدوورگرت. تا یەکگرتن هەڵوەشایەوە هەر لاتەریک و دوورەپەرێز راوەستابوو. 
	کاک سامی زۆر شێلگیرانە هەوڵی دەدا پشتیوانی پارتی و یەکێتی بۆ یەکگرتن مسۆگەر بکات، بۆ ئەو مەبەستە رۆژی ١٦-١١-١٩٩٢ سەردانی بەڕێز کاک مەسعود بارزانی کرد. پاش ئەو سەردانە وا بڵاوبۆەوە کە گوایە رای ئەوان زۆر ئەرێنی و باشە، بەڵێنیان داوە کە پشتیوانی لەکاک رەسول نەکەن و وەک حزبی سۆسیالستی کوردستان رەفتاری لەگەڵدا نەکەن. 
	هەر بۆ ئەو مەبەستە رۆژی ١٩-١١-١٩٩٢ کاک عەبدوڵڵا ئاگرین سەردانی بەڕێز مام جەلالی کرد، کە گەڕایەوە زۆر خۆشحاڵ دەهاتە بەرچاوان، ئەویش جەختی کردەوە کە رای یەکێتی ئەرێنی و باشە، پشتیوانی لەکاک رەسول ناکەن و دەیانەوێ دۆستایەتی و پێوەندی خۆیان لەگەڵ حزبی یەکگرتندا بەهێزتر بکەن، بۆیە لە رۆژانی داهاتوودا شاندێکی باڵایان دێ و سەردانمان دەکەن. راستیەکەشی رێزدار مام جەلال زۆر رێزی کاک ملازم کەریم و کاک سامی دەگرت و پێوانەی تایبەتی بۆ دەکردن. دەگوترا کاک ملازم کەریم لە عەشەرە موبەشەرەکانی مام جەلال تاڵەبانیە. 
	گرفتی حزبی سۆسیالستی کوردستان (کاک رەسول مامەند) بەردەوام بوو. رۆژی ٢١/١١/١٩٩٢ حزبی یەکگرتن بۆ پاراستنی بارەگاکانی، هێزێکی رەوانەی شەقڵاوە کرد. لە کۆیەو رانیەو شەقڵاوە کێشەو گرفت لەنێوان حزبی یەکگرتن و حزبی سۆسیالستی کوردستان لەسەر گێڕانەوەی بارەگاکان هاتە ئاراوە. لەو پێوەندەدا ئەندامانی (م.س) پێیانوابوو کە کاک رەسول لە شوێنێکەوە هان دەدرێ و دەستی لەپشت دەدرێ بۆیە کێشە بۆ حزبی یەکگترن دروست دەکات. ئەو کێشەیە وایکرد کە مەکتەبی سیاسی بەپەلە کۆببێتەوە. رۆژی چوار شەممە، رێکەوتی ٢٥-١١-١٩٩٢ کاک سامی نامەیەکی بۆ کاکە حەمەو ملازم کەریم و کاک قادر نارد و داوای لێکردن بێن بۆ هەولێر. ئیدی لە رۆژی دووشەممە رێکەوتی ٣٠-١١-١٩٩٢ لەکۆبوونەوەی مەکتەبی سیاسیدا کاک دکتۆر مەحمود لە شوێنی کاک رەسول مامەند وەک ئەندامی دەستەی سەرۆکایەتی جێگیرکراو جەختی لەسەر کرایەوە، کەچی تا حزبی یەکگرتن هەڵوەشایەوە تەنیا یەکجاریش کاک دکتۆر مەحمود لە هیچ کۆبوونەوەیەکی حزبی یەکگرتندا بەشداری نەکرد.  
	 بەهۆی رۆیشتنی کاک رەسول، مەکتەبی سیاسی بڕیاردرا کە خاڵە حاجی لە ئیحتیاتەوە ببێ بەئەندامی کۆمیتەی ناوەندی و مامۆستا ئەمین'یش ببێ بە ئەندامی ئیحتیاتی (ک.ن)، هەر لەو کۆبوونەوەیەدا (م.س) بڕیاری دابوو کە بەهەر نرخێک بێ، نابێ هیچ بنکەو بارەگەیەک رادەستی هەڤاڵانی کاک رەسول بکرێ. راستیەکەی ئەندامانی  پێشووی سەرکردایەتی حزبی سۆسیالست، ئەوانەی لەناو حزبی یەکگرتن دابوون، زۆر دژی کاک رەسول بوون و حەزیان بە خۆشکردنی ئاگرەکە دەکرد، بەڵام زۆرینەی کادرانی پێشووی سۆسیالست دڵیان بۆ ئەو لێیدەدا. ئەگەر دڵنەوایی و خۆشەویستی نواندنی ئەندامانی سەرکردایەتی نەبوایە، لەوانەیە هەر بۆخۆیان بارەگاکانیان رادەستی هەڤاڵانی کاک رەسول دەکردەوە و بۆ لای ئەو دەگەڕانەوە. سەرەنجام لە رۆژی١٠-٢-١٩٩٣ حزبی سۆسیالستی کوردستان بۆ نێو ریزەکانی یەکێتیی نیشتمانی کوردستان گەڕایەوە کە سالی ١٩٧٩ لێیدابڕابوو.  
	کێشەی گومرگەکانی دەڤەری سلێمانی 
	پێش پڕۆسەی یەکگرتن،وێڕای گومرگەکانی بەرەی کوردستانی، لقی سلێمانی حزبی سۆسیالستی کوردستان لە دەڤەری سلێمانیدا گومرگی تایبەت بەخۆی هەبوو، باجی وەردەگرت و بۆ خۆیان سوودیان لێوەردەگرت. کاک رەسول مامەند دەیگوت ئێمە لەو گومرگانەدا هیچ سوودمەند نەبووینە، تەنیا کاک محەمەدی حاجی مەحمود دەزانێ و دەڵێ مەسرەفی لقی سلێمانی پێدەکەم! تەنانەت کاتێک بۆ دارایی حزبی یەکگرتن داوای پارەمان لێکرد، راشکاوانە گوتی کە هەرچی هەیە لەلای لقی سلێمانیەو داوا لەوان بکەن. 
	مامۆستا نیزامەدین گلی بەرپرسی کۆمیتەی پارێزگای کەرکوک بوو، لە سەرەتای مانگی یازدە هات بۆ هەولێرو باسی نەبوونی و بێپارەیی کرد، منیش هیچ پارەم لەدەستدانەبوو. کاک سامی گوتی پێیبڵێ با لە کاکە حەمە وەریبگرێ. 
	نزیکەی دوو مانگ و نیو دەبوو کە حزبی یەکگرتن دامەزرابوو، گومرگەکانی دەڤەری سلێمانی پڕکاربوون و داهاتەکەیشی نادیار بوو. لەلایەکی دیکەشەوە بەهۆی مانەوەی ئەوە خاڵە گومرگیانەوە یەکێتیی و پارتی زۆر لە حزبی یەکگرتن نیگەران و بێزار بوون. رۆژی ٥-١١-١٩٩٢ سەرکردایەتی سیاسی بەرەی کوردستانی کۆبۆوە. بەڕێزان کاک سامی، کاک محەمەدی حاجی مەحمود، کاک قادر جەباری و کاک عەبدوڵڵا ئاگرین بەشداریان تێداکرد. لەکۆبوونەوەکەدا زۆر بە ئاشکرا دژایەتی حزبی یەگکرتن کرابوو. رێزداران مام جەلال و کاک مەسعود هەڕەشەیان کردبوو. ئەوێ رۆژێ وابڵاوبۆوە کە کاک حامیدی حاجی غالی هۆشیاری بە کاک محمەدی حاجی مەحمود داوەو پێیگوتووە کە ئاگاتان لە خۆتان بێ، چونکە نیازیانە دوای رۆیشتنی مام جەلال و کاک مەسعود، پێشمەرگە پەلامارتان بدەن و بتانگرن! بۆ ئەو مەبەستە کاک محەمەدی حاجی مەحمود هێزێکی زۆری لەگەڵ خۆیدا هێنابوو. هەرچۆنێ بوو کۆبوونەوە بە خێر گوزەراو ئەوەی پێشبینی دەکرا وا دەرنەچوو. لەو کۆبوونەوەیەدا بڕیاردرا کەهەموو گومرگەکان رادەستی حکومەتی هەرێم بکرێن و نابێ لەدەرەوەی شەرعیەتدا هیچ پارەیەک لە بازرگاکان وەربگیرێ. هەروەها بڕیاردرا کە حکومەتی هەرێم سلفەیەک بە حزبەکان بدات و بەزووترین کاتیش بودجەی گونجاو بۆ  ژیانی حزبەکان دابین بکرێ. دوای هاتنەوەی شاندەکەی حزبی یەکگرتن، کە لەنێو خۆشدا تاوتوێی گومرگ دەکرا، خاڵە حاجی بروسکەیەکی بۆ کاک محەمەدی حاجی مەحمود نارد و داوای لێکرد با بۆ ماوەی هەفتەیەک گومرگەکان رابگیرێن و رێ لەو ئۆتۆمۆبیلانەش نەگیرێ کە وەزارەت گومرگی لێوەرگرتوون. 
	شەوی ٧-١١-١٩٩٢ خاڵە حاجی دیدارێکی لەگەڵ تەلەفزیۆنی یەکگرتن لە سلێمانی کردو زۆر بەرپرسانە قسەی کردو جەختی کردوە کە ئێمە بە بڕیارەکانی بەرەی کوردستانی پێبەند دەبین، بەڵام دەبێ حکومەت بودجەی حزبەکان بدات و برسیان نەکات. 
	هەڤاڵانی مەکتەبی سیاسی بەتایبەتیش کاک قادر جەباری، کاک ملازم کەریم و کاک عەبدوڵڵا ئاگرین زۆر پێداگریان لەسەر هەڵگرتنی گومرگەکان دەکردەوە. ئێمەش لە دەزگای دارایی نەماندەزانی داهاتی ئەو گومرگانە چەندن و بۆ کوێ دەچن، بۆیە پشتگیریمان لە پێشنیارەکەی ئەو بەڕێزانە دەکرد. من نازانم ئایا کاک سامی ئاگای لە داهاتی ئەو گومرگانە هەبوو یان نا؟! نازانم چ تێکەولێکەیەک لەنێوان کاک سامی و کاکە حەمەدا هەبوو؟!. ئەوەی هەبوو کاک سامی حەزی بە هەبوونی گومرگ دەکرد بەو مەرجەی داهاتەکەی راستەوخۆ بۆ دەزگای دارایی بێتەوە. ئەمەش هەر خواست و خەونێکی دوورەدەست بوو. ئێستاشی لەگەڵدابێ یەک دینار لەو گومرگانەوە بۆ دەزگای دارایی نەهات. راستیەکەیشی داهات و سوودی ئەو گومرگانە بۆ خودی کاک محەمەدی حاجی مەحمود و سەرئێشەکەیشی بۆ حزبی یەکگرتن بوو.  
	لە دوای ١٠-١١-١٩٩٢ کاتێک گومرگەکان هەڵنەگیران و رادەستی حکومەت نەکران، یەکێتی و پارتی هێزیان کۆکردەوە. ئێمە لە حزبی یەکگرتندا لە ئینزار دابووین. رۆژی ١٤ی مانگ ئاگادار کراینەوە کە هێزێکی هاوبەشی پارتی و یەکێتی چوونەتە سەر بارەگاکانی حزبی یەکگرتن لە پێنجوین، بەڵام شەڕی رووی نەدابوو. رۆژی دواتر هێزێکی گەورە بۆ سەر ئەو خاڵە گومرگیانە چووبوون کە بەناو هی حزبی یەکگرتن بوون!! دەگوترا پێشتر پێشمەرگەکان چۆلیان کردبوو، بەڵام  ئاگریان لە کەپرەکە بەردرابوو، بەوەش بڕیارەکانی بەرە جێبەجێ کرابوو!!. ئەو رۆژە هەڤاڵان لە هەولێر لە دۆخێکی یەکجار پەشێو دابوون. هەندێک پێیانوابوو کە هەر ئەمشەو پەلاماری بارەگاکانمان دەدەن. لە میوانخانەی کاک سامی بووین، کاک سامی داوایکرد کە هێزێک بۆ پاسەوانیکردن بهێنم. بە کاک سامیم گوت: (من دڵنیات دەکەمەوە کە هیچ نابێ، فەرموو ئێوە بڕۆنە ماڵەکەی خۆتان لە عەنکاوە، ئەگەر شتێک روویدا من بەرپرسیاریەتی هەڵدەگرم). 
	کاک محەمەدی حاجی مەحمود پێگەی خۆی لە شارەزوور قایم دەکرد، بۆئەو مەبەستە رادیۆو تەلەفزیۆنێکی لە شارەزوور دانابوو، کە دەزگای راگەیاندن و منیش وەک سەرپەرشتیاری رادیۆو تەلەفزیۆنەکان هەر ئاگامان لێنەبوو، بەڵام بە شێوەیەکی زۆر باش هاوکاری دەکران.  دەگوترا ئەو پارەیەی لەوێ سەرف دەکرێ بەقەد سەرفیاتی هەموو کەناڵەکانی دیکەی تەلەفزیۆن دەبێ!! بەڵام راستیەکەی ئەو پارەیە خودی خۆی پێیدەدان و لە دەزگای دارایی بۆیان سەرف نەدەکرا. پەیامنێرو کامێرامانەکان بەهۆی ئەوەی بژێوی خۆیان لەدەستی ئەو وەردەگرت، بەردەوام بەدوایدا دەڕۆیشتن، بۆ پرسەش برۆیشتایە دەیانکرد بە هەواڵ و بڵاویان دەکردەوە. 
	حزبی یەکگرتن پارەی نەبوو، خەزینەی دەزگای دارایی بەتاڵ بوو، کەچی کاک محەمەدی حاجی مەحمود بە پارەی گومرگەکان، بەسەر قوتابخانەکاندا دەسوڕایەوە و قەمسەڵەی 'شین'ی بەسەر دابەش دەکردن، سەردانی نەخۆشخانەو زانکۆی دەکرد و بەڵێنی پێدەدان کە هاوکاریان دەکات. بۆ خۆناساندن پارەی بە زانکۆی سلێمانی و تیپی مۆزیک و رێکخراوەکانی دیکە دەدا، بەس بۆ ئەوەی بڵێن ئەشەوبیلا پیاوی باشە. لەلایەکی دیکەوە ئەو بەڕێزە ئەوەندە بە هەوڵی ئازادکردنی فڵان و فیسار خەریک بوو کە لە ئێران گیرابوون، نیو ئەوەندە نەدەپڕژایە سەر کاری حزبی. رۆژانە بۆ ئەو مەبەستە خەڵک سەردانیان دەکرد، بەرپرسانی حزبەکانی دیکە نامەیان بۆ دەنارد. هەندێک دەیویست بچێ بۆ ئێران و بەرگەی پێویست بوو. هەندێک کێشەیان هەبوو دەیانویست لە ئێرانەوە بۆیان چارەسەر بکرێ. هەبوو کەسوکاری لە ئێران گیرابوو، دەبوایە ئەو داکۆکیان لێبکات و ئازادیان بکات. هەبوو نەخۆش بوو داوای هاوکاری ماددی و بەرگەی پەڕینەوە بۆ ئێرانی دەکرد. لەلایەکی دیکەشەوە بەرپرسە سەربازیەکانی حزبی یەکگرتن بەتایبەتی ئەوانەی لە حزبی سۆسیالستەوە هاتبوون، دەیانزانی کاک محەمەدی حاجی مەحمود پارەی لەژێر دەستدایە، بۆ فیشەک، چەک و پێداویستی دیکەش نامەیان بۆ ئەو دەنارد و داوایان لەو دەکرد. 
	رۆژ دوای رۆژ پێوەندی حکومەت و یەکێتی لەگەڵ حزبی یەکگرتن خراپتر دەبوو، شەڕانگێزانە رەفتاریان دەکرد. لە ٢٠-١١-١٩٩٢ مامۆستا نیزامەدین گلی نامەیەکی بۆ کاک محەمەدی حاجی مەحمود ناردبوو، من بۆخۆم نامەکەیم نەبینی بوو، بەڵام کاک سامی دەیگوت باسی ئەوەی کردوە کە خودی کاک دکتۆر فوئاد مەعسوم سەرۆکی ئەنجوومەنی وەزیرانی حکومەتی هەرێم بڕیاری داوە پشکی گومرگ لە دەڤەری کەرکوک بە حزبی یەکگرتن نەدەن، تا گومرگەکانی دەڤەری شارەزوور رادەستی حکومەت نەکرێن، رەفتار لەگەڵ حزبی یەکگرتن دا نەکەن. 
	دوو هەفتە بەسەر بڕیارەکانی سەرکردایەتی سیاسی بەرەی کوردستانی تێپەڕ ببوو، بەڵام حکومەت هیچ سلفەیەکی بە حزب نەدابوو، گومرگەکانی دەڤەری شارەزووریش دەستبەکاربوون و داهاتەکەیشی بۆ ئێمە شاراوە بوو. رێک لەو کاتەدا کاک محەمەدی حاجی مەحمود بەبیانۆی سەردانی ماڵەوەیان لە سنە، خاڵەکانی گومرگی بەسەر کردبۆوەو دواتریش لە رێی باشـماغەوە هاودیوی ئێران ببوو. ئیدی جارێکی دیکە هەواڵی هێنانی چەک وئەرزاق لەئێرانەوە بڵاوبۆوە. ئەوەش خۆی لە خۆیدا گرفتێکی دیکەی بۆ حزبی یەکگرتن دروست کرد. 
	سەفەرکردنی ئەندامانی سەرکردایەتی و شاندی حزبی یەکگرتن بۆ وڵاتی ئێران، بڵاوبوونەوەی دەنگۆی هێنانی چەک و ئازوقە نەک هەر لایەنەکانی دیکەی نیگەران کردبوو، بەڵکو ئەندامانی سەرکردایەتی حزبی یەکگرتنی کوردستانیشی دووچاری دڵەڕاوکێ و نیگەرانی کردبوو، چونکە ئەوانیش ئاگایان لە وردەکاریەکان نەبوو، کەس نەیدەزانی کە ئایا ئەو دەنگۆیانە راستن یان نا؟؟ نەدەزاندرا کە ئایا کۆماری ئیسلامی ئێران هاوکاری حزبی یەکگرتن یان هاوکاری کاک محەمەدی حاجی مەحمود دەکات؟؟! لەوپێوەندەدا کاک عەلی بەگ جاف، ئەندامی کۆمیتەی ناوەندی و بەرپرسی دەزگای بەدواداچوون لە راپۆرتێکدا بۆ دەستەی سەرۆکایەتی و مەکتەبی سیاسی نووسی بووی: [ لە ماوەیەکی کەمدا دووجار وەفدمان لە بارودۆخێکی ناسکدا چوون بۆ ئێران و خەڵک و ئەو لایەنانەی کە دژ بە حزبی یەکگرتنن و هەر یەکگرتن بە تێکڕایی، پڕوپاگەندەی زۆر ئەکەن لەلایەک ئێران سووتەمەنی و ئازوقە و چەک و دراو و یارمەتی جۆراوجۆر بە چەردەی زۆر هەردوو جارەکە دراوە بە حزبمان هەتا لە بازاڕدا وەکو زاراوەی لێهاتووە کە چەکی جۆراوجۆر هەڕاج ئەکەن بەناوی چەکی یەکگرتن؟! هەروەها ئەمجارەی دوایی زیاتر دیعایەکە گەرمترە بۆ زۆرتر؟! با لەم ڕووەوە روونکردنەوەیەکی باش هەبێت، بەڵام با مستەوایەکی سیاسی و تەحلیلاتێکی وردەکاری (مقنع)ی تیا بێت، ئەگەر راستە با بخرێتە بەرچاو کە بۆچی یارمەتیمان ئەدەن و بەرامبەر بەچی؟؟ و ئەوانەی ئەگەر هاتوون و دێن با ڕوونبکرێنەوە چۆن تصرفی پێوەکراوەو ئەکرێ؟؟!!] . 
	لەسەرەتای مانگی ١٢/١٩٩٢ تێکهەڵچوون لەنێوان بنکەی ناڵپارێزی یەکێتی و مەفرەزەیەکی یەکگرتن کە (جەمال دۆڵەسووری) لەسەر بردنی سەیارەیەک روویدا، لەئەنجامدا کەسێک کوژرا. ئیدی ئەوەش کێشەیەکی دیکەی بۆ حزب دروست کردبوو. بۆ خۆ دەربازکردن، کۆمیتەی پارێزگای سلێمانی حزبی یەکگرتن دەیگوت ئەو کابرایە هیچ پەیوەندی بە حزبەوە نیەو نازانین کێیەو لە کوێش دادەنیشێ!! 
	رۆژی ٣-١٢-١٩٩٢ سەرکردایەتی سیاسی بەرەی کوردستانی لە بارەگای کارگێڕی لەشاری هەولێر کۆبۆوە. شاندەکەی حزبی یەکگرتن هەمان ئەو شاندەبوو کە لە کۆبوونەوەی مانگی پێشوو بەشداری کردبوو. لەو کۆبوونەوەیەدا بڕیار درا کە سێ هەزارو حەفت سەد پێشمەرگەی حزبی یەکگرتن لە سوپای حکومەتی کوردستاندا بەشداریان پێبکرێ. هەروەها بڕیاردرا کە هەموو چەکە قورسەکان و ئۆتۆمۆبیلی سەربازی و کەلوپەلی سەربازی رادەستی حکومەت بکرێن. دیارە بەرەی کوردستانی لەخۆڕا ئەو بڕیارەی دابوو، باش دەیزانی کە هیچ لە حزبەکان چەکی قورس و ئۆتۆمۆبێلی سەربازی رادەست بە حکومەت ناکەن. سەرەنجام هەرواش دەرچوو.  
	سەبارەت بە کێشەی نێوان حزبی یەکگرتن و حزبی سۆسیالست (هەڤاڵانی کاک رەسول مامەند)، سەرکردایەتی سیاسی بەرەی کوردستانی بڕیاردرا کە نابێ هێز بەکاربهێنرێ و تووندوتیژی لێبکەوێتەوە. ئەگەر پێویستی کرد حکومەت بەپێی یاسا چارەسەری بکات. هەر بۆ ئەم مەبەستەش لیژنەیەکی تایبەت لە بەڕێزان عومەر فەتاح (ی.ن.ک)، دکتۆر جەرجیس حەسەن(پ.د.ک) و مەلا حەسەن(حشع) پێکهێنرا. راستیەکەی ئەو لیژنەیە تەنیا لەسەر کاغەز تۆمار کرابوو، دەنا ئێستاو ئێستاش نە جارێک کۆبۆوەو نە هیچ راو سەرنجێکی بەهێند وەرگیرا. بەکوردیەکەی 'بە ناو لە دایک بوو، بێناو مردو گۆڕەکەیش بە نادیاری مایەوە!'. 
	کێشەی دارایی، گرفتێکی بێ چارەسەر 
	رۆژی ١-١٠-١٩٩٢ لەگەڵ بەڕێزان (فازل جەلال، عومەر بۆتانی، کامیل ژیر و عەلی بەگ جاف) کۆبووینەوەو سەبارەت بە دەزگای دارایی گفتوگۆیەکی تێروتەسەلمان کرد، لەو کۆبوونەوەیەدا بڕی مووچەی پێشمەرگە، کادر و ئەندامانی سەرکردایەتی دیاری کرا، وێڕای ئەوەشەوە هەموومان هاوڕابووین کە دەبێ کادری دڵسۆزو داهێنەر لە بوارەکەی خۆیدا بەتایبەتیش کادرانی راگەیاندن سوپاسنامەو دیاری تایبەتیان پێبدرێ.  
	دواتر دەزگای دارایی ئەو رێنوێنیانەی بۆ کۆمیتەی پارێزگاکان رەوانە کرد، بەوهۆیەوە مووچەی پێشمەرگەی سەڵت، خێزاندار و بەرپرسەکان دیاریکرابوون، پێوەرێکی تاڕادەیەک باش دەکار کرابوو، بەڵام  گومانی تێدانەبوو کە ئەو مووچانە پێداویستی خێزانەکانی دابین نەدەکرد . 
	رۆژ دوای رۆژ رەوشی دارایی حزبی یەکگرتن بەرەو خراپی دەڕۆیشت. ناچاربووین کە لەکۆتایی مانگی تشرینی دووەمی ئەو ساڵە (١٩٩٢)، ئێزگەی دەنگی یەکگرتن کە پێشتر ئێزگەی دەنگی کوردستانی شۆرش بوو، هی پارتی گەل بوو، لە دوای راپەڕین بارەگای لەگوندی بەنۆکەی دەڤەری  خەلیفان داندرابوو، کاک مەدحی مەندەلاوی سەرپەرشتی دەکرد، بۆ هەولێر بگوازرێتەوە. 
	لە مانگی کانوونی یەکەمی ١٩٩٢ کاک سامی و هەڤاڵانی دیکە هەوڵ و کۆششی زۆریان بۆ پەیداکردنی سەرچاوەی دارایی دا، چەندین جار سەردانی مەکتەبی سیاسی پارتی و  یەکێتی و حکومەتیان کرد. هەروەها سەردانی رێزداران کاک مەسعود بارزانی و مام جەلال تاڵەبانیان کرد. حكومەتی هەرێم پێدانی بودجەی حزبی یەکگرتنی بە هەڵگرتنی ئەو خاڵە گومرگیانەوە بەستابۆوە کە لە دەڤەری سلێمانی هەبوون و داهاتەکەشیان لە دەزگای دارایی دەشاردرایەوە. سەرەنجام توانرا بڕی یەک ملیۆن و نیو دیناری عێراقی لە کابینەکەی کاک دکتۆر فوئاد مەعسوم وەربگرین. 
	راستیەکەی ئەو سێ لایەنەی کە حزبی یەکگرتنیان پێکهێنابوو، ئامادەنەبوون کۆپاکی دارایی خۆیان پێشان بدەن و وردبینی تێدابکرێ. هەڤاڵانی سۆسیالست جگە لە کاک محەمەدی حاجی مەحمود هەموویان وایان پێشاندەدا کە هیچیان بۆ بژێوی رۆژانەی خۆیشیان نیە!! هەروەها کاک سامی پێداگری دەکردو داواکاربوو کە ئەوان پێشتر بیهێنن. کاک سامی ئامادەبوو هێندەی هەردوو لایەنەکەی دیکە بهێنێ. کاتێک ئەوان منگە منگیان دەکرد و خۆیان لێ لادەدا، ئەویش دارایی ئاشكرا نەدەکرد. دەگوترا کە کاک سامی لە وڵاتانی ئەوڕوپا سۆپەرمارکێت و کارگەی هەیە. دەگوترا کە کەشتیێکی بارهەڵگری لە رۆمانیا هەیەو خزمەکانی ئیشی لەسەر دەکەن. دەگوتران و چیڕۆکەکان بێکۆتایی بوون. بێگومان ئەوانە تەنیا گۆتە گۆت بوون، دەنا هیچ کەس نەیدەزانی پارتی گەل (کاک سامی) چەندی هەیە. دارایی هەڤاڵانی سۆسیالستیش بە گومرگەکانەوە بەسترابۆوە، دەگوترا کە عەلی حەسەن مەجید جارێک ١٣ ملیۆن دیناری بە کاک محەمەدی حاجی مەحمود بۆ حزبی سۆسیالست ناردووەو ناوە ناوەش دیاری بۆ رەوانە دەکات. دەگوترا کە کاک محەمەدی حاجی محەمەد تەنیا سێ ملیۆن دیناری بە مەکتەبی سیاسی داوە و بە کاک رەسول مامەندی گوتوە: (با پارەکەی دیکە لای من بمێنێ، چونکە ئێوە نازانن دەستی پێوەبگرن و لە مانگێکدا هەمووی تەخشان و پەخشان دەکەن!!). بێگومان ئەوەش تەنیا بگۆومەگۆ بوو، دەنا سۆسیالستەکانیش نەیاندەزانی چەند هەیەو لە کوێ هەڵگیراوە. دارایی پاسۆک بە حیساب و کیتاب بوو. پێش پڕۆسەی یەکگرتن شەش ملیۆن دینارو نزیکەی سێ سەد هەزار دۆلاریان هەبووە. دوای یەکگرتن کاتێک بۆیان ئاشکرابووکە کاک سامی و کاک محەمەدی حاجی مەحمود نایهێنن، ئەوانیش ئەوەی داوایان لێبکرابووایە، دەیانهێنا، جارێک نیو ملیۆن دینار و جارێکی دیکەش سەدو پەنجا هەزار دیناریان هێناو ئەوەی دیکەشیان  لەنێو خۆیاندا دابەشیان کرد، یان چاپخانەو شتی دیکەیان پێ کڕی. 
	لە ناوەڕاستی مانگی دوازدەی ساڵی ١٩٩٢ جارێکی دیکە کاک محەمەدی حاجی مەحمود بەرەو ئێران رۆیشت. ئەمجارەشیان دەنگۆی هاوکاری کۆماری ئیسلامی ئێران بۆ حزبی یەکگرتن بڵاوبۆەوە. بۆ مێژوو دەڵێم بە درێژایی یەک ساڵ تەمەنی حزبی یەکگرتن واتە، لە ئابی ١٩٩٢ تا ئابی ١٩٩٣ کە من بەرپرسیاری دەزگای دارایی بووم، یەک قڕۆش لەو رێیەوە بە دەست ئێمە نەگەیشت. 
	کۆمیتەی پارێزگاکان بۆ دابین کردنی پێداویستیەکانی خۆیان، دەستیان بە فرۆشتنی شتی زیادە کردبوو. بۆ نموونە کۆمیتەی پارێزگای دهۆک لەو ماوەیەدا ٢٤٥ هەزار دینار داهاتی خۆی لە فرۆشتنی ئۆتۆمۆبیلەکانی دابین کردبوو، بەڵام خۆ نەدەکرا درێژە بە کەمکردنەوەی ئەوانی دیکە بدرێ .  
	دەستپێکی ساڵی ١٩٩٣ بۆ حزبی یەکگرتن یەکجار قورس و گران بوو، جارێکی دیکە تەنگمان بە کاک سامی هەڵچنی و داوای پارەمان لێکرد. ئەویش پرس و راوێژی بە بەڕێزان ( ملازم کەریم، عەبدوڵڵا ئاگرین، قادر جەباری و مامۆستا سەعد) کرد، هەموویان هاوڕابوون کە مەکتەبی دارایی پێشووی سێ حزبەکە دەبێ دەست لە گیرفانی خۆیان ڕابکەن. بۆ ئەو مەبەستە داواکرا کە سێ لایەنەکەی پیشوو هەر یەکەیان ٢٠٠ هەزار دینار بهێنن. دیسانەوە پاسۆک و پارتی گەل هێنایان، بۆ ئەو مەبەستە کاک سامی، ملازم کەریم، عەبدوڵلا ئاگرین و کاک قادر جەباری نامەیەکی هاوبەشیان بۆ کاک محەمەدی حاجی مەحمود ناردوو داوایان لێکرد کە ئەویش ٢٠٠ هەزار دینار بهێنێ. کاک سامی لە گیرفانی خۆیەوە هاوکاری ئێستگەی رادیۆو تەلەفزیۆنی هەولێری دەکرد. تەنانەت وایلێهاتبوو بەڕێوەبەری رادیۆو تەلەفزیۆن بەبێ ئاگاداری دەزگای دارایی بۆدابین کردنی پێداویستی رۆژانە، راستەوخۆ یەخەی کاک سامی دەگرت و ئەویش هاوکاری دەکرد و پێیدەگوت کە نابێ دەزگای دارایی ئەوە بزانن، با لیستی سەرفیاتەکان لای خۆتان بمێنێ، کەی دارایی هەیبوو، لێیان وەربگرنەوەو بۆ منی بگێڕنەوە. بەڕێوەبەری رادیۆو تەلەفزیۆنی هەولێر کە پارەکەی وەربگرتایە، من یەکسەر دەمزانی، چونکە ئەو رۆژە دەینارد لە خواردنگەی ناوشار فراوینیان بۆ بێ. لە کاتێکدا بۆ خۆیان ناندین (چێشتخانە)یان هەبوو، سێ ژەمە خواردن ئامادە دەکرا. کاتێک منیشی دەبینی، بەپێکەنیەوە دەیگوت: (کاک سامی لە تۆ باشترە، ئەو پارەمان پێدەدات بەڵام ئەتۆ بەس فەرمانمان بەسەردا دەکەیت). 
	لە ٥-١-١٩٩٣ بەمەبەستی کەم کردنەوەی گلەیی و گازاندەی هەڤاڵان، لە دەزگای دارایی بڕیارمان دا بەنووسراوێک داوای لیستی سەرفیاتی مانگی کانونی یەکەمی ١٩٩٢ بکەین. لەو نووسراوەدا کە ژمارەکەی ٢٠٥ بوو، واپێشاندرابوو کە ئەوان لیستی سەرفیاتیان نەگەڕاندۆتەوە، بۆیە هاوکاریان بۆ رەوانە نەکراوە!! لە نووسراوەکەدا هاتبوو: (دووپاتی دەکەینەوە کە یەکێک لەبنەما پێویستەکانی هەر حزب و دەزگەیەک بریتیە لە پێشكەشکردنی حساباتی دارایی رێکوپێک و بەفیڕۆنەدانی، چونکە بارودۆخی ئەمڕۆی ئابووری گەلەکەمان و حزبمان داوامان لێدەکات کە زیاتر سووربین لەسەر پاکی و وردبینی و رێکی حسابات) .  
	کۆمیتەی پارێزگاکان دەستوبردیان کردو زۆر بەخێرایی وەڵامی نووسراوی داراییان دایەوە. لیستی سەرفیاتیان بە واژۆی بەرپرسی پەیوەنددار گەیاندە دەستمان. بەسەیرکردنی ئەو راپۆرت و سەرفیاتانە وەک دەگوترێ لە دین وەرگەڕاین. خەزێنەی حزب بەتاڵ بوو، کەچی ئەوان بەپای پیلان سەرفیان کردبوو. دارایی کۆمیتەی پارێزگاکان کورتی هێنابوو، داوای پڕکردنەوەی کورتهێنانەکەیان دەکرد. بۆ نموونە کۆمیتەی پارێزگای دهۆک یەک ملیۆن و سەدو سێ وشەش هەزارو نۆسەدو سی و چوار (١١٣٦٩٣٤) دیناریان سەرف کردبوو . 
	لەمانگی شوباتی ١٩٩٣ نەبوونی زۆری بۆ هێنابووین، کاک ملازم کەریم  و کاک قادر جەباری سەردانی بەڕێز مام جەلال و کاک کۆسرەت و کاک دکتۆر فوئاد مەعسومیان کردبوو. مام جەلال داوای لە کاک دکتۆر فوئاد مەعسوم کردبوو کە حکومەتی هەرێم بڕی دوو ملیۆن دینار بە حزبی یەکگرتنی کوردستان بدات. هەرچەندە من بەرپرسی دارایی بووم، بەڵام هەر ئاگاشم لێنەبوو. کاک قادر جەباری چووبوو ئەو پارەیەی وەرگرتبوو، کاک ملازم کەریم لە ژوورەکەی خۆی دەستی بەسەردا گرتبوو. ئەو پێیوابوو کاکە حەمەو کاک سامی پارەیان هەیەو لەژێرەوە بە هەڤاڵانی خۆیانی دەدەن. ئەو گومانەیشی راستبوو. کاکە حەمە لە پارەی گومرگی دەڤەری سلێمانی پێداویستیەکانی خۆی دابین دەکرد. ئیدارەی مەکتەبی سیاسی و رادیۆو تەلەفزیۆنی هەولێر راستەوخۆ لە گیرفانی کاک سامی پێداویستیەکانی خۆیان مسۆگەر دەکرد. 
	رۆژی سێ شەممە، رێککەوتی ١٦-٢- ١٩٩٣ کاک قادر جەباری ئەو دوو ملیۆنەی هێنابوو، ملیۆنێک لەجیاتی بودجەی هەردوو مانگی یەک و دووی ساڵی ١٩٩٣ ی حزبی یەکگرتنی کوردستان بوو، هەروەها  ملیۆنەکەی دیکەش وەک دیاری بەڕێز مام جەلال بوو.  هەروەها پارەکەش لای کاک ملازم کەریم  گل درابۆوە. کاک کەریم هاتە لای من و بە گاڵتەوە گوتی: (ئەگەر من ببم بە خەزنەدارت قەبوڵم دەکەیت یان نا؟). خەزێنەی دەزگای دارایی بەتاڵ بوو، گوتم: (ئەگەر خەزینە بەتاڵ بێ هەموو کەس ناتوانێ ببێتە خەزنەدار!). ئەو گوتی: (دوێنێ تۆ لێرە نەبوویت، کاک قادر جەباری چووبووە وەزارەتی دارایی و هێناویەتی، ئیتر قاسەکەم پڕ کردووە). 
	بۆ سەرفکردنی ئەو دوو ملیۆن دینارە دەبوایە من و کاک سامی پێکەوە ئیمزای بکەین، ئینجا کاک ملازم کەریم پارەکەی سەرف دەکرد. رۆژی ١٦ی مانگ کاک سامی بەتەنیا دوو نامەی بۆ ناردبوو بەڵام کاک کەریم گوتبووی با بەیانی 'رێکار'یش ئیمزای بکات. لە رۆژی ١٧ی شوباتدا ئەم پارانەمان سەرف کرد: 
	بەتێکڕایی لە رۆژی ١٧ی شوباتدا بڕی یەک ملیۆن و شەش سەدو هەشتاو نۆ هەزار دینار بەئیمزای کاک سامی و من لەلایەن خەزنەدارەوە سەرف کرا . 
	تا ئەو کاتەش بودجە یان سلفەی حزبی یەکگرتن لەلایەن حکومەتی هەرێمی کوردستانەوە دیاری نەکرابوو، چاوەڕوان بووین وەزارەتی دارایی و ئابووری بە نووسراوی فەرمی ئاگادارمان بکاتەوە. مانگی سێ بەبیانۆی زۆری پشووی فەرمی و نافەرمیەوە حکومەت خۆی بێدەنگ کرد و هەواڵێک لەبودجە نەبوو.  
	رۆژی٥-٣-١٩٩٣ کاک عەلی بەگ جاف، ئەندامی کۆمیتەی ناوەندی و بەرپرسی دەزگای بەدواداچوون (متابعة)، سەبارەت بە رەوشی حزب راپۆرتێکی لەژێر ناوی (چەند تێبینیەک دەربارەی بارودۆخی حزبمان لە یەکگرتنەوە تاکو ئێستا) بۆ دەستەی سەرۆکایەتی و مەکتەبی سیاسی بەرزکردەوە. لەو راپۆرتەدا باسی هەموو دەزگاکان کرابوو. سەبارەت بە دەزگای دارایی تێیدا هاتبوو:[دوای ئەوەی گومرگ بە رەسمی نەماوەو دوو مانگە حكومەتی فیدراڵی کوردستان بودجەی دیاریکراو ئەدات بە حزبەکانی بەرەی کوردستانی، لەوانەش حزبی خۆمان، پێویستە شاراوە نەبێت بەلای کەمەوە لای ئەندامانی سەرکردایەتی حزب بەتایبەتی تر لای(متابعة)ی جوانەمەرگ و لەبارچوو؟!!، چونکە حکومەتی کوردستان یارمەتی حزبەکان بەشتێکی نهێنی نازانێ لەکرداریا ئیتر بۆچی ئێمە بیشارینەوە؟!. 
	وەکو لە پەیڕەوو پڕۆگرامدا هاتووە ئەو سەرچاوانە باس ئەکات کە دارایی بۆ حزب دابین ئەکات. ئەبێت ئەمانە مانگ بە مانگ بخرێنە پێشچاو و یەک فلس بە غەیری رێگەی سازمان و دەزگای دارییەوە کەسانی ترو لایەنی تر دەستکاری نەکات و لە سجلاتی حزبدا چەسپ و تۆمار بکرێت تاکو ئەو پیاچوونەوەو متابەعەیەی پەیڕەو و پڕۆگرام دایناون دەست بەکاربێ بۆ تەدقیق و بەراوردکردن] هەر لەو راپۆرتەدا کاک عەلی بەگ جاف نووسی بووی: [ ئێستەش کەسانێ هەن بەناوی حزبی یەکگرتنەوە لەگەڵ کەسانی پارتی و یەکێتی رێککەوتن و خاڵی سەیتەرەو گومرگیان داناوە، مەکائین ئاودیو ئەکەن ئایا پارەکەی بۆ حزب ئەبێت؟؟!]. 
	بێگومان کاک عەلی بەگ جاف و ئەندامانی سەرکردایەتی حزبی یەکگرتن بەباشی دەیانزانی کە داهاتی ئەو سەیتەرەو خاڵە گومرگیانە بە حزبی یەکگرتن نادرێن، بەڵکو لەلایەن کەسانێکەوە گل دەدرێنەوەو بۆخۆیان سوودی لێوەردەگرن. هەڤاڵانی دەڤەری شارەزوورو سلێمانی بەوردی ئاگایان لەو کێشەیە هەبوو، بۆیە بەنامەو بە راپۆرت باسیان لەو داهاتانە دەکردو خوازیاربوون کە بۆ حزب بگەڕێتەوە.  
	 لە ١١-٤-١٩٩٣ کاک کۆسرەت رەسول عەلی کابینەی دووەمی حکومەتی هەرێمی کوردستان پێکهێنا. هەم بۆ پیرۆزبایی و هەمیش بۆ مەلەسەی بودجە چەند جارێک سەردانی حکومەتمان کرد. سەرەنجام بڕی نیو ملیۆن دیناریان سەرف کرد، بەڵام لە بانک (مصرف الرافدین) پێمانگوترا ئەگەر ژمارەی حیساب نەکەنەوە، مانگی داهاتوو پارەتان پێنادەین. بۆ مانگی ئایار ژمارە حیسابێک بەناوی حزبی یەکگرتن کرایەوە کە ژمارەکەی (٦٦٣٠) بوو، تەنیا  بە واژۆی من دەتوانرا پارەی لێڕابکێشرێ. 
	رۆژی ١٣-٥-١٩٩٣ وەزارەتی دارایی و ئابووری نووسراوی ژمارە (١٠٨) بۆ بانکی ناوەندی عێراقی/ هەرێمی کوردستان ناردو داوای لێکرد کە بڕی ٥٠٠ هەزار دینار بڕێژێتە ناو ژمارە حیسابی (٦٦٣٠) لە بانکی رافیدەین . بەم شێوەیە بۆ یەکەمینجار بودجەی حزبی یەکگرتن بە دەفتەرچەی حیساب، بەلاپەڕە (١٢١٨٨٥٢) لە رۆژی ١٥ی ئایار لە بانکی رافیدەین  چوار سەد هەزار دیناری عێراقی ڕاکێشراو سەد هەزار بۆ رۆژانی دواتر هێڵرایەوە  . لە مانگی حوزەیران حکومەتی هەرێم جارێکی دیکە لە رک راچوو، سلفەی بە حزبی یەکگرتن نەدا و وابڵابۆوە کە راگیراوەو چیتر نادرێ. 
	ئەندامانی دەستەی سەرۆکایەتی، مەکتەبی سیاسی و منیش وەک بەرپرسی دەزگای دارایی لە دەرگەی ئەم و ئەومان دا. چەند جارێک سەردانی کاک کۆسرەت سەرۆکی حکومەت و کاک دکتۆر رۆژ جێگری سەرۆکی حکومەتی هەرێمی کوردستان و کاک شێخ دارۆ وەزیری دارایی و ئابووریمان کرد. پاساوەکانیان لاوازبوون و دڵیان تێر ئاو نەدەکرد!. ئیدی خۆیابوو کە یەکێتی و پارتی لەڕێی حکومەتەوە گوشارەکانی خۆیان چڕتر دەکەنەوە. مەبەستی ئەوان بێهێزکردنی حزبی یەکگرتن و دەستەمۆکردنی سەرکردەکانی بوو. 
	لەیەکێک لەو جارانەی کەمن بۆ بەدواداچوونی بودجەی حزب سەردانی کاک کۆسرەتم کردبوو، بەڕێزیان پێیگوتم: (ئەدی عەلی حەسەن مەجید بودجەتان بۆ رەوان ناکات؟!). ئەو پرسیارە نیگەران و توڕەی کردم، لەوەڵامدا گوتم: (حزبی یەکگرتن رۆژێک لەرۆژان گفتوگۆی لەگەڵ رژێمی بەعس نەکردووە، ئەگەر مەبەستت پێش هەڵبژاردنە، ئەوە حزبەکانی بەرەی کوردستانی هەموویان پێکەوەبوون). ئەو پێداگری لەسەر پێوەندی نێوان سەرکردەکانی حزبی یەکگرتن کردەوەو گوتی: (ئێمە  زانیاریمان هەیە کە حزبی یەگکرن نامەی بۆ عەلی حەسەن مەجید ناردووەو ئەویش وەڵامی داونەتەوە، ناکرێ ئاگات لەوە نەبێ!). 
	راستیەکەی لەنێو ئەو قسانەدا گومانێک خۆی حەشاردابوو. دوای گەڕانەوەم، ئەو بابەتەم لەگەڵ کاک سامی باس کرد. پێمناخۆشبوو کەمن ئەندامی سەرکردایەتی بم و ئاگام لەو مەسەلەیە نەبێ، چونکە ئێمە ئەوانەی لە پارتی گەل و پاسۆک هاتبووین، زۆر دژی پێوەندی لەگەڵ رژێمی بەعس بووین، بەڵام هەڤاڵانی سۆسیالست لە کۆبوونەوەکانیشدا مەیلی خۆیان بۆ پێوەندی لەگەڵ حزبی بەعس نەدەشاردەوەو خوازیاربوون کە پێوەندی باش لەگەڵ بەغداد دروست بکرێ. 
	کاک سامی سەبارەت بە نامەی عەلی حەسەن مەجید، گوتی: (ئەوە ئێمە نەمانکردووە، پێشتر سۆسیالست و کاکە حەمە کردوویانە، دوای یەکگرتن هەوڵیاندا درێژەی پێبدەن، بەڵام ئێمە لە دەستەی سەرۆکایەتی رەتمان کردەوە بۆیە پێویست نەبوو لە کۆبوونەوەی مەکتەبی سیاسی و کۆمیتەی ناوەندیدا باسی لێوە بکەین!. هەروەها جارێکی دیکە کاکە حەمە نامەی بۆ عەلی حەسەن مەجید ناردبوو، ئەویش دوو مانگ پێش ئێستا وەڵامی نامەکەی بۆ دەستەی سەرۆکایەتی ناردبۆوە، بەڵام ئێمە بەپێویستمان نەزانی و بەردێکمان لەسەر دانا!!). وەڵامەکەی کاک سامی نەیتوانی باوەڕ بەمن بهێنێ کە کاک سامی ئاگای لە ناردنی ئەو نامانە نیە. بەتایبەتی زۆرجاران بە گاڵتەوە گوتبووی ئەگەر لەگەڵ سەدام رێکبکەوین لە زۆر دەموچاوی کرێت رزگارمان دەبێ. 
	نامە ناردن بۆ عەلی کیمیاوی و هاتنەوەی وەڵام بۆ دەستەی سەرۆکایەتی بۆ من بە هاسانی هەرس نەدەکرا، چونکە حزبی یەکگرتن لە ئامانجە ستراتیژیەکانی خۆیدا جەختی کردبۆوە کە: (کورد لە کوردستاندا یەک نەتەوەیە کە خاوەنی مێژوو، خاک، زمان، داب و نەریتی تایبەتی خۆیەتی و لەلایەن داگیرکەرانەوە بە پێچەوانەی خواست و ویستی خۆی دابەش کراوە، لەبەر ئەوە خەبات دەکەین لە پێناوی سەربەخۆیی کوردستان و وەدەستهێنانی دیموکراسی و ئازادی وەک هەموو نەتەوەیەک لە جیهاندا ). 
	رۆژی دواتر سەردانی دەزگای رێکخستنم کرد، بەڕێزان عەبدوڵڵا ساڵح و مامۆستا رۆژ لەوێ بوون، سەبارەت بە ناردنی نامە بۆ عەلی حەسەن مەجید پرسیارم لێکردن، ئەوانیش هیچ ئاگایان لەو مەسەلەیە نەبوو. کاک عەبدوڵڵا ساڵح سەرێکی باداو گوتی: (باشترین چارەسەر ئەوەیە حزبی یەکگرتن هەڵبوەشێتەوەو بۆ حزبە کۆنەکانی خۆمان بگەڕێینەوە، ئاخر بەو شێوەیە چۆن رێکخستن دەکرێ و چۆن وەڵامی ئەندامان دەدرێتەوە!). مامۆستا کەریم رۆژ کە رامانی نەتەوەیی و کوردستانی هەبوو، وەک هەموو پاسۆکەکانی دیکە باوەڕی بە سەربەخۆیی کوردستان هەبوو، بە دڵتەنگیەوە گوتی: (هاوبیر! پارە کوێری کردوون، دەیانەوێ لەو رێیەوە سەربەخۆیی کوردستان بە دیاری بۆ نەتەوەی کورد بهێنن؟!!). دواتر لەگەڵ کاک قادر جەباری و کاک فازل جەلال و مامۆستا سەعدیش باسم کرد، ئەوانیش بێئاگایی خۆیان پێشاندا. 
	وێرای هەموو ئەو گرفتانەشەوە ئێمە بۆ وەرگرتنی بودجەی حزب پێداگریمان دەکرد، سەرەنجام لە نیوەی مانگی تەممووزدا بودجەی مانگی حوزەیران و تەممووزمان لە ماوەی یەک هەفتەدا بە چەک لە وەزارەتی دارایی و ئابووری وەرگرت .  
	لەماوەی بەرپرسیارێتیم لە دەزگای دارایی حزبی یەکگرتندا زۆر دیمەن و رووداو بێزارو ماندوویان کردم، بەڵام رووداوێک لەهەموویان زیاتر برینداری کردم، کاتێک بینیم کە کاک ملازم کەریم و ملازم شوان خۆیان لە باوکی شادڕەوان 'ئازاد مستەفا' دەدزنەوە. مام مستەفا وێڕای ئەوەی کەباوکی سەرکردەیەکی تێکۆشەربوو، بۆخۆیشی پیاوێکی بە ویقاربوو، هەژاری تەنگی پێهەڵچنی بوو، لە سلێمانیەوە بۆ هەولێر هاتبوو، بەپرسیارو گەڕان بارەگای مەکتەبی سیاسی دۆزیبۆوە، کەچی هاوسەنگەرانی کوڕەکەی نەیاندەویست پێشوازی لێبکەن و دەستی بگرن. کاتێک ئەوەم بینی چوومە لای و دەستیم ماچ کرد، هەرچەندە خەزێنەی یەکگرتن بەتاڵ بوو، بەڵام شتێکم بۆ پەیداکرد. ئێستاش ئەو داخە لە دڵمدا ماوەتەوەو ئەو رووداوەم لەبیر ناچێتەوە کە ئەوێ رۆژێ نەمتوانی وەکو پێویستی هاوکاری بکەم و لە خزمەتی دابم.  
	کۆبوونەوەی ئازار و ژانەکانی دواتر 
	رۆژی١٧ی شوباتی ١٩٩٣ شاندێکی حزب کە پێکهاتبوو لە بەڕێزان کاک سامی، کاک محەمەدی حاجی مەحمود و مامۆستا عەبدوڵلا ئاگرین بەرەو ئێران رۆیشت و رۆژی ٤ی ئازار گەڕایەوە. دوای گەڕانەوەی شاندەکە لە رۆژی ١٠ی ئازار کۆبوونەوەی کۆمیتەی ناوەندی دەستی بەکارەکانی خۆی کرد. رۆژەڤی کۆبوونەوە بریتی بوولە: خستنەڕووی ئاکامی سەردانی شاندەکە بۆ ئێران، هەڵسەنگاندنی رەوشی حزب و باشووری کوردستان، دۆزینەوەی رێگەچارەیەک بۆ دارایی حزب. 
	کۆبوونەوە لە کەشێکی بێهیوایی بەڕێوەچوو. بێزاری و گرژی لەرووی ئەنداماندا دەتکایەوە، پێشنیاری جۆراوجۆر خرانە روو. خاڵە سەید کاکە لەو پەڕێ نائومێدیدا گوتی: (من پێمباشە هەر حیساب بۆ حکومەتی هەرێم نەکەین، لەگەڵ حکومەتی بەغدا رێکبکەوین، وەک ئەوەی ساڵی ١٩٦٦ مام جەلال کردی، بارەگاکانی خۆمان ببەینە دیبەگەو پردێ و مەخمور، ئەوەی لەدەستمان بێ بیکەین!). کاک محەمەدی حاجی مەحمود گوتی: (دەمێکە هاوار دەکەم و دەڵێم با بارەگاکانی خۆمان ببەینە سورێن. ئێستا کاتی هاتووە با شارەکان چۆل بکەین و بچینەوە شاخ، ئەگەر ئەوە بکەین کۆماری ئیسلامی ئێران هاوکاریمان دەکات، ئەوکاتە لە خاڵی هێزەوە داواکانی خۆمان بەسەر حکومەتی یەکێتی و پارتی دەسەپێنین!).  هیچ ئەندامێکی کۆمیتەی ناوەندی  پشتگیری لەو دوو پێشنیارە نەکرد. من گوتم: (باشتروایە ببینە حزبێکی سڤیل، پێشمەرگەکانمان لە سوپای یەکگرتوو جێی خۆیان گرتووە، ئیدی لەمەودوا دەبی حکومەت مووچەیان پێبدات، ئێمەش با خۆمان بچووک بکەینەوە. تەنیا چوار بارەگای سەرەکی لە دهۆک، هەولێر، سلێمانی و کفری دا هەبێ. لەو شارانەشدا رادیۆو تەلەفزیۆنمان هەبێ، کاری رێکخستن و راگەیاندن بکەین و خۆمان بۆ هەڵبژاردنی داهاتوو ئامادە بکەین). بەڕێزان مامۆستا سەعد، مامۆستا عەبدوڵڵا ئاگرین، عەبدوڵڵا ساڵح، قادر جەباری و مامۆستا هادی پشتیوانیان لە پێشنیارەکەی من کرد، بەڵام هیچ یەک لە پێشنیارەکان دەنگدانیان لەسەر نەکرا. دواتر بۆ تێپەڕکردنی ئەو بابەتە، کاک سامی گوتی: (هەوڵی خۆمان دەدەین، ئەگەرنا دەبێ بیر لە یەکگرتنێکی گەورەتر بکەینەوە، لە رۆژانی داهاتوودا بەوردی قسەی لەسەر دەکەین). 
	ئێمە لەناو کۆبوونەوەدابووین کە هەڤاڵێک نامەیەکی کاک شێرزاد شێخانی دایە دەستم، کە بۆ کاک محەمەدی حاجی مەحمود ناردبووی. کاک شێرزاد کادری راگەیاندن بوو، پێشتر سۆسیالست بوو. پێش ئەوەی نامەکە بە کاك محەمەدی حاجی مەحمود بدەم،  سەردێڕی نامەکەم خوێندەوەو کە نووسی بووی: (بۆ فراکسیۆنی حزبی سۆسیالست لەناو بەرەی یەکگرتندا!). بەدەست خۆم نەبوو، پێکەنینم هات. هەڤاڵان هۆکاری پێکەنینەکەیان پرسی، منیش گوتم: (کادرەکان باشتر رەوشەکەیان خوێندۆتەوە، باشترین چارەسەر ئەوەیە بگەڕێینەوە بۆ حزبەکانی پێشوومان و ناوەکەیش بکەین بە بەرەی یەکگرتن). ئیدی نامەکەم بە کاکە حەمە دا. 
	لەو کۆبوونەوەیەدا جارێکی دیکە بەشداریکردن لە حکومەتی هەرێم هێنرایە رۆژەڤەوە. کاک سامی باسی ئەوەی کرد کە کابینەی حکومەتی نوێ کە بڕیاروایە لە مانگی نیسان پێکبێ، ئامادەیە وەزارەتێکمان بداتێ. پێشنیاری کرد کە رای خۆمان سەبارەت بەو بابەتە دیار بکەین. ئێمە هەموومان بە سەرسوڕمانیەوە لەو پێشنیارەمان روانی، کەچی کاک قادر جەباری یەکسەر پشتیوانی لە پێشنیارەکە کردو جەختی کردەوە کە بەشداریکردن لە حکومەت کارێکی پیرۆزو نیشتمانیە و نابێ پەسندی نەکەین‌!! ئەو بۆچوونەی کاک قادر جەباری تەواو پێچەوانەی هەڵوێستەکەی پێشووتری بوو. لە کۆبوونەوەی پێشتر باسی ئەوەکرا کە حکومەت ئامادە دوو وەزیر بە حزبی یەکگرتن بدات کەچی کاک قادر جەباری سەنگەری گرت و بەشداریکردنی بەناپاکی نیشتمانی لێکدایەوە، کەچی ئەمجارەیان بۆ یەک وەزیر پشتیوانی دەکردو بە کارێکی پیرۆزو نیشتمانی دادەنا. کاک محەمەدی حاجی مەحمود لەژێر لێوانەوە دەگرژیەوە، بۆ رەواندنەوەی سەرسووڕمانی ئیمە، گوتی: (بەڵێ بەشداریکردن کارێکی نیشتمانیەو کاک قادر بە جاری دەبێ بە وەزیر!). ئەوکاتە زانیمان کە بۆچی کاک قادر جەباری جەخت لە بەشداریکردن لە کابینەی حکومەتی هەرێم دەکاتەوە. 
	لەو کۆبوونەوەیەدا بڕیاردرا کە شاندێکی حزب سەردانی تورکیا بکات، چونکە حیکمەت چەتین، وەزیری دەرەوەی تورکیا بۆ خۆی پێشوازی لە شاندەکە دەکات و لەگەڵیدا کۆدەبێتەوە.  
	کۆبوونەوەی کۆمیتەی ناوەندی چوار رۆژی خایاند. ئاکام بڕیاردرا کە بەدوای دەریچەی دیکەدا بگەڕێین و لە کۆبوونەوەکانی داهاتوودا پێشنیاری گونجاوتر بهێنینن و باسەکانمان چڕتر بکەینەوە. 
	رۆژی ١٦ی ئازار شاندێکی حزب کە پێکهاتبوو لە بەڕێزان کاک سامی، مامۆستا عەبدوڵڵا ئاگرین و کاک محەمەدی حاجی مەحمود سەردانی تورکیان کرد و لەگەڵ وەزیری دەرەوە کۆبوونەوە. لەو سەفەرەدا دیداریان لەگەڵ باڵیۆزانی بەریتانیا، ئەمریکا، ئوستورالیاو سویسرا کردبوو. هەڵبەت دیدارەکان وەکو پێویست بەرهەمدار نەبوون. لەرووی سیاسیەوە شتێکی باش بوون، بەڵام لەوکاتەدا حزبی یەکگرتن پێویستی بە سەرچاوەیەکی بەهێزی دارایی هەبوو، ئەوەش مەیسەر نەدەبوو. 
	لەو سەفەرەدا جیهازێکی وێستگەی تەلەفزیۆنیان کڕیبوو، کاک سامی دەیگوت من پارەکەیم داوەو کاک محەمەدی حاجی مەحمودیش دەیگوت من پارەکەیم داوە. ئێستاش ئەو مەتەڵە هەڵنەهات و نەزانرا بە پارەی کامیان کڕدراوە.  
	لە رۆژانی دواتر، بەجێهێشتنی ریزەکانی حزبی یەکگرتن دەستی پێکرد. ژمارەیەک کادر بەرەو ئەوڕوپا سەری خۆیان هەڵگرت. بەڕێوەبەرو کارمەندانی رادیۆی حزب لە کفری بارگەو بنەیان پێچایەوەو چوونە ناو یەکێتیی نیشتمانیی کوردستان. هەروەها کاک عادل دهۆکی کە کادرێکی لێهاتووی پارتی گەل بوو لەگەڵ چەند هەڤاڵی دیکە لە بادینان پەیوەندیان بە ریزەکانی پارتی دیموکراتی کوردستانەوە کرد. هەروەها ژمارەیەک کادری رادیۆی دەنگی یەکگرتن بەبیانۆی سەرقاڵی و کاری دیکەوە وازیان هێناو بۆ سەر کارەکانی پێشوویان گەڕانەوە، تەنانەت کاک برزۆ عەلی هەژار کە لە رۆژنامەی یەکگرتن کاری دەکرد، وازی هێناو پەیوەندی بە پارتی دیموکراتی کوردستانەوە کرد. 
	راستیەکەی لە ماوەکانی پێشووتردا، پارتی و یەکێتی بۆ گوشارخستنە سەر حزبی یەکگرتن و لاوازکردنی، رێکەوتنێکی دوو قۆڵیان کردبوو. ئەو رێکەوتنە لەلایەن کاک عەلی عەبدوڵلا لە پارتی و کاک دکتۆر فوئاد مەعسوم لە یەکێتی واژۆی لەسەر کرابوو. رێککەوتنەکە بەپاساوی ئەوەی کە گوایە حزبی یەکگرتن پێوەندی لەگەڵ کۆماری ئیسلامی ئێران و حکومەتی بەعس دا هەیە، بۆیە ئەنجامدرابوو، جەخت کرابۆوە کە دەبێ حزبی یەکگرتن لەڕەندە بدرێ، پەڕو باڵی بکرێ، بودجەی پێنەدرێ و پاسیڤ و بێکاریگەر بکرێ. خاڵەکانی ئەو رێککەوتنە لە واری کرداریدا هێواش هێواش جێبەجێ دەکران.  
	مخابن هەندێک کوردی کۆنە بەعسی لەنێو ریزەکانی حزبی یەکگرتندا هەبوون. ئەوەش کێشەی لێدەکەوتەوە. لەمانگی نیسانی ١٩٩٣ کەسێک بەناوی 'کەریم لەتیف' کە گوایە لای کاک محەمەدی حاجی مەحمود بووە، لەنێو شاری سلێمانیدا کوژرا. یەكێتی خۆی لێبێبەری دەکردو دەیگوت کاتی خۆی ئەوکەریم  لەتیفە یەکێکی شەهید کردووە، براو خزمەکانی ئەو شەهیدە بە بێ ئاگاداری ئێمە تۆڵەی خۆیان کردۆتەوەو ئەو تاوانبارەیان بە سزا گەیاندووەو ئێمە تێیدا بەرپرسیارنین!! کاک محەمەدی حاجی مەحمود نیگەران بوو، داوای رادەستکردنی ئەوانەی دەکرد کە 'کەریم لەتیف'یان کوشتبوو. دەگوترا کەسانی زۆر تاوانبارتر لە ریزەکانی پارتی و یەکێتی جێیان کراوەتەوەو ئاسوودە دەژین. بێگومان یەکێتی زۆر بە تووندی ئەوەی رەت دەکردەوە کە ئاگای لە کوشتنی کەریم لەتیف هەبووبێ. بەو هۆیەوە گرژی و ئاڵۆزی لەسنووری سلێمانی لەنێوان یەکێتی و یەکگرتن سەری هەڵدایەوە. بۆ ئەو مەبەستە بەرێزان کاک ملازم کەریم و مامۆستا عەبدوڵلا ئاگرین سەردانی بەڕێز 'مام جەلال'یان کرد، ئیدی بەمێرخاسی ئەوان کێشەکە کۆتایی پێهات و رووداوی ناخۆشتری لێنەکەوتەوە. 
	هەرچەندە کە رێککەوتنەکە لەلایەن هەردوو حزبەکەوە واژۆ کرابوو. پارتی دیموکراتی کوردستان-عێراق بە نەرمی دەجولایەوەو خۆی لێدەپاراست، کەچی یەکێتیی نیشتمانیی کوردستان وەک ئەوەی هەنگی لەدارا دۆزیبێتەوە زۆر شێلگیرانە خاڵەکانی ئەو رێککەوتنەی جێبەجێ دەکرد. بەوهۆیەوە ناحەزی و دژایەتی بەرانبەر بە یەکێتیی لەنێو ریزەکانی حزبی یەکگرتندا پەڕەی دەسەند و ئەستووتر دەبوو.  
	رۆژی ٢٢ی نیسان سەرکردایەتی سیاسی بەرەی کوردستانی کۆبووە. کۆبوونەوەکە بەبێ کێشەو گرفت بەڕێوەچووبوو. دوای کۆبوونەوە کاک محەمەدی حاجی مەحمود چاوی بە کاک مەسعود بارزانی کەوتبوو، باسی یەکگرتنی گەورەتریان کردبوو. ئەوەش جێی خۆشحاڵی کاک ملازم شوان بوو. ئەو دیدارە خاڵی وەرچەرخانی رۆیشتبوون بەرەو پارتی بوو. دواتر کاک سامی و هەندێک هەڤاڵی دیکەی مەکتەبی سیاسی خۆیان بۆ بەرەو یەکگرتنی گەورەتر ئەرکدار کرد، ئەو ئەرکەش بوو بە خەون و خولیاو خەمی رۆژانەیان و بەردەوام بیریان لە خۆ دەربازکردن دەرکردەوە. 
	کێشەکانی ناو هەناوی حزبی یەکگرتن 
	دوای پێکهێنانی دەستەی سەرۆکایەتی رقی کاک ملازم شوان بەرانبەر بە کاک سامی ئاشکرابوو، بەوێنەی ئاوی جۆگەلە رژایەوە. ئەو پێیوابوو مادام هەردووکیان هاوپۆستن، دەبێ بڕیاری هەردووکیان یەک پێوانەیان بۆ بکرێ. چەند جار ناوی کاک سامی لە رادیۆو تەلەفزیۆن بێ، دەبێ ئەوەندە جارەش ناوی کاک ملازم شوان بێ. من ئەو داوایەم بە ناڕەوا دادەنا، ناوهێنانی هەڤاڵان بەگوێرەی کارو چالاکیەکانیان بوو. نەدەکرا هەڤاڵێک بەشداری لە دیدارێک یان کۆبوونەوەیەکدا نەکربێ، کەچی ناوی لەریزی ئەواندا بێ کە بەشداریان کردووە!! من زۆر بە ئارامی و لەسەرخۆ دەمویست ئەو راستیە بخەمە بەرچاو، کەچی ئەو سووربوو لەسەر داواکەی خۆی و لێبڕاوانە پێداگری دەکرد. پێمگوت ئەوە کاک سامی چاوپێکەوتنێکی لەگەڵ فڵانە رۆژنامەی ئینگلیزی کردووەو ئێمە وەرمانگێڕاوەتە سەر کوردی و بڵاوی دەکەینەوە، ئایا دەکرێ ناوی بەڕێزتانیش لەگەڵ ئەوەدا بنووسین؟! ئەو دۆشداما، دوایی گوتی: (بەڵێ! بەشێوازێکی دیکە دەتوانن ناوی منیش بێنن، بڵێن کاک سامی عەبدولڕەحمان کە ئەندامی دەستەی سەرۆکایەتیەو ئەو دەستەیەش لە بەڕێزان ملازم شوان و دکتۆر مەحمود و سامی عەبدولڕەحمان پێکهاتووە، ئەو دیدارەی کردووە). وابزانم هەمان داوای لە مامۆستا عەبدوڵلا ئاگرینیش کردبوو، خواستبووی چەند جار ناوی کاک سامی لە رۆژنامەی یەکگرتن دا دەنووسرێ، دەبێ ئەوەندەش ناوی ئەو بنووسرێ. دەگوترا کە مامۆستا عەبدوڵڵا ئاگرین بە پێکەنینەوە پێیگوتبوو: (کاک سامی پاسپۆرتی بەریتانی هەیەو هاونیشتمانی بەریتانیایە، ئەگەر نووسرا، ئەوەش بۆ تۆ بنووسرێ؟!!).  
	رۆژ لە دوای رۆژ کێشەو ململانێی نێوان ئەندامانی سەرکردایەتی ئاشکراتر دەبوون و هەڤاڵانی بارەگا هەستیان پێدەکردن. لە سەرەتای مانگی تشرینی یەکەمی ١٩٩٢ کاک دکتۆرئازاد بە پارەی خودی کاک سامی یەک تانکەر بەنزینی لە ئێرانەوە هێنابوو. کاک سامی گوتی بۆ یەکجار بەنزین بە سەیارەی هەموو ئەندامانی سەرکردایەتی بدەن. بەوهۆیەوە کاک ملازم شوان خۆی توڕەکردبوو، گوتبووی تا تانکەرەکە تەواو دەبێ من بەردەوام تێیدەکەم و پیاویشم دەوێ بڵێ لەل!. هەڤاڵانی ئیدارەی مەکتەبی سیاسی هاتن و داوایان لەمن کرد ئەوە بەکاک ملازم شوان بڵێم کە بەنزینەکە بە پارەی حزب نەکراوە، کاک سامی بۆ خۆی کڕیویەتی. منیش رێزێکی زۆرم بۆ کاک ملازم شوان هەبوو، بەتایبەتیش بۆ ئەو هەڤاڵانەی کە بەردەوام باسیان لە سەربەخۆی و رزگاری کوردستان دەکرد. رۆژی دواتر لە بارەگای مەکتەب سیاسی ئەو مەسەلەیەم لەگەڵ باس کرد، کەچی ئەو بەنیو تووڕەبوونەوە گوتی: (کاک رێکار ئەم قسانە بۆ مناڵ بکە! من شیرە خۆرەنیم! پاری کاک سامی و پارەی حزب یانی چی؟ هەرچی هەیە هی یەکگرتنە). 
	راستیەکەی کاک ملازم شوان لەخۆڕاوە ململانێی لەگەڵ کاک سامیدا دەکرد. پێیوابوو بەو ململانێیە لەلایەن سۆسیالستەکان و پاسۆکەکان و هەندێک لە پارتی گەلەکانەوە خۆشەویست دەبێ و بۆ داهاتوو پێگەی لەناو حزبی یەکگرتندا بەهێزدەبێ!! من پێموابوو بەململانێکردن نرخی خۆی دەهێنایە خوارێ. دڵسۆزانە چەند جارێک داوام لێکرد کە ململانێی و ناحەزی لەگەڵ کاک سامی بە زیانی حزبی یەکگرتن تەواو دەبێ، بەڵام ئەو لەسەر بۆچوونی خۆی سوورتر دەبوو. 
	 لەبارەگای مەکتەبی سیاسی، لەژووری مەکتەبی سیاسیدا تەنیا یەک کورسی لەپشتی مێز داندرابوو، بۆیە کاک ملازم شوان پەلەی دەکرد، بەیانیان زوو خۆی دەگەیاندە ئەوێ و لەسەر ئەو کورسیە دادەنیشت. لەرۆژانی سەرەتادا کاک سامی بەئاسایی وەریدەگرت، بەڵام کاتێک هەستی بە ململانێی کاک ملازم شوان کرد، زۆری پێسەیر بوو. جارێکیان بەگاڵتەوە گوتی: (نابێ، دەنا هەقە سێ کورسی لەپشت ئەم مێزە دابنێین تا کەس تووڕە نەبێ)، کەچی ئەو برادەرە ئەو قسەیەشی بەدڵ نەبوو، رەنگی دەموچاوی گۆڕاو بەتووڕەییەوە لە ژوورەکە چووە دەرێ. دوایی مامۆستا عەبدوڵلا ئاگرین بەدوای داچوو، ئاشتی کردەوەو بۆ ژوورەوەی هێنایەوە.  
	هەرچەندە کە بەڕێزان ملازم شوان، ملازم کەریم و مامۆستا عەبدوڵڵا ئاگرین پێکەوە لە پاسۆک خەباتیان کردبوو، بەڵام کاک ملازم شوان ململانێی لەگەڵ ئەوانیشدا دەکرد. کورد گوتەنی ئەوانیشی دەبوغزاند. جارێکیان نامەیەکی رەوانشاد ئازاد مستەفای پێشاندام کە بۆی نووسی بوو بەڕێزتان لەدوای من سەرکردەی پاسۆک دەبن و من ئەو حیزبە بەتۆ دەسپێرم. ئەوەش بەو واتایەبوو کە ئەو خۆی پێ لە کاک ملازم کەریم و ئەوانی دیکە گەورەتر بوو. منیش هەر بۆ گاڵتە پێمگوت: (ئەگەر هەمان نامەی بۆ کاک ملازم کەریمیش ناردبێ چی؟!). دواتر ئەو باسەم لەگەڵ کاک ملازم کەریم کردوە، ئەویش نامەکەیەکی هاوشێوەی لەگیرفاندابوو کە شادڕەوان ئازاد مستەفا بۆ رەوانە کردبوو، هەمان دەربڕین دووپات ببۆوە. ئەوکاتە تێگەیشتم کە شادڕەوان کەسێکی زۆر شارەزا بووەو بەباشی هزرو لێکدانەوەی ئەو دوو برادەرەی خوێندۆتەوە بۆیە نامەی ئاوای بۆ نووسیوون. مامۆستا عەبدوڵڵا ئاگرین زۆر نەرم و لەسەرخۆ بوو، رێزی لەهەموو کەس دەگرت. زۆر حەزی لەکارەکەی خۆی بوو، رەنجی دەکێشا و لەڕادەبەدەر خۆی ماندوو دەکرد، بەوهۆیەوە دڵی زۆربەی هەڤاڵانی بەلای خۆیەوە راکێشابوو، کەچی کاک ملازم شوان خەنجەری لەویش دەوەشاند. زۆر جاران بەناهەق و بەناڕەوا زەمی دەکرد و تۆمەتی بۆ هەڵدەبەست و دەیگوت: (ئەگەر کاک کەریم نەبوایە، هیچ حزبێک ئەو کابرایەی بە ئەندام وەنەدەگرت!! بەڵام خزمایەتی کاری خۆی کردووەو ئەوی گەیاندۆتە ئەندامی مەکتەبی سیاسی!). 
	کاک قادر جەباری کە ئەندامی مەکتەبی سیاسی بوو، سەبارەت بە کاک محەمەدی حاجی مەحمود زمانی بەخێر نەدەگەڕا. هەمیشە بە پاسدارێکی بەوەفای کۆماری ئیسلامی ئێران و برای گیانی بەگیانی عەلی حەسەن مەجید ناوی دەبرد. جارێکیان کاک سامی لەسەر ئەو قسەیە لێی تووڕەبوو، پێیگوت: (کاک قادر ئێوە ١٣ ساڵ پێکەوە لەیەک حزب خەباتتان کردووە، دۆست و هەڤاڵی یەکتربوون، ئەو قسانە لە بەرژەوەندانیە و زیانی بۆ هەموومان هەیە). کاک محەمەدی حاجی مەحمود هەمشە بە خەندە و پێکەنینەوە قسەکانی خۆی دەکات، گلەیی و گازاندەکانی خۆی لە کەسێک بەشێوازێکی تایبەت دەردەبڕێ ئەگەر مرۆڤ لێیورد نەبێتەوە لەمەبەستەکەی تێناگات. ئەویش کاک قادر جەباری بەوە تۆمەتبار دەکرد کە لەرێی کارگێڕی بەرەی کوردستانیەوە خۆی دەوڵەمەند کردووە، دەیگوت پێشمەرگە نانی نیە کەچی ئەو کارگەی پاقلاوە و شیرنەمەنی داناوە. 
	مامۆستا سەعد رۆشنبیرێکی لێهاتوو، لێزان، نووسەرو رۆژنامەنووس، بەلێهاتوویی خۆی گەیشتبووە سەرکردایەتی، سۆسیالستەکانی هەولێر زۆریان خۆشدەویست، بەڵام ئەویش وەبەر تیروتوانجی هەڤاڵانی خۆی دەکەوت و لە دەسڕێژی رەخنەکانی کاک محەمەدی حاجی مەحمود دەربازی نەدەبوو، زۆر جاران دەیگوت: (مامۆستا سەعد هۆتێل و خانووی زۆری کڕیوە، بۆچی ئەو پارە بۆ کۆمیتەی پارێزگای هەولێر نایهێنێ؟! من لە گیرفانی خۆم بۆ شارەزوورو سلێمانی خەرجی دەکەم). مامۆستا سەعد زۆر بەو قسانە تووڕە دەبوو، دەیگوت: (من مامۆستا بووم و باوکم دەوڵەمەند بوو، پێش ئەوەی ببمە پێشمەرگە خانووی خۆم هەبوو، ماڵی بابم خانووی خۆیان هەبوو، ئەگەر کاکە حەمەش ئەوە نەزانێ، خۆ کاک رێکار و هەڤاڵانی هەولێر دەزانن!)،  هەروەها سەبارەت بە کاکە حەمە دەیگوت: (چەند رستەی هەلەق و مەلەقی نووسیوەو ناوی شەڕی پارتیزانی لێناوە، نوقتەو فاریزەیان تێدانیە، خۆی لێبۆتە محەمەد حەسەن هەیکەل!). 
	کادرانی هەولێر، بەتایبەتیش رێکخستنەکانی زانکۆ گلەییان لە کاک عەبدوڵڵا ساڵح یاریدەدەری بەرپرسی دەزگای رێکخستن دەکرد، بەوە تۆمەتباریان دەکرد کە ماستاو بۆ ئەندامە ژنەکان دەکات و بۆ خواردن لە رێستۆرانت بانگهێشتیان دەکات، بەشی ناوەخۆیان بۆ بەکرێ دەگرێ، لەو رێیەوە پارەی حزب بە هەدەر دەدات. راستیەکەی لەسەر بڕیاری دەستەی سەرۆکایەتی دەزگای رێکخستن راسپێردرابوو تا خانوو بەشێوەی بەشی نێوەخۆ بۆ ئەو فێرخوازانەی یەکگرتن بگرێ کە لە شارەکانی دیکەوە بۆ هەولێر هاتوون. 
	زۆربەی کادرانی ئیدارەی مەکتەبی سیاسی لەگەڵ کاک ملازم کەریم هەڵیان نەدەکرد، گلەیی و گازاندەیان لێهەبوو، لەلای کاک سامی سکاڵایان دەکردو ناڕەزایی خۆیان پێشاندەدا و بەوە تۆمەتباریان دەکرد کە جنێوی ناشیرین دەدات و بێڕێزیان پێدەکات. کاک سامی و مامۆستا عەبدوڵڵا ئاگرین ئەو کادرانەیان هێور دەکردەوە، جارێک دەمەقاڵێ و چەکراکێشانی لێکەوتەوە. کاک کەریم جنێوی بە ئەندازیارێک بە ناوی (ف.م)دا بوو، کە سەرپەرشتی ئیدارەی بارەگای مەکتەبی سیاسی دەکرد، راستیەکەیشی کادرێکی لێهاتوو بوو، کەسێکی رۆشنبیرو خاوەن رێزبوو. رۆژێکیان کاک کەریم لە رێی هاتنی بۆ مەکتەبی سیاسی لە شۆفێرێک تووڕە دەبێ، کە دێتە بارەگا رق و هەڵچوونی خۆی بەو کادرە هەڵدەڕێژێ، ئەویش لێی قەبوڵ ناکات و بەرانگژی دەبێتەوە. ئێمە هەموومان لە ژوورەکانی خۆمان بووین و خەریکی کاری رۆژانەی خۆمان بووین، لەگەڵ دەنگی هات و هاوار و قیڕەقیر راچڵەکین. کاک کەریم بوو بەدەنگی بەرز جنێوی بە کادرەکە دەدا ئەویش کڵاشنکۆفی لێراکێشابوو، چەند پێشـمەرگەیەک چووبوونە نێوانیان. کاک سامی بە هەشتاوی لە ژووری مەکتەبی سیاسی هاتە دەرێ، کاتێک ئەو دیمەنەی دیت، زۆر تووڕە بوو، ئەو ئەندازیارە (ف.م) پێشتر پارتی گەل بوو، کاک سامی ئەوی دەناسی و تێیڕادەدیت، بۆیە لە کادرەکەی راخوڕی و داوای لێکرد کە چەکەکەی دابنێ، ئەویش رووی لە کاک سامی کردو بە زمانێکی پڕ لە پاڕانەوەدا گوتی: (مامۆستا ئێوە من دەناسن، قەت دیوتانە بێڕێزی بە کەسێک بکەم؟! بەڵام ئەو ملازم کەریمە هەر لەخۆڕاوە جنێو دەدات، سوکایەتیمان پێدەکات و کەرامەتمان دەشکێنێ، چەند جارێک بە قسەی خۆش پێمگوتوە کە من لەو جۆرە کەسانە نیم، من خزمەتکار نیم و لێی قەبوڵ ناکەم، بەڵام ئەو فێر بووە، وادیارە بۆی تەرک ناکرێ، دەبوایە بە زمانی خۆی وەڵامی بدەمەوە!). 
	لەلایەکی دیکەوە مەکتەبی سیاسی لە خۆڕاوە دژایەتی کاک 'عەلی بەگ جاف'یان دەکرد، لەکاتێکدا کە بەڕێزیان ئەندامی کۆمیتەی ناوەندی و بەرپرسیاری دەزگەی بەدواداچوون (متابعە) بوو. ناحەزی وایکردبوو کە دەزگەی بەدواداچوون وەک ناو بمێنێتەوە، هاوکاری نەدەکراو شوێنی بۆ دەستنیشان نەدەکرا. سەرەنجام ئەویش نیگەرانی و ناڕەزایەتی خۆی بە راپۆرتێک خستە بەرچاوان کە تێیدا هاتبوو: [لەهەمووشت سەیرتر هەر بە (فەرمان)ی دەمی کاکە پاڵەیان لابردو خراوەتە رێکخستن و نامەیەکی (م.س)ی بەڕێز لە ١٦-١-١٩٩٣دا هاتووە بۆ کۆمیتەی پارێزگای سلێمانی و وێنەیەکییشی نێردراوە بۆ بەندە کە ئەو نوسخەیەی بۆ من هاتووە ئیمزای (م.س)ی پێوەنیە! هەڵم گرتووە بۆ کاتی خۆی، کە ئەمر ئەکات: دەزگایەک بۆ (عەلی جاف) دانرێت لایەقی متابعە بێت تاکو لەبەر(کەم دەرامەتی)؟! لەوێوە کاروباری متابعە بەرێت بەڕێوە؟! کەچی وەڵامێکی سەیری دوور لە حـزبـایـەتـی و هـەتـا کـۆمـەڵایـەتـیـش دراوەتـەوە بـە بـروسـکـەیـەک لـە ١٨-١-١٩٩٣دا لەلایەن کۆمیتەی پارێزگای سلێمانی کە ئەمە رابگرن تا...... کەچی هەر لە هەمان رۆژدا ١٨-١-١٩٩٣ (م.س)ی بەرێز وەڵامی ئەو بروسکەیە ئەداتەوە کە ئەوە جێبەجێ بکەن و (هۆ)کانیشی وتووە، کە دەقی هەردوو بروسکەکەم لایە بۆ کاتی خۆی و لەوکاتەوە تاکو ئێستا کەس باسی هیچ ناکات بێجگە لەو گشت تەشەنوجانەی کەکراو وترا دژی بەندەو مامۆستا رۆژ و لەئەنجامدا لێپرسراوی تازەی کۆمیتەمان چەند جارێک دی و بڕیاری دا کە ئیتر کۆتایی بەو بروسکەو بروسکەکاریە بهێنن و لاپەڕەیەکی تازە هەڵداتەوە؟! بەڵام هەموو شتێک دوای ئەوە (تەجمید) کراو متابعە هەر جوانەمەرگە! رەنگە ئەو جۆرە شێوازو ئەسلوبە لەلایەنەکانی تردا بەکەڵک هاتبێ، بەڵام باوەڕ ناکەم بۆ ئێستاو لەگەڵ مندا جێگەی خۆی بگرێ، چونکە من بەدەستدرێژی ئەزانم لەسەرخۆم، چونکە نە ئەوەندە ساویلکەو نەئەوەندەش بێ قەدرم ئەم جۆرە ئەسلوبانە بایەخی هەبێت، بەڵام کاروباری متابعە، دارایی، رێکخستن راپۆرتەکان هەروەکو خۆی ئەڕوات. لەناو ڕیزەکانی حزبدا لە (سلێمانی) ئەدرێت بە گوێمانا کە گۆیا من (تەجمید) کراوم، ئەو بەندوباوەیان خستۆتە شوێنمان، یاخوا پیرۆزیان بێت. وادیارە بە عەقڵیەتی زۆر دواکەوتوانە کار ئەکەن، هەر کەسێک بە دڵی ئەوان و بەڕێزتان نەبێت (فەرامۆش)ی ئەکەن و ئەوانی تریش داراییەکەی حکومەتی فیدراڵی کوردستان تەرخانی کردووە بۆ حزبەکان بەبێ حساب و بەپێی (پێویستە)ی مل کەچ کردنی برادەران ئەیان دەنێ تاکو بەهۆی (پارە)کەوە دەستەڵاتیان ببێت و(رەشە خەڵکەکە) ناچار بکرێن لەم نەداری و گرانیە سەختەدا بەدوایانەوە بن، باوەڕناکەم ئەم شێوازە تاسەر سەرکەوتوبێت و ئەگەر بۆ جارێکی تریش بخرێنە ناو تاقمێکی ترەوە وەکو لەناو (هۆز)دا دەنگوباسە؟! ئەوەش نە سەرکەوتنە بەو شێوەو نە مەسئولیەت و نە چەوتی و لادان هیچکامێکیان ناپارێزی و وون ناکات. هەروەها هەندێ کەس سەری مانگەومانگ یارمەتی و سلفە لەوەش زیاتر بەزۆرو رەزا وەرئەگرێت و زۆربەی کاتیش سست وکەمکارە هەندێکیش بە قەدەر لافاوەکەی سلێمانی ١٩٥٧ زیانی داوە لە حزب، کەچی هەر زیاتر ئەگیرێ بە سنگەوە، هۆکارەکانیش شاراوەنین، ئەوەش بابوەستێت، زۆر بە داخەوە ئەیڵێم برادەران زۆریان وا ئەزانن کە زەم و وتیوتیان لەسەر برادەران بارکرد ئەوە نرخداریە، بەڵام پێشینان ئەڵێن لەکوێ زەمی برادەرانت بیست، هەر لەوێش زەمی خۆت ئەکرێ]. 
	کێشەی نێوان ئەندامانی سەرکردایەتی سنووری سووری بەزاندبوو. کادرو هەڤاڵانی بارەگای مەکتەبی سیاسیش پێیانزانی بوو. رۆژێکیان نانی فراوینمان لە بارەگای مەکتەبی سیاسی دەخوارد. هەندێک هەڤاڵی حزب لە بادینانەوە هاتبوون و لەگەڵ ئێمە لە سەر مێزی سەرکردایەتی نانیان دەخوارد. مامۆستا سەعد ئەو دیمەنەی زۆر پێجوان بوو کە سەرکردەو کادرو ئەندام پێکەوە نان دەخۆن. بە خۆشحاڵیەوە گوتی: (هەڤاڵان سەیر بکەن! ئەم دیمەنە چەند جوانە! لەسەر ئەم مێزەدا خەڵکی هەموو شارەکانی کوردستانی تێدایە، ئەگەر بەهۆی تێکەڵبوونی سێ حزبەکە نەبوایە ئەم دیمەنە جوانە بەرجەستە نەدەبوو!). هەڤاڵ 'سەردار بەرواری' بە پێکەنینەوە باگۆی مامۆستا سەعدی دایەوەو گوتی: (سەیدا تو راست دبێژی! ئەگەر سێ سەبەتە گلیش دناڤ ئێک تەلیسدا کۆم بکەی، دێبیتە ئێک تەلیسە گلیش!). مامۆستا سەعد لە دڵەوە پێکەنی و لەواتاکەی تێنەگەیشت. ئەو وایزانی دەڵێ سێ سەبەتە گوڵ، لەکاتێکدا ئەو مەبەستی سێ سەبەتە زبڵ و پاشەڕۆک بوو. هەرچەندە کە راستیەکیشی تێدابوو، بەڵان من و کاک زێرەڤان و کاک عەبدوڵلا ساڵح ئەو قسەیەمان زۆر پێناخۆشبوو.  
	مخابن ریزبەندی لەنێو رێکخستن و دامەزراوەکانی حزبی یەکگرتندا رەچاو نەدەکرا، زۆرجاران ئەندامانی کۆمیتەی ناوەندی، بەرپرسیاری کۆمیتەی پارێزگاکان و دەزگاکان نامەیان بۆ مەکتەبی سیاسی دەنووسی، لەجیاتی 'بەڕێز'، سوودیان لە وشەی 'تێکۆشەر' وەردەگرت. یان هەر دەنووسرا بۆ(م.س.)!! تەنانەت هەندێک قەرزی کۆنی لایەنەکان هەڵگیرابوون و دەبوایە حزبی یەکگرتن بیانداتەوە. بۆ نموونە بەرێز خاڵە سەید کاکە نامەیەکی نووسی بوو، ئاماژەی بە قەرزی کەسێک کردبوو کە پێشتر چەکی بۆ هاوبیرانی پاسۆک چاک کردبۆوە  .  
	مانگی تەممووز، مانگی هاڵاو 
	لە رۆژی ٢٩ی ئایار کاک محەمەدی حاجی مەحمود بەپاساوی سەردانی ماڵەوەیان کە لە شاری سنەدا دەژیان، بەرەو ئێران رۆیشت. سێ رۆژ دواتر، واتە لە ٢ی حوزەیران لەرێی رادیۆی ئێرانەوە زانیمان کە چۆتە خزمەت رابەری کۆماری ئیسلامی ئێران. رۆژی ٣ی حوزەیران هەر لە رێی رادیۆی تارانەوە بیستمان کە چاوی بە سەرکۆماری ئیسلامی ئێران و سەرۆکی ئەنجوومەنی شورای ئیسلامی (پارلەمان) کەوتووە. لە رۆژانی دواتر چاوی بە سەرۆکوەزیران، سەرۆکی قوەی قەزایی و جێگری سەرکۆماری کۆماری ئیسلامی ئێران کەوتبوو. ئەو هەواڵە هەموومانی تاساندبوو. ئەو بەڕێزە باسی دیدارو کۆبوونەوەی لەگەڵ بەرپرسانی کۆماری ئیسلامی ئێران نەکردبوو، ئەو گوتبووی کە ماندووەو یەک هەفتە پێویستی بە پشوودان هەیە، سەری خێزان و منداڵەکانی خۆی دەدات!! زۆربەی ئەندامانی کۆمیتەی ناوەندی خوازیار بوون کە لە کۆبوونەی کۆمیتەی ناوەندیدا کاک محەمەدی حاجی مەحمود سزا بدرێ. هەندێک پێیانوابوو کە ئەو کارەکانی خۆی لەگەڵ کۆماری ئیسلامی ئێران رێکخستووەو خۆی بۆ جیابوونەوە لە حزب ئامادە دەکات! 
	 من لەو باوەڕەدا نەبووم کە کاک محەمەدی حاجی مەحمود لە حزب جیابێتەوە، بەڵکو پێموابوو ئەو دەیەوێ ببێ بە کەسی یەکەمی حزب. رۆژێکیان لە بارەگای مەکتەبی سیاسی دانیشتبووین. سەبارەت بە نەبوونی و کێشەی دارایی بیروڕامان دەگۆڕیەوە. کاک محەمەدی حاجی مەحمود بە پێكەنینەوە گوتی: (من ساڵی ١٩٧٩ وازم لە یەکێتی هێناو چوومە ناو سۆسیالست، لە کۆنگرە بە رێکەوت (سودفە) بووم بە ئەندامی ئیحتیاتی کۆمیتەی ناوەندی. هەندێک هەڤاڵ شەهید بوون، دیسان بە رێکەوت بووم بە ئەندامی کۆمیتەی ناوەندی. پاشان کاک قادر عەزیزو کاک عەبدولخالق زەنگەنە رۆیشتن، دیسان بە رێکەوت بووم بە ئەندامی مەکتەبی سیاسی. لە حزبی یەکگرتنیشدا کاک رەسول رۆیشت و دکتۆر مەحمود نەهاتەوە، دیسان بە رێکەوت بووم بە ئەندامی دەستەی سەرۆکایەتی، ئەگەر پارەتان بۆ پەیدا بکەم بەڕێکەوت دەمکەن بە سەرۆک؟!). لەو سۆنگەیەوە من پێموابوو کە کاک محەمەدی حاجی مەحمود چاوی لە پۆستی سەرۆک یان سکرتێری گشتی حزب بڕیوە، ئەگەر ئەو پۆستەی پێبدرێ، کێشەی دارایی نامێنێ.  
	هەر لەمانگی حوزەیران دا، پارێزگاری سلێمانی بە نووسراو داوای رادەستی کردنی (کەمالی ئایشە قەڵەو)ی دەکرد (کە لەلایەن کاک محەمەدی حاجی مەحمودەوە داڵدەدرابوو، پارێزگاری لێدەکرا) کە بە تۆمەتی دزینی  سەیارەی سکاڵای لەسەردا تۆمار کرابوو، پۆلیس بەدوایدا دەگەڕا. لە سەرەتای مانگی تەممووزدا سەرکردایەتی لە هەبوونی کێشەیەک لە شاری کۆیە ئاگادار کرایەوە. هەڤاڵانی حزبی یەکگرتن دووکەسیان دەستگیر کردبوو، لە بارەگادا زیندانیان کردبوون. حکومەت ئەوەی بەدەستدرێژی بۆ سەر دادگە دەزانی، دەیگوت مادام دادگە هەیە نابێ حزبەکان خەڵک بگرن و زیندانیان بکەن. کاک سامی بەو رووداوە زۆر نیگەران و دڵتەنگ ببوو. مامۆستا سەعد و مامۆستا ئەمین پشتیوانیان لەو هەڤاڵانەی کۆیە نەدەکرد، بۆیە کاک سامی فەرمانی کرد کە دەبێ ئەو دوو کەسە ئازاد بکرێن. ئەگەر تۆمەتێک هەیە با لەلای پۆلیس سکاڵایان لەسەر تۆمار بکرێ. کۆمیتەی ناوەندی پشتیوانی لە بۆچوونەکەی کاک سامی دەکرد، چونکە پێشتر لە کۆبوونەوەکاندا سەرکردایەتی سیاسی بەرەی کوردستانی بڕیاری دابوو کە حزبەکان کەس نەگرن و زیندانی نەکەن. ئەگەر کێشەیەک هەبوو با رووبەڕووی پۆلیس و دادگە بکرێتەوە.  
	رۆژی ٩ی تەممووز کۆمیتەی ناوەندی بە ئامادەبوونی ١٩ ئەندام کۆبوونەوەی ئاسایی خۆی پێکهێنا. ئەم بەڕێزانە ئامادە نەببوون: (دکتۆر مەجیدو دکتۆر مەحمود لە ئەوڕوپابوون و نەگەڕابوونەوە. ملازم کەریم و خاڵە حاجی بۆ دەرەوەی کوردستان سەفەریان کردبوو؛ فازل جەلال نەخۆش بوو). لەو کۆبوونەوەیدا بۆ یەکەمینجار کاک بروسک نوری شاوەیس ئامادە ببوو.  
	ئێمە چاوەڕوان بووین کە سەرەتای کارەکانمان بە رەخنەگرتن لە کاک محەمەدی حاجی مەحمودو سزادانی دەستپێبکات، کەچی کاک سامی گوتی: (دەزانم کە هەڤاڵان سەرنج و تێبینیان سەبارەت بە سەفەرەکەی کاک محەمەد بۆ ئێران هەیە، بەڵام من لە جیاتی ئەو وەڵام دەدەمەوەو دەڵێـم ئەگەر ئەمنیش لە جێگەی ئەو لە ئێران بام و پێیانبگوتبام کە رابەرو سەرکۆمار داوای دیتنت دەکەن، ناچار دەبووم و دەچووم، بۆیە حەز دەکەم بەم باسە کاتی کۆبوونەوە نەگیرێ). کاک محەمەدی حاجی مەحمود بزەیەکی هاتێ و گوتی : (ئەگەر دەیانەوێ باسی سەفەرو دیدارەکانیان بۆ دەکەم، بەڵام جگە لە دیتن هیچ سوودێکی دیکەی نەبووە). وێڕای ئەوانەشەوە بەڕێزان قادر جەباری، مامۆستا سەعد، عەبدوڵڵا ئاگرین، بروسکە شاوەیس، کامیل ژیرو من قسەمان کرد، لایەنی نەرێنی و ئەرێنی سەفەرەکەمان تاوتوێ کرد. بێگومان رووداوەکە بەو شێوەیە نەبوو کە کاک سامی شرۆڤەی بۆ کرد!  ناکرێ پێشوەخت ئامادەسازی بۆ نەکرابێ. لە کوێی جیهاندا روویداوە، کەسێک بۆ خۆشی خۆی سەفەری وڵاتێک بکات، لەوێ سەرۆکی ئەو وڵاتە و بەرپرسانی باڵا پێیبزانن و بۆخۆیان داوای لێبکەن کە چاویان پێبکەوێ؟!!  هەموومان پێمانوابو ئەگەر سەفەرەکە هیچ خێری نەبووبێ، زۆر بەگران لەسەر حزب دەکەوێ؛ گوشاری یەکێتی و پارتی لەسەر یەکگرتن چڕتر دەبێتەوە. چەندەی سەبارەت بەو بابەتە قسە کرا، کاک سامی هەر داکۆکی و پشتیوانی لە کاک محەمەد کرد. من پێموابوو کە پێشتر ئەو بەڕێزانە لەو بارەیەوە دوو بەدوو قسەی خۆیان بڕاندبۆەوە، بۆیە بەکەمبایەخی لە قسەکانی ئێمەیان دەڕوانی. 
	دوای پێشکەشکردنی راپۆرتی هەندێک لە دەزگاکان، رۆژەڤی کۆبوونەوە بۆ یەکگرتنی گەورەتر گۆڕدرا. من پێشتریش رای خۆم بەئاشكرا بە هەمووان گوتبوو. هەرچەندە کە حزبی یەکگرتن هیچ بنەماێکی حزبی بوونی پێوەنەمابوو، بەڵام دیسانەوە لەگەڵ ئەوەدانەبووم کە بچێتە ناو حزبێکی دیکە. من پێموابوو با یەکگرتن بکەین بە 'بەرە' و هەر سێ حزبەکەی پێشوو بە خشکەیی رێکخستنەکانی خۆیان زیندوو بکەنەوە. بۆیە جارێکی دیکە رامای خۆم دووپات کردەوەو گوتم: (نەمانی حزبی یەکگرتن، واتە هەڵگیرساندنی شەڕی نێوەخۆ، من بەهیچ شێوەیەک ئامادەنیم بەشداری لە شەڕی کورد بە کورددا بکەم، ئەو بەرپرسیاریە ناخەمە سەر شانی خۆم! بەڵام  ئێوە لە بڕیاری خۆتاندا ئازادن، هەروەها منیش ئازادم، تا دوایین رۆژ لەگەڵتاندا دەبم، ئەوکاتەی ئێوە دەڕۆن، من دەمێنمەوە). هەروەها قسەو گفتوگۆ لەسەر ئەو بابەتە کرا. زۆربەی ئەندامانی ناوەندی ژێربەژێر بەڵێنیان دابوو، بابەتەکە یەکلایی ببۆوە. زۆریان هەوڵدا کە لەیەکتر جیانەبینەوەو پێکەوە جوانین!! من هەر پێداگریم لەسەر رامانی خۆم کرد و سەرەنجام پێش تەواوبوونی یەکەمین رۆژی کۆبوونەوەی کۆمیتەی، گوتم: (هەڤاڵان! من لە هەڵوەشاندنەوەی حزبی یەکگرتن و چوونە ناو حزبێکی دیکە بەشداریتان لەگەڵدا ناکەم، داواش دەکەم کە بە کۆنفرانس یان بە کۆنگرە ئەو بابەتە یەکلایی بکرێتەوە، ئیتر تا بەستنی کۆنفرانس یان کۆنگرە بەشداری  هیچ کۆبوونەوەیەک لەگەڵ ئێوەدا ناکەم، چونکە دوو رای جیاواز، وەک دوو هێڵی تەریب هەرگیز بەیەکتر ناگەین و بەشداری بوونم لەو کۆبوونەوانەدا بێواتایە). ئیتر هەموومان لە کۆبوونەوە هاتنیە دەرێ و رۆژی دواتر نەچووم و بەشداریم لە کۆبوونەوەی کۆمیتەی ناوەندیدا نەکرد. 
	رامانی من، ئەندامانی دەستەی سەرۆکایەتی و مەکتەبی سیاسی بێزار کردبوو. هەر ئەو ئێوارەیە واتە لە ئێوارەی ٩-٧-١٩٩٣ لەڕێی بێسیمەوە بروسکەیەک بەناوی مەکتەبی سیاسی بۆ کۆمیتەی پارێزگای سلێمانی و دهۆک رەوانە دەکەن و تێیدا دەنووسن کە ئەگەر 'رێکار' هاتە ئەوێ رێی پێنەدرێ کە کۆبوونەوە لەگەڵ کادرەکاندا بکات، چونکە ئەو نایەت، لەوانەیە کاریگەری لەسەر کادران دابنێ و ئەوانیش بە هەڵوەشاندنەوەی حزبی یەکگرتن رازی نەبن. 
	کۆبوونەوەی کۆمیتەی ناوەندی کۆتایی پێهاتبوو. هەڤاڵێک هەواڵی پێدام کە کاک محەمەدی حاجی مەحمود دەیەوێ چاوی پێتبکەوێ. چەند سەعات دواتر دوو قۆڵی پێکەوە دابنیشتین. ئەو وای پێشاندا کە زۆر بە هەڵوێستی من سەرسامەو ئەویش دەیەوێ یەکگرتن هەڵنەوەشێتەوە. دەیان بەڵگەو پاساوی بۆ مانەوەی حزب هێنایەوە، سوێندی بۆ خواردم کە ئەویش دەمێنێتەوەو هەوڵی رازیکردنی حاڵەحاجی و مامۆستا نیزامەدین گلی دەدات. ئەو دەیگوت با ئەوانی دیکە بڕۆن، چونکە باوەڕیان نەماوەو مرخی خۆیان لە پۆستی حکومەت خۆشکردووە!  
	هەروەها لەو ماوەیەدا لەگەڵ مامۆستا هادی و کاک عەبدوڵلا ساڵح و کاک فازل جەلال قسەم کرد. ئەوانیش دڵنیاییان پێدام کە دەمێننەوەو لەگەڵ هەڵوەشاندنەوەی حزبی یەکگرتندا نین!! من پێموابوو ئەگەر ئەوهەڤاڵانە گوشاری خۆیان دەکار بکەن، لەوانەیە کاک سامی و هەڤاڵانی دیکە لە بڕیاری خۆیان پاشگەزببنەوەو واز لە هەڵوەشاندنەوە بهێنن و بیر لەچارەسەری دیکە بکەنەوە. 
	رۆژی دواتریش کۆبوونەوەی کۆمیتەی ناوەندی درێژەی هەبوو، من بەشداریم تێدانەکرد، سەردانی بارەگای رادیۆو تەلەفزیۆنی هەولێرم کرد. هۆکاری نەچوونم بۆ کۆبوونەوەی (ک.ن) بۆ کادرانی راگەیاندن روونکردەوە. ئیدی لەو رۆژەدا کۆمیتەی ناوەندی کە شەش ئەندام لەناو کۆبوونەوەدا نەبوون، بڕیاریان لە هەڵوەشاندنەوەی حزبی یەکگرتن دابوو. 
	دەستەی سەرۆکایەتی حزب بەمەبەستی روونکردنەوەی هەڵوێستی خۆیان و خستنەڕووی بڕیارەکەی بەرەو یەکگرتی گەورەتر، لە رۆژانی دواتر سەردانی کۆمیتەی پارێزگاکانیان کرد. رۆژی ١٧-٧-١٩٩٣ شاندێکی باڵای سەرکردایەتی حزبی یەکگرتن کە لەئەندامانی دەستەی سەرۆکایەتی و مەکتەبی سیاسی پێکهاتبوو، لەگەڵ کادرانی دەڤەری سلێمانی کۆبوونەوە، خۆشبەختانە زۆرینەیان بە تووندی دژی هەڵوەشاندنەوەی حزبی یەکگرتن هەڵوێستیان وەرگرتبوو. هەروەها رۆژانی دواتر لەگەڵ بەشێک لە کادرانی هەولێر کۆببوونەوە، ئەوانیش دژی هەڵوەشاندنەوەی حزبی یەکگرتن راوەستابوون و پرسیاری هەڵوێستی منیان کردبوو. ئەوان واتێگەیشتبوون کە من ئاگاداری ئەو کادرانەم کردۆتەوە. بەتایبەتی کاک بەکر حەمە راشکاوانە پرسی بوو: (باشە بۆ هەڤاڵ رێکارتان لەگەڵدا نیە؟ دەکرێ بزانین رای ئەو چیە؟). لە وەڵامی ئەو پرسیارەدا کاک سامی گوتبووی :(بەس رێکار دژی ئەو بڕیارە بووە، هەوڵی خۆمان دەدەین و ئەویش رازی دەکەین، واتە کەس نامێنێتەوە). وادیارە ئەو هەڵوێستەی کادرانی هەولێر بە دڵی سەرکردایەتی نەبووە، بۆیە کاک سامی بە کاک قادر جەباری دەڵێ: (کاک قادر! ئەی نەمانگوت بروسکە بۆ هەموو کۆمیتە پارێزگاکان لێبدەن و رێ نەدرێ رێکار کۆبوونەوە بە کادران بکات؟!). ئیدی بەوهۆیەوە کادرانی هەولێر تێگەیشتبوون کە من لەگەڵیاندا ناچم، بۆیە لە دەرفەتدا دەهاتنە لای من و پرسیاری هەڵوێستی منیان دەکرد. خۆشبەختانە کۆمیتەی پارێزگای دهۆک دژی بڕیاری سەرکردایەتی هەڵوێستیان گرتبوو داوایان کردبوو لە کۆنگرەدا یەکلایی بکرێتەوە. 
	لەو ماوەیەدا کاک سامی چەند جارێک لەگەڵ من دانیشت و زۆر هەوڵی دا کە من لەگەڵیدا بمێنمەوە. یەک یەک براکانمی بانگ دەکرد و داوای لێدەکردن کە هەوڵی خۆیان بدەن و دڵی منیش رازی بکەن. ئەو دەیزانی کە من زۆر رێز لە خاڵەکانم دەگرم و گوێیان لێڕادەگرم، بۆیە داوای لە مامۆستا ئیبراهیم (خاڵم)کردبوو کە هەوڵی خۆی بدات و دڵی من نەرم بکات!. ئەویش پێیگوتبوو: (کاتێک رێکار دەستی بەکاری سیاسی کرد، پرسی بە ئێمە نەکرد، کە وازی لە سۆسیالست هێناو بوو بە پارتی گەل پرسی بە ئێمە نەکرد، من هەوڵی خۆم دەدەم بەڵام باوەڕ ناکەم لەو مەسەلەیەدا بە گوێی کەس بکات! ئەو ئاشقی بیروباوەڕ بووە نەک پارەو دەستەڵات). 
	لەو ماوەیەی کە ئەندامانی دەستەی سەرۆکایەتی و ئەندامانی مەکتەبی سیاسی خەریکی رازیکردنی کادران بوون، کاک عەبدوڵلا ساڵح پێیگوتم کە دیدارێکی مام جەلال رێکخراوە، حەز دەکەم تۆش لەگەڵمان دابیت. ئێوارەکەی  ئێمە(عەبدوڵلا ساڵح، پاڵە باوانی، غەریب بامەڕنی و من) لە میوانخانەکەی خۆیدا لە هەولێر سەردانی بەڕێز مام جەلالمان کرد. کاک عەبدوڵلا ساڵح لە رێی کاک مەلا یاسینەوە ئەو دیدارەی رێکخستبوو. مام جەلال وەک پیشەی هەمیشەیی خۆی زۆری بە گەرمی پێشوازی لێکرین و رێزی لێگرتین. دواتر لە دیدارێکدا بە روو خۆشیەوە قسەی لەگەڵدا دەکردین. سەبارەت بە ئامانجی دیدارەکە پرسیاری لێکردین. کاک عەبدوڵلا ساڵحیش گوتی: (بەڕێز مام جەلال! ئێمە هاتووین چاومان بە بەڕێزتان بکەوێ و دەردە دڵێکیش بکەین!). دواتر سەبارەت بە بڕیاری کۆمیتەی ناوەندی سەبارەت بە یەکگرتن لەگەڵ پارتی قسەی کرد. مام جەلال پرسی کە ئایا سەرجەم ئەندامانی کۆمیتەی ناوەندی ئەو بڕیارەیان داوە؟؟ کاک عەبدوڵلا ساڵح رووی بەلای مندا وەرگێڕاو گوتی: (هەڤاڵ رێکار بە ئاشکرا دەژی ئەوەیە کە حزبی یەکگرتن هەڵبوەشێتەوە، ئێمەش نیگەرانین و حەز بە ماونەوەی دەکەین، بەڵام کێشەکان گەورەن و بە ئاسانی چارەسەر ناکرێن!). دواتر لە میانی قسەکاندا بەڕێز مام جەلال رووی لەمن کرد و پرسی: (باشە برادەری عەزیز! ئەتو بۆ دژی هەڵوەشاندنەی حزبی یەکگرتنیت؟!). منیش سەبارەت بە پێکهێنانی حزبی یەکگرتن قسەم کرد و دواتر گوتم: (بە هەڵوەشاندنەوەی حزبی یەکگرتن تای تەرازووی هێز لە کوردستان دەگۆڕدرێ، شەڕی براکوژی هەڵدەگیرسێ، من دژی هەڵگیرساندنی شەڕی براکوژیم، بۆیە دژی هەڵوەشاندنەوەی حزبی یەکگرتنم).  
	وادیار بوو ئەو قسانە کاریگەریان هەبوو. ماوەیەک هەمووان بێدەنگ بووین. دواتر مام جەلال رووی لەکاک پاڵەو عەبدوڵلا ساڵح کردو پرسی:(ئێوەش پێتانوایە کە بەهۆی نەمانی یەکگرتن شەڕی براکوژی دروست دەبێ؟!). ئەوانیش هاوڕامان بوون و ترسی خۆیان لە هەڵگیرساندنی شەڕی براکوژی خستەڕوو. سەرەنجام مام جەلال گوتی: (برایان هەڵگیرساندنی شەڕی براکوژی هێندە ئاسان نیە، پەیوەندی نێوان من و جەنابی کاک مەسعود زۆر خۆشە، هەردوولامان تێگەیشتووین، ئاقڵبووین و دەزانین کە شەڕی براکوژی هەموو دەستکەوتەکانمان لەبێن دەبا!. ئێوەش خاوەن بڕیاری خۆتانن، ئەگەر یەکگرتن بڕیاری خۆیدا و چوو بۆ ناو پارتی، ئێوە رەگەزی خێربن و رێ لە هەڵگیرساندنی شەڕی براکوژی بگرن!! ئەگەر دەمێننەوە هەوڵبدەن پەیوەندی خۆتان لەگەڵ هەمووان باش بکەن، ئەگەر مەبەستی دیکەشتان هەیە، فەرموون لە خزمەتداین!). هێشتا مام جەلال قسەکانی خۆی تەواو نەکردبوو، کاک پاڵە بە پێکەنینەوە گوتی: (بەڕێز مام جەلال ئەگەر یەکگرتن بڕیاری هەڵوەشانەوەی دا، ئێمە دێینە ناو یەکێتی). مام جەلال ئەو داوایەی نەکردبوو، ئەو چاوەڕوانیەشی نەبوو، بۆیە بە زوویی دەستوبردی کرد و گوتی: (برایان من ئەو داوایەم نەکردووە، ئێوە ئازادن، دەرگەی یەکێتی بەرووی کەسانی چەپ و پێشکەوتنخواز کراوەیە). من و کاک عەبدوڵلا ساڵح و کاک غەریب بامەڕنی، خۆمان لە قسەی کاک پاڵە بێبەری کرد و رامانگەیاند کە ئەوە رای خودی خۆیەتی و پێشتریش قسەی لەو بابەتە نەکراوە. راستیەکەی بەڕێز مام جەلال بەو قسەی کاک پاڵە ئیحراج ببوو، بۆیە نەیویست درێژە بەو باسە بدرێ. زۆر جەختی لەسەر برایەتی و تەبایی نێوان لایەنە سیاسیەکانی کوردستان کردەوەو باسی لە  خەون و خواستەکانی گەلی کوردستان کردو دڵنیای کردینەوە کە ئیدی گەلی کوردستان بۆ دواوە ناگەڕێتەوە، رۆژ دوای رۆژ، هەنگاو بە هەنگاو بەرەو پێشەوە دەڕوات و، بۆ مسۆگەرکردن و وەدەستهێنانی مافی زیاتر تێدەکۆشێ. دەبێ هەموومان بەو لۆژیکەوە سیاسەت بکەین و لە خەمی گەلەکەماندابین. 
	لەڕێی گەڕانەوە بۆ بارەگا، ئێمە گلەییمان لە کاک پاڵە کرد و گوتمان: (کێ باسی چوونە ناو یەکێتی کردووە؟ بۆچی واتگوت؟). کاک پاڵە لە روودامابوو، هەستی بە هەڵی خۆی دەکرد، بە هەناسە ساردیەوە گوتی: (من هەر لەسەرەتاوە دژی هەڵوەشانەوەی پارتی گەل بووم، ئێستا کە گەل فت بووە، دەیانەوێ یەکگرتنیش فت بکەن، بۆیە ئەو بەردەم فڕێدا تاوەکو هاوکاریمان بکەن گەل زیندوو بکەینەوە!). 
	لەماوەی دوو هەفتەی دوای کۆبوونەوەی کۆمیتەی ناوەندی، واتە لە ١٠ تا ٢٤ی تەممووز چەند جارێک لەگەڵ کاک محەمەدی حاجی مەحمود یەکترمان بینی. ئەو هەمیشە جەختی لەسەر مانەوە دەکردەوەو وای پێشاندەدا کە دەیەوێ لە کرۆکی هەوڵەکانی کاک سامی و کاک ملازم کەریم تێبگات و بزانێ کە بە چ مەبەستێک باس لە یەکگرتنی گەورەتر دەکەن! لەو ماوەیەدا من بودجەی حزبی یەکگرتنم لە حکومەت وەرگرتبوو. کاک محەمەدی حاجی مەحمود چووبوو بۆ لای کاک کۆسرەت و داوای پارەی لێکردبوو، پێیگوتبوو کە ئەگەر هاوکاریمان بکەن و بودجەکەمان نەبڕن، ئەوە یەکگرتن دەمێنێتەوە. ئەویش پێیگوتبوو ئەم مانگە بودجەم سەرف کردووەو پارەکە خراوەتە سەر ژمارە حیسابی حزبی یەکگرتن و فڵانە کەس (واتە رێکار) ئاگای لێیە. 
	کاکە حەمە دەیزانی کە تەنیا بە ئەمری من دەتوانرا پارە لە ژمارە حیساب رابکیشرێ. دوای گەڕانەوەی لەلای کاک کۆسرەت باسی ئەوەی کرد کە پارە خراوەتە ژمارە حیساب. منیش پێمگوت بەڵێ، بەڵام دوێنێ پارەکەم دەرهێناوەو بە ئەمری کاک سامی و کاک شوان بۆ رادیۆو تەلەفزیۆن و بۆ قەرزی کۆمیتەی پارێزگاکان سەرفکراوە. ئەوەی لای من سەیربوو ئەوەبوو، هەمووان تا سەرفەکەیان نەدیبوو، دڵنیان دانەمرکابۆوە. زۆریشم لا سەیربوو کە بۆچی پەلەیان لەسەرفکردنی دەکرد! ئەوان جاران تکایان دەکرد کە دەستی پێوەبگرم و بۆ شتی زۆر گرنگ و پێویست نەبێ، سەرفی نەکەم، کەچی ئێستا خواخوایانە کە یەک فلس نەمێنێتەوە. بەوهۆیەوە نیو ملیۆن دینارەکە هەمووی سەرف کراوە، بەڵام شتێک هەیە لێتناشارمەوە کە ئەم مانگە دوو بودجە لەماوەی یەک هەفتەدا سەرف کراوە. واتە نیو ملیۆن دینار لە بانک دا ماوە، کاک سامی دەزانێ، دەیەوێ بەو نیو ملیۆنە بەڵا لە  خۆی دوور بکاتەوە، بەڵام من بۆ مانەوەی یەکگرتن سەرفی دەکەم. سەیرم کرد بەو کارە زۆر نیگەرانە. دواتر بیستمەوە کە لەملاولەولا گلەیی کردبوو، گوتبووی فڵانە کەس (رێکار) دەیەوێ خۆی کەسی یەکەم بێ بۆیە پارەکەی لە بانک هێشتۆتەوە. رۆژی ٢٤ی تەممووز کاک محەمەدی حاجی مەحمود هات بۆ هەولێر. لە شوێنێکدا یەکترمان بینی. ئەو گوتی چەکی زۆرم هێناوە، دەبێ لە ئێستاوە ئاگامان لە بارەگای رادیۆو تەلەفزیۆن و بارەگای مەکتەبی سیاسی هەبێ. ئەگەر کاک سامی و هەڤاڵان رۆیشتن، ئێمە ڕێ نەدەین کە ئەوان دەستی بەسەردا بگرن. من دڵنیام کردەوە کە بارەگای رادیۆو تەلەفزیۆن مسۆگەرە، چونکە کارمەندانی هی خۆمانن و دەمێننەوە. هەرچەندە کە من پێداگریم کرد و دڵنیام کردەوە، کەچی کاکە حەمە پەرۆشی و دڵسۆزی نواندو بەزۆر ئاربیجی وچەند گوللەیەکی بەو پێشمەرگانەدا کە  لەگەڵ من بوون و گوتی: ( ئەوانە بۆ بارەگای رادیۆو تەلەفزیۆنە). دواتر زۆر پێداگری لەسەر یەکگیرفانی کردەوەو وای پێشاندا کە مانەوەی پارە لە بانگ سوودی بۆ ئێمە نابێ و کاک سامی لەڕێی حکومەتەوە دەستی بەسەردا دەگرێ، بۆیە باشتروایە دەریبهێنی، جا بە ئارەزووی تۆ، لای خۆت دەمێنێتەوە یان دەیدەیتە من و دەیبەم لە سلێمانی هەڵیدەگرم. من لە دڵەوە گوتم ئەگەر بڵێم با لای من بێ، لەوانەیە گومانی لەلا دروست بێ و دڵ پیسی بکات، بۆیە بۆ متمانەپێکردن داوام لێکرد کە یەکێک لەگەڵمدا بنێرێ کە هەر ئێستا دەچم دەریدەهێنم، گوتم: (جیاوازی لەنێوانماندا نیە، مادام بەڵێنی مانەوەت داوە، با پارەکە لای تۆ بێ، بەڵام بەومەرجەی بۆ درێژەپێدان بە یەکگرتن بێ). کاکە حەمە دەیان شێرو رێوی هێنایەوەو سوێندی بە شەڕەف و بە قورئان خوارد کە دەمێنێتەوە، گوتی: (ئەگەر نەمامەوە ئەوە پارەکە بۆ تۆ دەگێڕمەوە!!). منیش فریوی قسەکانی ئەوم خوارد و زۆر خۆشباوەڕانە بڕیارمدا کە پارەکە بەو بدەم. هەر ئەو کاتە داوام لە کاک نەوزاد کرد کە شۆفێری کاک محەمەدی حاجی مەحمود بوو، لەگەڵمدا بێ و بچین بۆ بانک. رۆژی ٢٤-٧-١٩٩٣ بە چەکی لاپەڕە (١٢١٨٨٥٩) دەفتەرچەی ژمارە (٦٦٣٠)  پارەکەم لە بانکی رافیدەین دەرهێنا  و بە کاک نەوزادم دا تا بۆ کاک محەمەدی حاجی مەحمودی ببات. مخابن چوار رۆژ دواتر واتە لە ٢٨ی تەممووزدا، لە هەنگاوێکی چاوەڕواننەکراودا ئەو بەڕێزە بەیاننامەی هاوبەشی بەرەو یەکبوونی لەنێوان یەکگرتن و پارتی لە سلێمانی خوێندەوە. هەندێک لەلایەنگرانی خۆیشی کەوتنە هەلەکە سەماو دەستیان بە دروشمی 'زەردو شینی ئاسمانی، کاکەحەمەو بارزانی' کرد. دەگوترا کاک محەمەدی حاجی مەحمود پێشتر ئامادەکاری بۆ ئەو کارە کردبوو، خزم و هاوکارانی پێشەنگ بوونەو خەڵکی رەشۆکییش لە بێئاگاییەوە بەدوایان کەوتوون. راستیەکەیشی لۆژیک ئەوە قەبوڵ ناکات کەسێک ئەندام یان کادری پارتی دیموکراتی کوردستان بێ، کەچی دروشمێک بڵێتەوە کە ناوی بارزانی لە دواوەی کاکە حەمەدا بێ!. ئەو رەفتارەی کاک محەمەدی حاجی مەحمود یەکەمین هەنگاوی بێبەڵێنی و پەیمانشکێنی خۆیا دەکرد، بەڵام هەرزوو هەواڵی بۆ من ناردو دڵنیایی کردمەوە کە بۆ سەرلێشێواندنی کاک سامی و هەڤاڵانی دیکە ئەو کارەی کردووەو تا رۆژی کۆنگرە درێژەی پێدەدات و لە نێو کۆنگرەدا هەڵوێستی ئاشکرای دەبێ و دەمێنێتەوە!! 
	من لەگەڵ بڕیاری خۆم دا راستگۆ بووم، بۆیە بۆ روونکردنەوەی هەڵوێستەکان، سەردانی بەڕێز کاک جەوهەر نامق، سەرۆکی پەرلەمان و ئەندامی مەکتەبی سیاسی پارتی دیموکراتی کوردستانم کرد. سەبارەت بە مانەوەی ئێمە قسەمان کرد. ئەو راشکاوانە پێشنیارەکانی خۆی خستەڕوو، پێیباشبوو هەموومان بچین یان گوشار لەسەر کاک سامی دروست بکەین و ناچاری بکەین لەو بڕیارە پاشگەز ببێتەوە. دواتر سەردانی بەڕێز کاک قادر عەزیز، سکرتێری گشتی حزبی زەحمەتکێشانی کوردستان و کاک عەبدولخاڵق زەنگەنە ئەندامی مەکتەبی سیاسی حزبی زەحمەتکێشان و ئەندامی پەرلەمانی کوردستان کردو باسی رامانی خۆمانم بۆ کردن. ئەوێ رۆژێ ئەوانیش کێشەیان لەگەڵ ئەو باڵەدا هەبوو کە بۆ چوونە ناو یەکێتی خۆیان ئامادە دەکرد. پاشان لە رێی مامۆستا مەلا حەسەن سەردانی بەڕێز هاوڕێ عەزیز محەمەد، سکرتێری گشتی حزبی شیوعی عێراقم کرد. مەبەست لەو سەردان و دیدارانە بۆ ئەوەبوو کە ئەوانیش بزانن کە هەموو حزبی یەکگرتن ناڕوات و بەشێکی دەمێنێتەوە. 
	شەوانە کاک سامی بەدوایدا دەناردم و پێکەوە لەناو باخچەکەیدا پیاسەمان دەکرد. ئەو هەوڵی دەدا تا من رازی بکات، منیش هەوڵم دەدا کە ئەو پاشگەز بکەمەوە. راستیەکەی کاک سامی ڕێزی زۆری هەبوو، منیشی خۆشدەویست و حەزی دەکرد دانەبڕێم. ئەو جەختی دەکردەوە کە سیاسەت کردن لەنێو پارتیدا زۆر ئاسانە، ئەوانەی توانایان هەیە دەتوانن شوێنی خۆیان بکەنەوە. ئەو دەیگوت وەک ئەوە وایە کە یاریزانێکی لێهاتوو بچیتە نێو تیپێکی تۆپانێ، بەڵام یاریزانەکانی ئەو تیپە هەموویان ماندوو، هیلاک، کەمتواناو بەساڵاچوو بن، ئەویش گوڕوتینێکی زۆری هەبێ، بەوهۆیەوە سەرنجی راهێنەری تیپەکە بۆ لای خۆی رادەکێشی. بۆ سەرکەوتنی تیپەکەی ناچار دەبێ کە بایەخی زیاتری پێبدات و بیکات بە کاپتن!). شەوێک لەو شەوانەی کە پێکەوە پیاسەمان دەکرد و کاک سامی هەوڵی تامیکردنی منی دەداو لێیدەخواستم کە وەک پێشوو هاوکار و پشتیوانی بم، من پێمگوت: (تکات لێدەکەم با حزبی یەکگرتن بە دەردی پارتی گەل نەچێ، ئەگەر هەر لە هەڤاڵانی سەرکردایەتی نائومێدو بێهیوابوویت با پارتی گەل زیندوو بکەینەوە، دەنا بەڕێزتان بڕۆن دابنیشن و ببن بە 'أب القائد' واتە سەرکردەی باوک). کاک سامی بەو قسەیە تووڕەبوو، بەتووندی وەڵامی دامەوەو گوتی: (کوڕۆ تو دخوازی ئەز ببم ئەحمەد حەسەن بەکر و توژی ببی سەدام حوسێن؟!). راستیەکەی  من ئەو مەبەست و نیازەم نەبوو. من دەمویست کاک سامی وەک  هزروانێکی چاک و سەرکردەیەکی لێهاتوو لە لووتکەدا بمێنێتەوە. کاک سامی هەموو روخسارێکی سەرکردەی تێدایە، تەنیا لە بەڕێوەبردن و لە رەفتاری رۆژانەیدا سەرکەوتوو نیە. ئەگەر رق لەیەکێک هەڵبگرێ، لەوانەیە بۆ هەمیشە ئەو رکە لەدڵیدا بمێنێتەوە. 
	من دەمزانی کە کاک سامی زۆر لە رەفتارەکانی کاک ملازم شوان و کاک محەمەدی حاجی مەحمود بێزارو تەنگەتاو بووە. بە کوردیەکەی ماندوویان کردبوو، بۆ دەربازبوون لەوان بەدوای دەریچەیەکدا دەگەڕا. لە درێژەی قسەکانمدا گوتم: (مەبەستم ئەوەنیە تۆ ببێ بە ئەحمەد حەسەن بەکرو منیش ببم بە سەدام، چونکە مرۆڤەکان وەک یەک نین، هەرکەسە خۆیەتی و نابێ بە کەسی دیکە. مەبەستم ئەوەیە بەڕێزتان لە لووتکەدا بمێننەوە، کاریگەریتان لەسەر داهاتووشدا هەبێ، حزب ئیلهام لە بۆچوونەکانت وەربگرێ). 
	کاک سامی کاریگەری زۆری لەسەر کادرانی پارتی گەلدا هەبوو، رامانی خۆی سەبارەت بە حزب، سەرکردەو وڵاتانیش بۆ ئێمە بەیانکردبوو. ئەو رێزێکی زۆری لە مام جەلال و شەهید عەبدولڕەحمانی قاسملو دەگرت، بەڵام لە رۆژانی پێش دووەمین کۆنگرەی یەکگرتن، راشکاوانە هەست بەوە دەکرا کە  دڵی لەمام جەلال شکاوە. راستیەکەیشی ناهەق نەبوو، چونکە هەندێک ئەندامی سەرکردایەتی لە خۆڕاوە قسەی سەیرو سەمەرەیان بە ناوی مام جەلالەوە بۆ کاک سامی دەهێنایەوە. کاک محەمەدی حاجی مەحمود کە زۆر دژایەتی یەکێتی و مام جەلالی دەکرد، دەیویست هەموو سەرکردایەتی یەکگرتن هەمان رق لە سەرکردەکانی یەکێتی هەڵبگرن، کاک ملازم شوان هەمان بۆچوون و رامانی هەبوو، بەڵام کاک ملازم کەریم و مامۆستا سەعدو مامۆستا عەبدوڵلا ئاگرین و کاک قادر جەباری و مامۆستا نیزامەدین گلی، پێچەوانەی ئەوان بوون، هەر لە سەرەتاوە پێیانوابوو کە دەبێ پێوەندی نێوان یەکگرتن و یەکێتی تایبەت و پتەو بێ. ئێمە خوازیاربووین کە حزبی یەکگرتن پێوەندی راستین و برایانەی لەگەڵ هێزە سیاسیەکانی کوردستاندا هەبێ. بە داخباریەوە لە نەخۆشی حزبی یەکگرتنمان دەڕوانی و بەدوای رێگەچارەیەکدا دەگەڕاین، کەچی بەچاوی خۆمان دەمانبینی کە سەرکردایەتی باڵادەست بۆ سەربڕینی حزبی یەکگرتن چەقۆ تیژدەکات. بۆ رێگرتن لەسەربڕینی حزبی یەکگرتن هیوامان لەسەر کۆنگرە هەڵچنی بوو. هەوڵی خۆمان دەدا کە لە کۆنگرەدا ئەو کێشەیە یەکلایی بکرێتەوە. 
	شەوێکیان لەگەڵ کاک سامی، دوو بەدوو لە باخچەی میوانخانەکەی ئەودا پیاسەمان دەکردو سەبارەت بە یەکگرتن قسەمان دەکرد، کاک سامی رکی پەنگخواردووی خۆی لە مام جەلال نەشاردەوەو گوتی: (ئەمن نازانم جەلال تاڵەبانی لەبەرچی حەز بە شکستی ئێمە دەکات؟! بۆچی دژایەتیمان دەکات؟!، شەرت بێ دارێکی لە رۆحی بدەم تا لە ژیان ماوە هەر بڵێ ئۆف!). ئەو قسەیەی کاک سامی ئاوارتەو چاوەڕوان نەکراوبوو، چونکە زۆر جاران لەبەردەم ئێمە(هەڤاڵانی پارتی گەل)دا باسی سەرکردەبوون، تواناو لێهاتوویی بەڕێز مام جەلالی کردبوو، رستەی 'مام جەلال بەڕێزتان سەروەرن'ی دەکار کردبوو. دەیانجار گوتبوی خەبات بەبێ مام جەلال ناکرێ. پێیوابوو ئەگەر هەموو حزبەکان پشتی ئەو سەرکردەیە بگرن، ئیدی کەشتی کورد بە مەنزڵێ بێوەیی دەگات. 
	جاران پێوەندی نێوان مام جەلال و کاک سامی زۆر بەهێز و پتەوبوو. لەدوای دامەزراندنی پارتی گەل لە ساڵی ١٩٨١، هەردووکیان لە سوریا یەکتریان دیتبوو، رێککەوتنێکی زارەکی و ئەخلاقیان کردبوو. هەر لە رێی ڕێزدار 'مام جەلال'یشەوە معەمەر قەزافی سەرکۆماری لیبیا، هاوکاری بۆ کاک سامی و پارتی گەل رەوانە کردبوو. ساڵی ١٩٨٧ کاک سامی بۆ دیداری مام جەلال چوو بۆ یاخسەمەر، ماوەی سێ هەفتە لەلای مایەوە. ئەو پێشمەرگانەی کە لەگەڵی دابوون، دەیانگێڕایەوە کە مام جەلال لەڕادەبەدەر رێزی لە کاک سامی گرتووە، چەکی پێداون و هاوکاری کردوون. هەروەها مەفرەزەیەکی تایبەتی لە پێشمەرگەکانی یەکێتیی نیشتمانیی کوردستان لە خزمەت داناوەو رایسپاردوون کە لەگەڵ کاک سامیدا بڕۆن، بۆ هەر شوێنی دەچێ، دەبێ لەگەڵیدابن و بەباشی پاسەوانی لێبکەن. مام جەلال گوتبووی بە هەر نرخێک بێ، پێویستە بە سەلامەتی و بە پارێزراوی بگەڕێتەوە ئێرە. دوای ئەوەی  کاک سامی لەو گەشتە گەڕایەوە، نامیلکەی (جولة فی الأرض المحروقة)ی نووسی کە ئەوێ رۆژێ، ئەو نامیلکەیە بەهاو نرخێکی گەورەی رۆژنامەوانی و مێژوویی هەبوو. لەو نامیلکەیەدا کاک سامی ستایش و پەسنی زۆری 'مام جەلال' و (ی.ن.ک)ی کردبوو. 
	لەسەرەتای پێکهێنانی حزبی یەکگرتنی کوردستان، دیسانەوە پێوەندی نێوان کاک سامی و مام جەلال هەر زۆر باش و تایبەت بوو. تەنانەت لە بەشداریکردنیان لە کۆنگرەی ئۆپۆزسیۆنی عێراق هاوڕامان و هاوهەڵوێست بوون. کاک سامی لەدووەمین کۆبوونەوەی کۆمیتەی ناوەندی حزبی یەکگرتندا زۆر راشکاوانە ئاماژەی بە هەڵوێستی جوامێرانەی مام جەلال و (ی.ن.ک)ی کرد، کەچی لە ئابی ١٩٩٣دا پێچەوانە ببۆوە و بۆچوونی کاک سامیش گۆڕانی بەسەرداهاتبوو. 
	پێش دووەمین کۆنگرە 
	رۆژی ٣٠-٧-١٩٩٣ هەواڵی شەهیدکردنی رێناس (قەیس محەمەد) ئەندامی کۆمیتەی ناوەندی حزبی زەحمەتکێشانی کوردستان و بەرپرسی لقی دهۆک بڵاوبۆوە. کۆمیتەی پارێزگای دهۆک لەڕێی بێسیمەوە هەواڵی پێداین کە کاتژمێر ٢٢،٤٥ی رۆژی ٢٩-٧-١٩٩٣ هێزەکانی لقی یەکی پارتی دیموکراتی کوردستان لەیەک کاتدا هێرشیان کردۆتە سەر بارەگای زاخۆ و دهۆکی حزبی زەحمەتکێشانی کوردستان، لەنێو ماڵەکەی خۆیدا، بەبەرچاوی ژن و منداڵەکانیەوە دەستڕێژیان لە 'رێناس محەمەد' کردووەو شەهیدیان کردووە، هەردوو بارەگاکەش تاڵان کراون. ئەو هەواڵە وەک زەنگی مەترسی بۆ هەڵگیرساندنی براکوژی لێیدا. کۆمیتەی ناوەندی حزبی یەکگرتنی کوردستان بەو هەواڵە نیگەران و دڵتەنگ بوون، بەڵام هەڵوێستەی پێنەکردن و لە هەنگاوی بەرەو چوونە ناو پارتی دیموکراتی کوردستان ساردی نەکردنەوە. شەهیدکردنی کاکە 'رێناس' کە هەڤاڵێکی دێرین و مینای براێکی خۆشەویستم بوو، زۆر داخباری کردم، تەنیا ئەوەم لەدەستهات کە بروسکەیەکی سەرەخۆشی بنێرم و هاوخەمی خۆمیان پێڕابگەیەنم. 
	سەرکردایەتی باڵادەستی حزبی یەکگرتن لێبڕاوانە بەرەو خەونی خۆی هەنگاوی هەڵدەگرتەوە، بەڵام سەرەنجام لەژێر گوشاری کادرانی کۆمیتەی پارێزگاکان و پێداگری ئێمە (من، عەبدوڵلا ساڵح و فازل جەلال)، مەکتەبی سیاسی لە رۆژی ٧-٨-١٩٩٢ کۆبۆوەو بڕیاری دا کە رۆژی ١٤ی ئاب دووەمین کۆنگرەی حزبی یەکگرتن پێکبهێنێ و لەوێ بڕیار لە چارەنووسی حزب بدرێ. سەرکردایەتی باڵادەست بەباشی تێگەیشتبوو ئەگەر ئەندامانی کۆنگرە لەڕێی هەڵبژاردنەوە بۆ کۆنگرە بێن، بەرنامەی ئەوان هەرەس دێنێ و بڕیار لە مانەوەی حزبی یەکگرتن دەدرێ، بۆیە بەئەنقەست یەک هەفتە زووتر بڕیاریاندا کە  کۆنگرە ببەسترێ. بەهۆی ئەوەی کاتێکی کورت لەبەردەم مابوو، کۆمیتەی پارێزگاکان فریای کۆنفرانس و هەڵبژاردنی ئەندامانی کۆنگرە نەدەکەوتن. سەرکردایەتی باڵا دەست داوای لە بەرپرسانی کۆمیتەی پارێزگاکان کرد تا ئەو کادرانە بۆ دووەمین کۆنگرە بانک بکرێن کە کۆسپ لەبەردەم هەڵوەشاندنەوەی حزبی یەکگرتن دروست ناکەن!! 
	ئێمە زۆر بەئارامی و لەسەرخۆ کاری خۆمان دەکردو پێداگریمان لەسەر مانەوەی حزبی یەکگرتن دەکردەوە. رۆژانە کادران پەیوەندیان پێوەدەکردین و دەیانویست لەو دەنگۆیانە تێبگەن کە سەبارەت بە رای ئێوە بڵاودەکرایەوە. ئێمە پێمانوابوو کە بەهۆی هەڵوەشانەوەی حزبی یەکگرتن هەم پارسەنگی هێز لە کوردستان دەگۆڕێ و هەمیش دیاردەی فرەحزبی لەترکزە دەکەوێ. بەوهۆیەشەوە دوو سەنگەری زیندوو دەکرێتەوەو شەڕی براکوژی هەڵدەگیرسێتەوە. چەند جارێک ئەو بابەتەم لەگەڵ کاک سامی دا هێنایەگۆڕێ. ئەو پێیوابوو کە بە یەکگرتنێکی گەورەتر پایەی دیموکراسی لە کوردستان دەچەسپێ و قایم دەبێ، هەروەها سیاسەتی فیفتی بە فیفتی کۆتایی پێدێ!! لەو رێیەشەوە کوردستانیان بە وێستگەی ئارامی دەگەن. شەوێکیان زۆر تکای لێکردم کە ژیانی خۆم و نزیکەکانی خۆم نەخەمە مەترسیەوە. داوای لێکردم یان لەگەڵیدا بۆ ناو پارتی بچم، یان بچم بۆ ناو یەکێتی نیشتمانیی کوردستان یان لە کوردستان دوور بکەومەوەو بچمە ئەوڕوپا. کاک سامی درێژەی بە پێداگریەکانی خۆیداو دڵسۆزانە گوتی: (چیتان پێویست بێ بۆتان جێبەجێ دەکەم! ئەگەر دەتەوێ رەوانەی بەریتانیاتان دەکەم!، تکام وایە کارێک مەکە کە دڵم لێت بشکێ، وامەکە مام و برازایەتیمان تێکبچێ). 
	شەو درەنگ داهاتبوو، دەمویست ماڵئاوایی لێبکەم، بەڵام پرسیم: (کاک سامی چ کارێک مام و برازایەتیمان تێکدەدات و بە چ شتێک دڵت دەشكێ؟). بەبێ راوەستان گوتی: (ئەگەر حزب دروست بکەیت!). زەردەیەکم هاتە سەر لێوانم، دوایی گوتم شەو درەنگە بەڵام سبەی شەو ئەو بابەتە یەکلایی دەکەینەوە. 
	شەوی دواتر ئەو بابەتەمان درێژتر کردەوە. من پێمگوت: (باشە بۆچی بەڕێزتان لە ساڵی ١٩٧٩ لە پارتی جیابوونەوەو لە ١٩٨١ 'پارتی گەل'تان دامەزراند؟). کاک سامی دەیان پاساوی هێنایەوە. پێیوابوو کە بۆ ئەوێ رۆژێ دامەزراندنی پارتی گەل خواست و پێداویستی قۆناغەکە بوو. گوتی: (کاتێک هەستم بە مەترسی هەڵگیرسانی شەڕ لە نێوان کوردانی ئێران و عێراق (رۆژهەڵات و باشوور) کرد، ناچاربووم کە جیاببمەوە. هەڵبەت وازهێنان لە سیاسەت کارێکی قێزەوەن و راکردن بوو لە بەرپرسیارێتی، بۆیە لەژێر ناوی پارتی گەلدا درێژەمان پێدایەوە). منیش گوتم: (بەنەمانی حزبی یەکگرتن نەک هەر مەترسی هەڵگیرساندنی شەڕی براکوژی هەیە، بەڵکو هەڕەشەی ئاشکراش لەسەر دەستکەوتەکانی باشوور دروست دەبێ!. لە هەنگاوی یەکەمدا گورزێکی کاریگەر لە پەیکەری ئەو دیموکراسیە دەدرێ کە دەمانەوێ هەنگاوی بۆ هەڵبگرینەوە، چونکە دیاردەی فرەحزبی دەپوکێتەوە. ئەوەتا باڵێک لە حزبی زەحمەتکێشان دابڕاوەو دەیەوێ بچێتە ناو یەکێتی، ئێوەش دەتانەوێ بچن بۆ ناو پارتی، ئایا کام حزب لە گۆڕەپانەکەدا دەمێنێتەوە؟!). 
	ئەوێ رۆژێ جگە لە یەکێتیی نیشتمانیی کوردستان و پارتی دیموکراتی کوردستان-عێراق، حزبی شیوعی عێراق، حزبی زەحمەتکێشانی کوردستان، بزووتنەوەی ئیسلامی لە کوردستانی عێڕاق و پارتی پارێزگارانی کوردستان هەبوون.  
	کاک سامی پێیوابوو کە حزبایەتی لە باشووری کوردستان وەک وڵاتە یەکگرتووەکانی ئەمریکای لێدێ. لەوێ دوو حزبی گەورە، دیموکرات و کۆماریخوازەکان هەن! لێرەش پارتی و یەکێتی دەمێننەوە. جەختی دەکردەوە کە کوردەکانی ناو حزبی شیوعی عێراق وردە وردە واز دەهێنن و بەرەو پارتی و یەکێتی دەڕۆن، بزووتنەوەی ئیسلامی و پارێزگارانیش دێنە ناو پارتی، یان لە فەلەکەی پارتیدا جێگیر دەبن. 
	لەسەرەتای مانگی ئابدا، ئێمە شوێنێکمان بۆ بارەگا لەناو شاری هەولێر بەکرێ گرت. پێداویستیەکانمان بۆ دابین کرد و جیهازێکی پەخشی رادیۆشمان لێدانا. بەکوردیەکەی خۆمان بۆ درێژەدان بە کاروانی تێکۆشان ئامادە کرد. کارمەند و بەڕێوەبەرانی ئێزگەکەش دەستنیشان کران. 
	من لەڕۆیشتنی سەرکردایەتی باڵادەستی حزبی یەکگرتن دڵنیابووم، بەڵام هێشتا سووکە گومانێک بۆ ماونەوەی کاک محەمەدی حاجی مەحمود مابوو. رۆژی ١١ی ئاب کاک محەمەد نامەی بۆ ناردم و داوای لێکردم کە بۆ ئێوارەکەی لە سلێمانی بم. کاتژمێر شەشی ئێوارە گەیشتمە سلێمانی و بۆ ماڵی ئەوان چووم. سەیرم کرد زۆر کەیفی ساز بوو، پێیوابوو کە زۆرینەی کادران دەمێننەوە، ئەوانەیشی  کە دەڕۆن لەلایەن پارتیەوە بە ساردی پێشوازیان لێدەکرێ و هیچ پۆست و بەرپرسیارێتیان پێنادرێ. ئەوجارەیان راشکاوانە رامانی هەڤاڵانم سەبارەت بە خۆی پێگەیاند. ئەو بە پێکەنینەوە دڵنیای کردمەوە کە هەمووی سێ رۆژی دیکە ماوەو راستی و چەوتی دەردەکەوێ. دواتر گوتی: (دیدارێکمان لەگەڵ بەڕێز مام جەلال رێکخستووە، ئەم ئێوارەیە لە قەڵاچوالان سەردانی دەکەین). 
	ئێوارەکەی بۆ قەڵاچوالان بەڕێ کەوتین، هەردووکمان لەنێو سەیارەکەی ئەودابووین. سەبارەت بە دیدارەکە، چۆنێتی خستنەڕووی رامانی خۆمان، شێوازی داوای پشتگیری و هاوکاری قسەمان کرد. ئەو حەزی دەکرد کە من قسە بکەم و باسی مانەوەی یەکگرتن و داوای هاوکاری لێ بکەم. منیش پێموابوو کە ئەو لە نزیکەوە مام جەلال دەناسێ، باشتروایە ئەو قسە بکات، چونکە هەم ئەندامی دەستەی سەرۆکایەتی حزبی یەکگرتنەو هەمیش پێگەو شوێنی کارکردنی لە پارێزگای سلێمانیە. سەرەنجام لەسەر هەندێ شت ساغ بووینەوە. 
	بەڕێز مام جەلال لە بارەگای تایبەتی خۆی لە قەڵاچوالان بەگەرمی پێشوازی لێکردین. لە دانیشتنێکدا کە ژمارەیەک لە ئەندامانی سەرکردایەتی یەکێتی ئامادەببوون، گفتوگۆمان کرد. مام جەلال زۆر بە ئارامی و لەسەرخۆ قسەی دەکرد، زۆر بەدڵنیاییەوە گوتی: (ئەگەر دەچن بۆ ناو پارتی رەگەزی خێربن، هەوڵبدەن برایەتی و تەبایی نێوان پارتی و یەکێتی و لایەنەکانی دیکە گەشە پێبدەن، ئەگەر دەمێننەوە بێگومان یەکێتی دۆستتان دەبێ، ئەگەر نا باوەشی یەکێتی کراوەیەوە، فەرموون بۆ ناو یەکێتی و دەرگە کراوەیە، ئێوە هەردووکتان دەبن بە ئەندامی مەکتەبی سیاسی، ئەو هەڤاڵانەی دیکەش هەموویان بەو پۆستەی لەناو یەکگرتندا هەیانە لە مەڵبەندو کۆمیتەکاندا جێگایان بۆ دەکەینەوە، هەندێکیان رەوانەی حکومەت دەکەین). من بەرسڤم دایەوەو گوتم: (زۆر سوپاسی هەستی بەڕێزتان دەکەین، ئێمە دەمانەوێ بمێنینەوەو درێژەپێدەری کاروانی خەباتی خۆمان بین، بەڵام بەپەرۆشەوە حەز دەکەین کە یەکێتیی نیشتمانیی کوردستان و لایەنەکانی دیکەش دۆست و هاوکارمان بن). ئیدی قسەو باسەکانمان لەسەر مانەوە چڕکردەوە. کاکە حەمە گوتی: (بەڕێز مام جەلال! ئێمە دەمانەوێ بمێنینەوە، بەڵام برادەرانی خۆمان لە رەفتاری یەکێتی نیگەرانن، گومانیان لە دۆستایەتی هەیە، بە کوردیەکەی لە یەکێتی دڵنیانین). بەڕێز مام جەلال بەو قسەیەی زۆر تووڕە بوو، گوتی: (کاکە حەمە دەنا برادەرانی ئێمەش لە مانەوەی تۆ دڵنیانین! پێیانوایە کە سەرەنجام دەچیتە ناو پارتی!). دیسانەوە من هاتمەوە نێو قسەکان و پێداگریم لەسەر مانەوەی خۆمان کرد. کاک محەمەدی حاجی مەحمود سەیرێکی منی کرد، دوو سێ جار بە چاو تێیگەیاندم کە باسی پڕۆتۆکۆل و رێککەوتنی نێوان یەکگرتن و یەکێتی بکەم، بەڵام من خۆم لە قەرەی ئەو بابەتە نەدا، بە ئاماژەیەک باسی ئەوەم کرد کە ئێمە بۆ ئەو کارە تەنیا نیو ملیۆن دینارمان هەیە، ئەویش لای کاکە حەمە دامانناوە. دواتر کاکە حەمە خۆی باسەکەی هێنا گۆڕێ، بەمەبەستی دڵنیابوون لە بودجەی حزبی، خوازیاربوو کە رێککەوتنێکی نووسراو لەنێوان هەردوولادا هەر ئێستا ئیمزا بکەین. ئەو داوایە بە دڵی مام جەلال نەبوو، بە تووڕەییەوە گوتی: (نا! ئێمە شتی وا ناکەین، ئێوە بۆ خۆتان دەمێننەوە نەک بۆ ئێمە! ئەگەر ئیرادەی مانەوەتان هەبوو، بڕیاری مانەوەتان دا، ئەوکات ئێمەو حکومەت و پارتیش رای خۆمان دەبێ و نائومێدتان ناکەین، ئێوە لەپێناو گەیشتن بەم رۆژە خەباتتان کردوە، قوربانیتان داوەو تێکۆشاون، ناکرێ ئێمە تێربین و ئێوەش برسی! ئەگەر پارە هەبوو بۆ هەموومان دەبێ، ئەگەر نەشبێ بۆ هەموومان نابێ، واتە پێکەوە تێرو برسی دەبین، بەڵام هیچ رێککەوتنێک ئیمزا ناکەین). 
	ئەو قسەیە کۆتایی بە دانیشتنەکەمان هێنا، لەهەمان کاتدا شەویش درەنگ داهاتبوو، مۆڵەتمان لە مام جەلال و هەڤاڵانی خواست و بەنیازی رۆیشتین هەڵساین. هەموومان هاتینە دەرێ، کاکە حەمە دەستی مام جەلالی گوشی و خواحافیزی کرد و لەگەڵ کاک حامی حاجی غالی و شێخ جەعفەر دوور کەوتنەوەو بە چپەدوو دەستیان بە قسەکردن کرد. کاتێک من دەستم خستە نێو دەستی بەڕێز مام جەلال و ویستم  خواحافیزی بکەم، گوتی: (بوەستە با دوو قسەت بۆ بکەم! برادەری عەزیز! ئێمە باشتر کاکە حەمە دەناسین بۆیە رێککەوتنی لەگەڵدا ناکەین. ئەو دەیەوێ رێککەوتنێکی لەگەڵ ئیمزا بکەم، بۆ لای جەنابی کاک مەسعودی ببات و پارەی پێوەربگرێ، من شتی واناکەم. دەستیش لەو پارەیەی بشۆ کە لەلای ئەوتان داناوە. ئەو برادەرە نە موڵکی یەکگرتنە، نە دەبێ بە موڵکی پارتی. نە هیواشمان پێی هەیە ببێ بە موڵکی کورد، چونکە لە روانگەی ئێمەوە ئەو ساغ بۆتەوەو بڕاوەتەوە، لەسەر داوای دۆستانی خۆی، ئەو دەڕوات! من ئەوە قسەی خۆم کرد، ئێوەش کەیفی خۆتانە، هیوادارم وا دەرنەچێ).  
	من ماڵئاواییم لە بەرێز مام جەلال و هەڤاڵەکانی دیکە کردو بەرەو لای سەیارەکە رۆیشتم. کاک عەلی بچکۆل کە خزمی نزیکی کاکە حەمەیە، کاتێک بینی من بەتەنیام، بەپەلە خۆی گەیاندە لای من و بە سووکە تکاو نیو تووڕەبوونێکەوە گوتی: (کاک رێکار تکات لێئەکەم واز لە کاکە حەمە بێنە! ئەو حەزی لێیە بچێتە ناو پارتی، بەڵام چونکە گفتی بەتۆ داوە ئیتر شەرم ئەکات، ئەیەوێ بیانۆیەک بدۆزێتەوەو خۆی لە دەستت دەرباز بکات). 
	لەڕێی گەڕانەوەماندا بۆ سلێمانی هەستم دەکرد کە کاکە حەمە حەز دەکات ئەو قسانەی بۆ بگێڕمەوە کە لەگەڵ بەڕێز مام جەلال کردبوومان. سەرەنجام لێمی پرسی کە دوو بەدوو چیتان گوت؟ منیش راشکاوانە ئەوەی گوترابوو بۆیم گێڕایەوە. ئەو خۆی تێکنەدا، بە سووکە خەندەیەکەوە گوتی: (ئەگەر موڵکی کەسانی دیکە بم، بە قسەیان دەکەم و دەچم بۆ ناو پارتی، بەڵام من بڕیارم داوەو دەمێنمەوە). ئەوێ رۆژێ دەگوترا کە دەزگەی ئیتلاعاتی ئێران زۆر دژی یەکێتیی نیشتمانیی کوردستان کاردەکات و دەیەوێ رۆڵی یەکێتی بچووك بکاتەوە، بۆیە دەیەوێ حزبی یەکگرتن بۆ ناو پارتی بچێ، چونکە بەوهۆیەوە تای تەرازووی هێز لە کوردستان دەگۆڕێ.  
	دووەمین کۆنگرەی حزبی یەکگرتن 
	سەرکردایەتی باڵادەست بۆ خۆی ئامادەکاری بۆ بەستنی کۆنگرە کرد و خۆیشی بە ئارەزووی خۆی ئەندامانی کۆنگرەی دەستنیشان کرد. سەرەتا بڕیاربوو لە هۆڵی میدیا کۆنگرە بەڕێوەبچێ. ئێوارەی رۆژی ١٣ی ئاب راگەیەندرا کە کۆنگرەکە لە هۆڵی رۆشنبیری دەبەسترێ، چونکە لە تەنیشت بارەگای مەکتەبی سیاسی حزبەو ئەندامانی کۆنگرە بەئاسانی دەیدۆزنەوە!! هەر ئەو ئێوارەیە کاک سامی بەدوای کاک عومەر حەسەن، بەرپرسی پاسەوانەکانی بارەگای رادیۆو تەلەفزیۆنی هەولێری ناردبوو. کاتێک ئەو گەیشتبووە لای کاک سامی، ئینجا ئەو مەفرەزەیەی کە پێشتر ئامادەکرابوو، رەوانەی بارەگا کرابوون و بە پێشمەرگەکانی دیکەیان گوتبوو ئەوە بە فەرمانی کاک سامی و کاک عومەر ئێوە ئەمشەو بڕۆنەوە بۆ ماڵەوە، چەکەکانتان لێرە بەجێبهێڵن و سبەی ئێوارە وەرنەوە. بەو شێوەیە رۆژێک پێش کۆنگرە بارەگای رادیۆو تەلەفزیۆنی هەولێر داگیرکرا.  
	بەیانی زوو چاوم بەکاک محەمەدی حاجی مەحمود کەوت و باسی  ئەوەم بۆ کرد کە دوێنێ شەو پێشمەرگەیان بۆ بارەگای رادیۆ و تەلەفزیۆن ناردووەو داگیریان کردووە. ئەو دڵنیایی کردمەوە کە بۆخۆی بە ئەنقەست ئەوەی پێشنیار بۆ کاک سامی کردووە، ئەوانەیشی کە چوونەتە ئەوێ گوێ لە قسەی کاک سامی راناگرن و تەنیا فەرمان لەخۆی( کاک حەمە) وەردەگرن!!.  
	بڕیاروابوو کاتژمێر ١٠ی رۆژی ١٤ی ئاب کۆنگرە دەست بەکارەکانی بکات، دواتر گوتیان کاتژمێر ١٢، پاشان بۆ کاتژمێر ١٤ واتە ٢ی پاش نیوەڕۆ دواخرا. سەرەنجام بەمەبەستی بەرێوەچوونی دووەمین کۆنگرە، زیاتر لە ٢٥٠ ئەندام لە هۆڵی رۆشنبیری کۆکرانەوە. لەنێو کۆنگرەکەدا هیچ لافیتەو پلاک کارتێک هەڵنەواسرابوو، شڕوشپڕێوی زۆری پێوەدیاربوو. دوای سروودی ئەی رەقیب، کۆنگرە کرایەوە. سەرکردایەتی باڵادەست بۆخۆیان شتێکیان بەناوی راپۆرت نووسی بوو، کاک ملازم کەریم هاتە سەر سەکۆی شانۆکەو دەستی بە خوێندنەوە کرد، هێشتا تەواوی نەکردبوو کە دەنگی ناڕەزایی ئەندامان بەرزبۆوە. گلەیی و گازاندەو رەخنە وەک لافاو هێرشی هێنا. ئەوەی دەچووە سەر شانۆ دژی ئەو راپۆرتەو نیازی سەرکردایەتی باڵادەست قسەی دەکردو جەختی لە مانەوەی حزبی یەکگرتنی کوردستان دەکردەوە، بەتایبەتیش مامۆستا سەلام گۆمەشینی زۆر راشکاوانە قسەی کردو گوتی:(دەمێکە دەزانین کە ئێوە بڕیاری خۆتان داوەو چاوتان لە پۆست و پایەی حکومەتە، فەرموون ئێوە بڕۆن و ئێمەش دەمێنیەوە. دەبێ لێرەدا بە دەنگدانی ئەندامان بڕیار لە چارەنووسی حزبی یەکگرتن بدرێ). دوای قسەکانی مامۆستا سەلام ، من و زۆر هەڤاڵی دیکەش ویستمان قسە بکەین، بەڵام کاک ملازم کەریم کە کۆنگرەکەی بەڕێوەدەبرد، بەبیانۆی ئەوەی کە درەنگەو هەواش گەرمە دانیشتنی ئەمڕۆ کۆتایی پێدەهێنرێ و بەیانی دەست بە کارەکانی کۆنگرە دەکرێتەوە. ئەوان کە پێشوەخت بڕیاری خۆیان دابوو، نەیاندەتوانی وەڵامی هەڤاڵان بدەنەوە، ئیدی بەو شێوەیە خۆیان لە رەخنەو گازاندە دەرباز کرد و نەیانویست چیتر گوێ لە رامانی ئەندامانی حزبەکەی خۆیان بگرن. 
	شەو من و کاک محەمەدی حاجی مەحمود، خاڵە حاجی، عومەر حەسەن، مامۆستا هادی و مامۆستا سەلام گۆمەشینی و چەند هەڤاڵێکی دیکە پێکەوە دانیشتین. داوا لە من کرا کە ئەمشەو شتێ بنووسم و بەیانی بیخوێنمەوە، باسی مانەوەی حزب بکەم و داواش بکەم کە ئەندامان دەنگ بە مانەوە بدەن. ئاکامی دەنگدان هەرچی بێ، ئێمە لەنێو کۆنگرە بمێنینەوەو درێژە بە کارەکانی خۆمان بدەین. 
	کاتژمێر ١٠ی رۆژی ١٥ی ئاب، زۆربەی ئەندامان لەنێو کۆنگرە ئامادە ببووین، کەچی لە ئەندامانی سەرکردایەتی تەنیا 'کاک محەمەدی حاجی مەحمود، مامۆستا هادی و من' لەوێ بووین. لەبارەگای مەکتەبی سیاسیەوە تەلەفۆنمان بۆ میوانخانەی کاک سامی کرد و هۆکاری نەهاتنی ئەوانمان پرسی، لەوەڵامدا کاک عەبدوڵڵا ساڵح پێیگوتین هەندێک میوانی تایبەت هاتوون، هەر ئێستا بەڕێ دەکەون و دێن. من و کاک محەمەدی حاجی مەحمودو  کاک عومەر حەسەن و مامۆستا سەلام لە حەوشەکە راوەستابووین و سەبارەت بە درێژەدان بە کۆنگرە قسەمان دەکرد. دیسان جەخت کرایەوە کە ئەگەر ئەندامانی دیکەی سەرکردایەتی دیکە هاتن یان نەهاتن، من بچم ئەوە بخوێنمەوە لە شەو رێککەوتنمان لەسەر کردبوو. ئێمە لەو قسانەدابووین کە کاک 'جەمیل بەگ' هات، وەک ئەوەی بیەوێ مژدەمان بداتێ، گوتی: (تەلەفۆنم لەگەڵ کاک دکتۆر مەحمود کردووە، داوای کردووە کە بچین بۆ ناو پارتی!!). هێشتا ئەو قسەکانی تەواو نەکردبوو، من یەخەم گرت و بەدرۆم خستەوە. ئاخر دوو رۆژ پێشتر کاک عومەر بۆتانی تەلەفۆنی بۆ کردبوو، ئەو داوای کردبوو کە بمێنینەوە، ئەویش لە نزیکترین کاتدا دێتەوە!!. بەوهۆیەوە دەمەقاڵێ لەنێوان من و کاک جەمیل بەگ دروست بوو. کاک محەمەدی حاجی مەحمود دەیویست رەوشەکە هێور بکاتەوە، لەوکاتەدا خاڵە حاجی لەگەڵ دووکەس کە بۆ من نەناسراوبوون، گەیشتن. ئیدی کاک محەمەدی حاجی مەحمودیان جیاکردەوەو بەچپەدوو کەوتنە قسە کردن. کات بەرەو دەمژمێر یازدە دەرۆیشت، هەموومان رێککەوتین کە بچینە ناو کۆنگرە، سەرەتا کاک محەمەد بچێتە سەر سەکۆ و باسی مانەوە بکات، دواتر من بچم و ئەوە بخوێنمەوە کە شەو لەسەری رێککەوتبووین. هەموومان چووینە ناو هۆڵەکە. لەوکاتەی کە کاک محەمەدی حاجی مەحمود لە شوێنی خۆی هەڵسا تا بۆ سەر سەکۆ بڕوات، هەریەکە لە بەڕێزان ملازم کەریم، خاڵەسەید کاکە و بروسک نوری شاوەیس هاتنە ناو هۆڵەکە و یەکسەر بۆ لای کاک محەمەدی حاجی مەحمود رۆیشتن، لەسەر پلیکانەکاندا پێیگەیشتن. کاک ملازم کەریم قۆڵی لە قۆڵی هەڵکێشا، ئیدی هەر چواریان لە پشتی پەردەکەدا دەستیان بە فسکەفسک کرد. نزیکەی پێنج خولەک بەو شێوەیە لە چاوەڕوانیدا ماینەوە. لەوکاتەدا کاکە حەمە هاتە بەردەم مایکرۆفۆن. زۆر بەوردی سەیری ئادگاریم کرد، سوور سوور هەڵگەڕابوو، دەتگوت کەسێکی بەناحەق کوشتووەو لێی پەشیمانە، بەڵام هێشتا هیچی لەدەم دەرنەهاتبوو، کە کاک بروسکە بە دوایدا هات و ئەویش گەڕایەوە. گەڕانەوەی کاکە حەمە بۆ پشت پەردەکە زەنگی بێبەڵێنی بوو. رووم لەو هەڤاڵانەی کە لەنزیک من دانیشتبوون کردو گوتم: (هەڤاڵان بابرۆین! بەڵێنی پەمەیی بەو برادەرە دراوە، گومانی تێدانیە کە دەڕوات). من و کاک عومەر حەسەن، سەردار بەرواری، مامۆستا سەلام، دکتۆر ئازاد و ژمارەیەک هەڤاڵی دیکە هەڵساینەوەو ویستمان هۆڵەکە جێبهێڵین. هێشتا هەر لەناو هۆڵەکەدابووین کە کاک محەمەدی حاجی مەحمود هاتەوە سەر شانۆو بە دەنگێکی پڕ لە شەرمەزاریەوە گوتی: (هەڤاڵان بڕیارماندا دەچین بۆ ناو کۆنگرەی پارتی و لەوێ کێشەکانی خۆمان چارەسەر دەکەین). ئیدی دەنگی ناڕەزایی هەڤاڵان بەرزبۆوە. قسەی ناحەز و نەشیاویش لەدەمی هەندێک هەڤاڵ بەرانبەر بە کاک محەمەدی حاجی مەحمود هاتە دەرێ. هەندێک بە ئاشکرا جنێویان دەدا. هەر لەوێدا هەندێک هەڤاڵ بەوەتۆمەتباریان کردم کە من  خۆشباوەڕم بۆیە متمانەم بە کاک محەمەدی حاجی مەحمود کردو پارەکەم پێدا، ئەویش گورزی خۆی وەشاند، هەم پارەکەی بردین و هەمیش بەهۆی ئەوەوە دەست بەسەر بارەگای رادیۆو تەلەفزیۆن داگیراوە. 
	دوای ئەوەی کە هۆڵی رۆشنبیریمان بەجێهشت، ئێمە (من، مامۆستا سەلام، عومەر حەسەن، دکتۆر ئازاد و چەند هەڤاڵێکی دیکە) چووینە ماڵی کاک دکتۆر ئازاد و لەوێ دوو راگەیاندراومان بەناوی 'دەستەی کادرانی نوێنەر لە دووەمین کۆنگرەی حزبی یەکگرتن'ەوە نووسی و جەختمان لەمانەوەو درێژەدان بە کاروانی خەبات کردەوە، هەر لەو راگەیاندراوەدا پیرۆزباییمان لەو هەڤاڵانەش کرد کە دەچنە ناو کۆنگرەی پاتی، لەهەمان کاتدا نامەی پیرۆزباییمان بۆ کۆنگرەی پارتی ناردو لێمانخواستن کە پێوەندی برایانەی نێوانمان پارێزراو و بەردەوام بێ.  لە بیرخەرەوەکەدا نووسیبوومان : (بەبڕواوە دووپاتی دەکەینەوە کە وەک هەمیشە دۆستی نزیکی لایەنەکانی بەرەی کوردستانی و پارتە خەباتگێڕەکەتان (پارتی دیموکراتی کوردستان) دەبین. هیوادارین ئەم بیرخەرەوەیە ببێتە سەرەتای دەستپێکردنی هاوکاری لەنیوانماندا). هەر ئەو رۆژە واتە ١٥-٨-١٩٩٣ بەیاننامەکان بۆ راگەیاندنی حزبەکان رەوانەکران، کەچی هیچیان ئاماژەیان پێنەکرد. 
	بەپێویستی دەزانم کە دەقی ئەو راگەیانداوە لێرەدا وەبیربهێنمەوە: 
	[ئەی جەماوەری بەشەرفی کوردستان! 
	وەکو لای هەمووان ئاشکرایە کە (حزبی یەکگرتنی کوردستان) لە رۆژانی ١٤و١٥/٨/١٩٩٣ دوومین کۆنگرەی خۆی لەشاری هەولێردا بەست، بەڵام دەڵێین بەداخەوە لەبیرو بۆچوونی سیاسیمان دا جیاوازیمان هەبوو، بۆیە ئێمە دەستەی کادیرانی نوێنەر لە کۆنگرەدا بڕیارماندا کە درێژەپێدەری بۆچوونی خۆمان بین و مانەوەی خۆمان رابگەیەنین. لەهەمان کاتیشدا پیرۆزبایی گەرم لەو هەڤاڵ و کادیرانە دەکەین کە ماوەیەک بەیەکەوە رێبواری یەک رێگەبووین، ئەوا ئەمڕۆ ئەوان بەبڕواوە بۆ یەکگرتن لەگەڵ برایانی پارتی دیموکراتی کوردستان هەنگاویان نا.. ئێمەش دووپاتی دەکەینەوە کە وەک  هەمیشە رێبواری کاروانی خەبات و رامانی سایسی خۆمان بین و باوەڕی تەواویشمان بە ئازادی بیروڕا و ئازادی رادەربڕین هەیە. بەدڵنیاییەوە دەری دەبڕین کە ئاواتەخوازین وەک جاران دۆست و هاوپەیمانی تەواوی لایەنەکانی سیاسی سەر گۆڕەپانی خەباتی کوردستان بین، بەتایبەتی ئەو هەڤاڵانەی بۆ ماوەی چەند ساڵێک لەیەک حزبدا هاوڕێ و هاوسەنگەرو هاوخەباتی یەکتربووین. 
	دەبا ئازادی بیروڕا سەنگی محەکی پەیوەندی نێوان لایەنەکان بێت. با لێکترازان لە ئاکامی رامانی سیاسی نەبێتە کوشتنی گیانی هاوڕێیەتی وهاوخەباتی. 
	هەر شەکاوە بێت ئاڵای ئازادی و دیموکراسی لە کوردستانی فیدراڵدا. 
	زیندوو بمێنێ رێبازی یەکگرتن بۆ راگرتنی ئاڵای شینی (حزبی یەکگرتنی کوردستان) کە ئەم رێباە وەدیهێنەری ئاوات و خواستەکانی چەوساوانی گەلی کورد و مایەی شانازی رۆڵەکانیەتی. 
	نەمری و سەربەرزی بۆ سەهیدانی رێگای رزگاری کوردو کوردستان. 
	نەمان و مردن بۆ داگیرکەرو دوژمنانی نەتەوەکەمان. 
	دەستەی کادیرانی نوێنەر لە کۆنگرەدا 
	١٥-٨-١٩٩٣]. 
	راستیەکەی لە نێو دووەمین کۆنگرەی حزبی یەکگرتندا دەنگدان لەسەر چارەنووسی حزب نەکرا، هەروەها هیچ بڕیارێک سەبارەت بە حزبی یەکگرتن دەرنەچوو. لەلایەکی دیکەوە  لە دووەمین رۆژدا سەرکردایەتی باڵادەست بۆ کۆنگرە نەهاتبوون، کەچی ئێوارەی ئەو رۆژە هەندێک ئەندامی سەرکردایەتی لە میوانخانەی کاک سامی کۆبوونەوەو بەلاغێکیان بڵاوکردەوە کە گوایە بڕیاریان داوە بۆ ناو کۆنگرەی پارتی دیموکراتی کوردستان دەچن.  
	گومانی تێدانیە ئەگەر کۆنگرەی هەر حزبێک دەست بەکارەکانی خۆی بکات، ئیدی ئۆتۆماتیک کۆمیتەی ناوەندی هەڵدەوەشێتەوە. مخابن ئەو بەڕێزانە فاولێکی یاساییان کرد، پێڕەوی ناوخۆی حزبیان پێشێل کرد و لە ئێوارەی دووەمین رۆژی کۆنگرەدا بەناوی کۆمیتەی ناوەندی حزب کۆبوونەوەو ئەو مافەشیان بە خۆیاندا کە بڕیار لە چارەنووسی حزب بدەن!! 
	رۆژی ١٦ی ئاب کۆنگرەی پارتی دیموکراتی کوردستان دەستی بەکارەکانی خۆی کرد، هەر ئەو رۆژە رادیۆی دەنگی رزگاری پەخشی ئاسایی خۆی دەستپێکرد. بەدرێژایی ئەو رۆژە چەندین جار بەیاننامەکانی'دەستەی کادرانی نوێنەر لە دووەمین کۆنگرەی حزبی یەکگرتن'دا خوێندرانەوە. 
	دوای هاوێربوونی حزبی یەکگرتن 
	رۆژی ١٥-٨-١٩٩٣ سەرکردایەتی باڵادەست نەهاتن بۆ ناو کۆنگرەی حزبی یەکگرتن، ئێمەش بەناوی دەستەی کادرانی نوێنەری دووەمین کۆنگرە راگەیاندراوێکمان بڵاوکردەوە  کە تێیدا پێداگری لەسەر درێژەپێدانی کاروانی خەبات و پاراستنی رامانی سیاسی تایبەت بەخۆمان کرابۆوە. لەهەمان کاتدا جەخت لەسەر پەیوەندی برایانە لەگەڵ لایەنە سیاسیەکانی کوردستان کرابۆوە. ئیدی لەو رێیەوە مانەوەو درێژەدان بە خەبات راگەیەندرا. چەند رۆژ دواتر، لە کۆبوونەوەی فراوانی کادران بڕیاردرا کە لەژێر ناوی حزبی رزگاریی کوردستان درێژە بە کاروانی تێکۆشانمان بدەین. هەرچەندە کە ئێمەو بەشێک لەو هەڤاڵانەی کە ساڵانێک پێکەوە لە یەک رێکخراوی سیاسیدا کارو تێکۆشانمان کردبوو، لەیەکتر هاوێرببووین و دابڕابووین، بەڵام هەر لە دەستپێکدا ئێمە بەڵێنمان دابوو کە نابێ هاوێربوون کاریگەری نەڕێنی لەسەر پەیوەندیەکانمان دابنێ. لەو روانگەیەشەوە لە راگەیاندراوەکەدا پیرۆزباییمان لەو هەڤاڵانەی پێشوومان کردبوو کە ماڵئاواییان لە حزبی یەکگرتن دا کردبوو. بەکوردیەکەی ئێمەیان بەجێهێشتبوو. ئازادانە بڕیاری چوونە ناو (پ.د.دک)یان دابوو. 
	لە ئێوارەی رۆژی ١٧-٨-١٩٩٢دا نامەیەکی کاک محەمەدی حاجی مەحمودم پێگەیشت، داوای کردبوو لە شارۆچکەی عەنکاوە یەکتر ببینین. ئەو ئەندامی کۆنگرەی پارتی بوو، بۆیە دیدارو قسەکردن دەربارەی پڕۆژەی پێشوو هیچ واتایەکی نەمابوو، بەڵام دیسانیشەوە رەتم نەکردەوە، وەڵامم بۆی ناردەوەو لێمنووسی کە ئەگەر دێتە ماڵەوە لە خزمەتدام، ئەگەر دێتە بارەگاش دیسان هەر لە خزمەت دام و خۆشحاڵ دەبم. دیارە ئەو بەڕێزە پێیوابووە کە هاتن بۆ ماڵ یان بۆ ئەو بارەگایەی کە تازە دامانناوەو باس لە مانەوە دەکەین، بۆ ئەو سەخت بووە و لەبەرژەوەندی ئەودا نەبووە، وایزانیوە بەگران لەسەری دەکەوێ، چونکە ئێمە پێمانوابوو کە نامە ناردنەکەشی بۆ مسۆگەرکردنی دەستکەوتی زیاترە، سەرەنجام هەواڵی نەناردەوە و دیداری نێوانمان سەری نەگرت و یەکترمان نەبینی. 
	دواتر زانیم کە بەهەر هۆیەک بووبێ لەنێو کۆنگرەی پارتیدا دڵی کاک محەمەدی حاجی مەحمود شکاوە، تۆراوەو هاتۆتە دەرێ. کورد گوتەنی خۆی گران کردووەو ویستویەتی بەو هەڵوێستەی بەدوایدا بچن و بیبەنەوە. راستیەکەیشی کاتێک نامەکەی ئەوم بۆ هات، پرس و راوێژم بەهەندێ هەڤاڵ کرد، ئەوان پێیانوابوو سیناریۆیە و دەیەوێ ئەو دیدارە بۆ بەرژەوەندی خۆی و قایمکردنی پێگەی خۆی لەنێو پارتیدا دەکار بکات، بۆیە بەباشیان نەزانی کە دیدارمان هەبێ و بەتووندیش دژی ئەوەبوون کە من بچم و سەردانی بکەم. دواتر زانیمان کە کاک نێچیرڤان بارزانی بە دوایدا چووە، ئەویش بەپێکەنیەوە رەگەڵی کەوتووەو بۆ ناو کۆنگرە گەڕاوەتەوە. 
	حزبی رزگاریی کوردستان لە کاتێکدا راگەیەندرا کە حزبەکانی هێڵی سێیەم لەژێر گوشار دابوون و هەوڵی تواندنەوەو هەڵلوشینیان دەدرا. راستیەکەی راگەیاندنی حزبی رزگاری ورەو هێزی بە حزبە گوشار لەسەرو هەڕەشە لێکراوەکان بەخشی. کادرانی حزبی یەکگرتن ئەوانەی داخبار و دڵشکاوبوون، نامەی پشتیوانیان بۆ ناردین و بەڵێنیان دا کە لەریزەکانی رزگاریدا درێژە بە تێکۆشان بدەن. رۆژی ٤ی ئەیلول من و مامۆستا سەلام گۆمەشینی سەردانی هەڤاڵانی سلێمانیان کرد. بۆ داواکردنەوەی ئەو نیو ملیۆن دینارەی کە بە کاک محەمەدی حاجی مەحمودم دابوو، بەپێویستمان زانی سەرێکی لێبدەین. بەبێ ئاگادارکردنەوە چووینە ماڵەکەی؛ پاسەوانەکانی کە ئێمەیان دەناسی زۆر بەرگەمیەوە پێشوازیان لێکردین. هەتا نەگەیشتینە ناو ژوورەکەیشی، کاک محەمەد ئاگای لەچوونی ئێمە نەبوو. وەژوور کەوتین و سڵاومان لێکرد، ئەویش زۆر بەگەرمیەوە پێشوازی لێکردین. دوای چاکوچۆنی و هەواڵپرسین، سەبارەت بە گێڕانەوەی پارەکە قسەمان لەگەڵدا کرد. ئەو وای پێشاندا کە هەمووی خەرج کردووەو پارەی لەدەستدانیە دەنا دەیداتەوە!! ئەوەندە هەژارانە دەدوا کە هێندەی نەمابوو ئەوەی لە گیرفانماندا هەیە دەریبهێنین و پێیبدەین!! دوایی گوتی: (فەرموون دوو سەیارە لەو مێک زەمینیانە کە لە حەوشەکەدا راگیراون، بۆ خۆتان ببەن). من پێمباشبوو، چونکە هەرهیچ نەبوایە بەشێکی دەگەڕاندەوە، کەچی مامۆستا سەلام رەتی کردەوەو پێیوابوو ئەگەر ئەو مێک زەمینیانە ببەین، ئیدی باقیەکەی نادرێتەوە. من زۆر پێداگریم کرد، بەڵام مامۆستا سەلام پەسندی نەکرد و نەچووە ژێربار. ئەگەر من بە تەنیا بوام، بێگومان پێشنیارەکەم پەسند دەکرد و ئەو دوو مێک زەمینیەم دەهێنا و بۆ راپەڕاندنی کاری راگەیاندن سوودمان لێوەردەگرتن. ماوەیەک لەلای ماینەوە، لە قسەکانیدا بێئومێدی پێوەدیاربوو، هەرچەندە کە سەرپەرشتیاری هەردوو لقی سلێمانی و کەرکوکی پێسپێردرابوو، بەڵام چونکە نەکرابوو بە جێگری سەرۆک نیگەران و دڵشکاو دەهاتە بەرچاوان. ئاکام هەستمان کرد کە نیازی چوونە پرسەی ناسیاوانی هەیە، بۆیە داوای مۆڵەتمان لێکرد و هاتینە دەرێ. لە حەوشەکەدا لەگەڵ کاک محەمەدی حاجی مەحمود راوەستابووین و دەمانویست سواری ئۆتۆمۆبیل بین کە کاک ملازم کەریم گەیشتە ئەوێ. هەرکە چاوی بەمن کەوت، بە پێکەنینەوە گوتی: (کاک رێکار! زۆر خۆت ماندوو کرد بەڵام کاکە حەمە گوێی لێنەگرتیت، ئێستاش ئەم هاتنەت بە خۆڕاییە و ناتوانێ هەڵی بخەڵەتێنیت!). شێوازی قسەکردنی کاک ملازم کەریم وەک هەمیشە تووندی و رەقی پێوە دیار بوو، بۆیە منیش بە تووندی وەڵامم دایەوە. قسەکانی من زیاتر ئەو بەڕێزەیان تووڕە کرد، بە دەنگێکی بەرز گوتی: (من ئێستا حاکمی سلێمانیم، ئەگەر ئارەزووم لێبێ رێتان نادەم پێ لە ئیمارەتەکەم بنێن!). دیارە لە کۆبوونەوەی کۆمیتەی ناوەندی پارتی دیموکراتی کوردستان- یەکگرتوو، کاک ملازم کەریم وەک بەرپرسی لقی سلێمانی پارتی دەستنیشان کرابوو، زۆریش کەیفی بە پۆستەکەی دەهات، هەر بەڕاستی خۆی لێگۆڕابوو، وایدەزانی کە جێنشینی میری بابانە!! دیسانەوە من بە رەقی وەڵامم دایەوەو پێمگوت: (جەنابی میر! ئاگات لە پانی و بەرینی هەبێ، چونکە گومانی تێدانیە کە رۆیشتنی ئێوە شەڕی براکوژی لێدەکەوێتەوە، لەگەڵ یەکەم فیشەکیش دەبێ رابکەیت و ئیمارەتەکەت بەجێبهێلیت). کاک محەمەدی حاجی مەحمودو مامۆستا سەلام هاتنە نێوانمان و ویستیان ئاراستەی قسەکانمان لێبگۆڕن. هەردووکمان بەنیوە گاڵتەوە قسەمان دەکرد، بەڵام ئەگەر ئەوان نەبوان لەوانەیە دڵ ئێشانی لێپەیدا بووایە.  
	کاک فازل جەلال هەڤاڵێکی خۆشەویست و هاوڕامانم بوو. هەرچەندە بەڵینەکەی نەبردبووە سەرو بە فەرمی لەگەڵ ئێمەدا نەمابۆوە، بەڵام دیسانیشەوە وەک هەڤاڵێکی حزبی رزگاری رەفتارمان لەگەڵدا دەکرد. متمانەی زۆرم پێیهەبوو. زۆربەی ئێواران یەکترمان دەبینی. لەسەر بەڵێنی پێشوەخت بڕیاربوو کە شەوی ٢٥ی ئەیلول لەو ماڵەی کە تێیدا دەحەسێتەوە، بچم و سەردانی بکەم، بەڵام ئێوارەکەی نامەیەکی بۆ ناردم و داوای لێکردم کە لە شوێنێکی دیکە یەکتر ببینین. سەعات بیست و یەک واتە نۆی شەو لە شوێنی دیاریکراو یەکترمان بینی، هەر لەناو ئۆتۆمۆبێل دانیشتین. هەواڵی پێدام کە ئاگام لەخۆم بێ، دواتر گوتی: (کاک سامی هەندێک کەسی راسپاردوە تا بێن چەکتبکەن و سەیارەکەت لێبسێنن!)، پێشنیاری کرد کە ئیتر لە دەرەوەی ماڵ یەکتر ببینین. زۆر سوپاسی کاک فازل جەلالم کردو بۆ بارەگا گەڕامەوە. هەر ئەو شەوە لەگەڵ هەڤاڵان دانیشتم و بابەتەکەم بۆ گیڕانەوە، دواتر بانگی بەرپرسی پێشـمەرگەکانم کرد و داوام لێکرد کە خۆی چاودێری ورد بەسەر رەوشەکەدا بکات، با لە حاڵەتی وریایی تەواودابن و رێ بەهیچ چەکدارێک نەدەن کە پێ لە ناو بارەگا بنێ. بەگوێرەی ئەو زانیاریانەی کە بە ئێمە درابوو، کاک شێروانە سووری کۆیە بۆ ئەنجامدانی ئەو کارە راسپێردرابوو، بۆیە نامەکەیم لێنووسی : (تۆ سۆسیالست بوویت و من و کاک سامییش پارتی گەل بووین، مافی ئەوەت نیە خۆت لە کێشەی نێوان هەڤاڵانی پێشووی پارتی گەل هەڵبقورتێنیت! ئەگەر هەر پێداگریش دەکەیت، فەرموو خۆتان تاقی بکەنەوە). هەروەها لەسەر داوای کاک 'فازل جەلال' نامەیەکیشم بۆ کاک سامی نووسی، کە شەش ساڵ هەڤاڵ و هاوڕێبازبووین و لە نزیکەوە پێکەوە حزبایەتیمان کردبوو. دوای سڵاو بەم رستانە درێژەم بە نامەکە دا: (ئەگەرچی بەهۆی حزبایەتی یەکترمان ناسی و ئێستاش حزبایەتی لەیەکتری دوورخستینەوە، بەڵام هەمیشە حەزم کردووە کە پەیوەندی برایەتی و هاوخەباتی لەنێوانماندا بمێنێ. هەمیشە وەک برایەکی گەورە سەیری تۆم کردووەو من لەلایەن خۆمەوە نامەوێ ئەو پەیوەندیە بپچڕینم) . هەروەها باسی چەک و سەیارەکەم کرد. لێمنووسی بوو کە لە دەستپێکی راپەڕیندا من و براکانم زیاتر لە ١٤٠ پارچە چەکمان بۆ پارتی گەل هێناوە و رادەستی مەکتەبی عەسکەری کراوە. لەکاتی دامەزراندنی بارەگای رادیۆو تەلەفزیۆنی هەولێر، ئێوە پێنج کلاشنکۆفتان بۆ ئەو پێشمەرگانە رەوانە کرد کە پاسەوانیان لە بارەگای رادیۆو تەلەفزیۆن دەگرت. دوو چەک لەلایەن پێشمەرگەکانی ئێوە وەرگیراونەتەوە، سێیەکەی دیکەش لەگەڵ ئێمە نین، جا ئەگەر دەتەوێ حیساب بکەین، بەڕێزتان ١٤٠ پارچەکە چەکەکە بۆ ئێمە بگێڕنەوە، منیش پێنج کلاشنکۆفەکەتان بۆ دەگێڕمەوە. هەروەها سەبارەت بە سەیارە لێمنووسی بوو، کاتێک ویستم سەیارەکەی خۆم بگۆڕمەوە، پێویستم بە هەشت هەزار دینار هەبوو، ئیدی بەبڕیاری هەمووان بڕی هەشت هەزار دینار لە دارایی حزبی یەکگرتن بۆ من سەرفکرا، بەڵام دیسانەوە ئەگەر ئەو هەشت هەزارەتان دەوێتەوە، من ئامادەم بیدەمەوە بەو مەرجەی کە ئێوەش ئەو سەیارەیە بـۆ مـن بـگـێڕنـەوە کـە لـە کـاتـی رزگـارکردنـی شــــاری کـەرکـوک لـە ٢١-٣-١٩٩١ گرتبوومان و  خرایە خزمەت بەڕێزتان و ئێوەش بە ٢٥ هەزار دینار فرۆشتبووتانەوە. 
	سێ رۆژ دواتر هەواڵیان پێدام کە شەوی چوار شەممە ٢٩-٩-١٩٩٣ سێ سەیارەی پڕ لە پێشـمەرگە کە گوایە هی کاک سەید عەبدوڵلا کەردزی بوونە بەدەورەی ماڵی ئێمەدا سوڕاونەتەوەو پرسیاری هاتن و چوونی منیان کردووە!! هەر دەمودەست تەلەفۆنم بۆ ماڵیان کرد، بەڵام لەماڵ نەبوو. دواتر سەبارەت بەو کێشەیە قسەم لەگەڵ بەڕێزیاندا کرد، ئەو دڵنیایی پێدام کە ئەوان دەست بۆ کاری لەو بابەتە نابەن و هەڤاڵێتی چەندین ساڵە بۆ خاتری دیتران تێکنادەن. کاک سەید عەبدوڵڵا دووپاتی کردەوە کە ئەوانەی رۆژێک لە رۆژان پێکەوە سۆسیالست بووینە تا هەمیشە وەک  براو هەڤاڵی یەکتر دەمێنینەوە. ئەو گوتی لەوانەیە کەسانی دیکە بووبن و بە ئەنقەست ناوی منیان هێنابێ. من سوپاسی هەڵوێستی کاک سەید عەبدوڵڵام کرد. دوای ئەو رووداوانە هیچ هەڕەشەو گوڕەشەیەک لەگۆڕێدا نەما، ئێمەش رەوشی ئاوارتەمان هەڵگرت. 
	لە رۆژانی دواتر مامۆستا مەلا حەسەن(حشع) بۆ گیڕامەوە: [چەند رۆژ لەمەوبەر، سەرکردایەتی پارتی و حزبی شیوعی لە هەولێر میوانی مام جەلال بووین، کاک مەسعود بارزانی لەناو جڤاتدا رووی لەمن کرد و گوتی: (مەلا حەسەن! ئەمڕۆ لە سەرێ رەشەوە بەڕێ کەوتم تا گەیشتمە ئێرە هەر گوێم لە رادیۆی رزگاری گرتبوو، رادیۆیەکی زۆر بەهێزەو شارەزایی باشیان لە راگەیاندندا هەیە، ئەوە هی ئەو برادەرانەن کە لە حزبی شیوعی جیابوونەتەوە؟). منیش بێڕاوەستان وەڵامم دایەوەو گوتم:(جەنابی کاک مەسعود!  هی هاوڕێیانی پێشووی ئێمە نیە، ئەوان ئەو توانایەیان نیە، بەڵکو هی حزبی رزگاریی کوردستانە، هی ئەو برادەرانەی حزبی یەکگرتنە کە ماونەتەوە). کاک مەسعود ئەو چاوەڕوانیەی نەبوو، بۆیە رووی  پرسیاری لە کاک سامی کردو گوتی: (کاک سامی! ئێوە گوتتان بەس رێکار ماوەتەوە، ئەویش بەتەنیا خۆیەتی و کاری سیاسی ناکات!!)]. 
	رۆژی ٢٧-٩-١٩٩٣ لەڕێی کاک فەرەنسۆ هەریریەوە دیداری کاک 'نێچیرڤان بارزانی'م بۆ رەخسا، زۆر بە وردی هۆکارەکانی  هەڵوەشانەوەی حزبی یەکگرتن، مانەوەی خۆمان و راگەیاندنی حزبی رزگاریی کوردستانم خستەڕوو؛ جەختم لە پەیوەندی لەگەڵ پارتی دیموکراتی کوردستان و لایەنە سیاسیەکانی کوردستان کردەوە. راشکاوانە باسم لە جیاوازی بیروڕاکرد. راستیەکەی من پێشبینی ئەوەم کردبوو کە لەماوەی داهاتوودا هەندێک لەو هەڤاڵانەی حزبی یەکگرتن کە چوونەتە ناوپارتی، ئەگەر ئەو پۆستانەی کە بۆی رۆیشتوون، پێیان نەدرێ، هەناسە سارد دەبن و وازدەهێنن. راشکاوانە ئەو پێشبینیەم خستەڕوو، بەڵام نەمویست ناوی ئەو کەسانە بهێنم.  
	گومانی تێدانەبوو کە خاڵەحاجی بەو هیوایە بۆ ناو پارتی رۆیشتبوو کە پۆستی بەرپرس یان جێگری دەزگەی پاراستن مسۆگەر دەکات، یان لانی کەم لە مەکتەبی پەیوەندیەکاندا کاری پێدەدرێ. هەروەها کاک محەمەدی حاجی مەحمود بەوە تامیکرابوو کە پۆستی جێگری سەرۆک یان سکرتێری پارتی وەبەردەکەوێ!! بەر لە رۆیشتن بەگوێیاندا چرپاندبوو کە مادام کاک مەسعود بارزانی سەرۆکە، دەبێ جێگر یان سکرتێر لە حزبی یەکگرتن بێ و کەسێکی سۆرانی بێ!! ئەوەش بەو واتایە بوو کە ئەو پۆستانە بۆ کەسێکی وەک کاک سامی نابن!. 
	راستیەکەی کاتێک ئەو دوو بەڕێزە ئەو پۆستانەی کەبۆی چووبوون، مسۆگەریان نەکرد، ئیدی بێهیوابوون. لەلایەکی دیکەوە بەهۆی مانەوەی ئێمە، بەتایبەتیش کاتێک راگەیاندنی حزبی رزگاریی کوردستان بڵاوکرایەوە، هەروەها زانیان کە بارەگا هەیەو رادیۆی دەنگی رزگاری رۆژانە بۆ ماوەی دوازدە سەعات پەخشی خۆی لە کاتژمێر هەشتی بەیانیەوە تا کاتژمێر هەشتی ئێوارە درێژە پێدەدات، بەکوردیەکەی کاتێک بینیان کە حزبی رزگاریی کوردستان لەسەر پێڕاوەستاوە، ئیدی ئەوانیش ترسیان شکا، ورەیان پەیداکردەوە. بۆ زیندووکردنەوەی حزبی سۆسیالستی کوردستان کە دووجاران سەری بڕابوو تێهەڵچوونەوە، وەجۆش و خرۆش کەوتنەوە. سەرەنجام دوو مانگ دوای راگەیاندنی حزبی رزگاری، ئەوانیش لە پازدەی مانگی تشرینی یەکەمی ١٩٩٣ خاڵە حاجی و کاک محەمەدی حاجی مەحمود بەکردەوە لە پارتی دیموکراتی کوردستان کشانەوەو زیندووکردنەوەی حزبی سۆسیالستی کوردستانیان ئاشكراکرد. 
	ژمارە نۆبەرەی رۆژنامەی 'رێگای رزگاری' لە رۆژی ١٧ی تشرینی یەکەمی ١٩٩٣ بڵاوکرایەوە، لە مانشێتدا جەخت کرابۆوە کە : 
	(حزبی رزگاری درێژەپێدەری خەباتی یەکگرتنە) 
	(دۆستایەتی و تەبایی ئەلف و بێی خەباتمانە) 
	هۆکاری ماڵئاواییکردن لە یەکگرتن 
	پێش رۆیشتنی سەرکردایەتی باڵادەست، بەردەوام گفتوگۆم لەگەڵ بەڕێزان کاک سامی، کاک محەمەدی حاجی مەحمودو کاک ملازم شوان دەکرد و هەوڵم دەدا لە نیازی هەڵوەشاندنەوەی حزبی یەکگرتن پەشیمانیان بکەمەوە. کاک محەمەدی حاجی مەحمود بەڵێن و پەیمانی دابوو کە دەمێنێتەوەو ناهێلێ ئاڵای شینی یەکگرتن بکەوێ و بسڕێتەوە!! کاک ملازم شوان بەهیچ کلۆجێک پاشگەز نەدەبۆوە، چۆن هەرزەکارێک ئاشقی کچێکی جوان دەبێ و ئامادەیە بۆ سووکە دیدارێک سەری خۆی لەڕێ دابنێ، ئەو بەڕێزەش ئاوابوو، ئاشقی پارتی ببوو. هەر جۆرە گفتوگۆو دانوستاندنێکی بۆ دواخستن رەت دەکردەوە، بەڵام کاک سامی ئارام و لەسەرخۆ گفتوگۆی دەکرد. بۆ هەڵوەشاندنەوەی حزبی یەکگرتن پاساوی دەهێنایەوە. 
	پاساوەکانی کاک سامی لەچەند خاڵێکدا چڕ دەبوونەوە: 
	١/ یەکێتیی نیشتمانیی کوردستان کە حکومەتیان لەدەستدایە ناهێلێن ئێمە گەشە بکەین و پێشبکەوین، لەخۆڕاوە دژایەتیمان دەکەن. 
	٢/ ژیان لەگەڵ ئەم هەڤاڵانە ((مەبەستی لە کاک ملازم شوان و کاک محەمەدی حاجی مەحمود بوو)) نەک هەر پڕ ئاستەنگ و زەحمەتە، بەڵکو مەحاڵە، بەهەر نرخێک بێ دەبێ خۆمان لە چنگیان رزگار بکەین. 
	٣/ بۆ دەربازبوون لە سیاسەتی فیفتی- فیفتی و چەسپاندنی دیموکراسی راستەقینە دەبێ حزبێکی گەورەتر لەوانی دیکە هەبێ. لە هەڵبژاردنی داهاتوودا ئەو حزبە زۆرینەی رەهای دەنگەکانی خەڵکی کوردستان بهێنێ و بتوانێ بە تەنیا حکومەت پێکبهێنێ. 
	سەبارەت بە پاساوی یەکەم: جیابوونەوەی کاک رەسول مامەندو نۆژەنکردنەوەی حزبی سۆسیالستی کوردستان کێشەو گرفتیان بۆ حزبی یەکگرتن دروست کردبوو. لەو کێشانەشدا یەکێتیی نیشتمانیی کوردستان پشتیوانی لە کاک رەسول دەکرد. هەروەها بەهۆی ئەوەی کە سەرۆکایەتی ئەنجوومەنی وەزیران لەدەست یەکێتیی دابوو، هەرکاتێ بودجەی حزبی یەکگرتن رابوەستایە، یەکسەر ڕووبەڕووی ئەوان دەکرایەوەو بەسیاسەتی (ی.ن.ک) دەبەسترایەوەو بەدژایەتیکردن و ناحەزی بۆ یەکگرتن لێکدەدرایەوە. لەلایەکی دیکەوە، یەکێتی زۆر شێلگێرانە پێداگری لەسەر هەڵگرتنی گومرگەکانی دەڤەری سلێمانی دەکردەوە. هەروەک لە پێشتر باسمان لێوەکردبوو کە زۆر نەمابوو لەسەر ئەو گومرگانە شەڕێکی خوێناوی هەڵبگیرسێ. کاک محەمەدی حاجی مەحمود کە هەرگیز دانی خێری بە بەڕێز مام جەلال و یەکێتیی نیشتمانیی کوردستان دانەدەنا، بەردەوام باسی پیلانی تیرۆرکردنی کاک سامی لەبن گوێیدا دەچرپاند و ترسی بۆ دروست دەکرد. هەمیشە وای پێشاندەدا کە ئەگەر هێزی چەکدار نەبووایە، دەمێک بوو کە کاک سامی و کاک محەمەدی حاجی مەحمود تیرۆرکرابوون!! ئەو دەیگوت هەرکاتێ هێزی چەکدارمان نەمێنێ، بەیەک سەعات دەمانگرن، دەیان تۆمەتمان بۆ هەڵدەبەستن و دادگەییمان دەکەن و ئیعداممان دەکەن!! راستیەکەشی یەکێتیی نیشتمانیی کوردستان لێرەو لەوێ کاک محەمەدی حاجی مەحمودیان بە کلکی ئێران تۆمەتبار دەکرد، واشیان بڵاودەکردەوە کە کاک سامی پەیوەندی لەگەڵ سەدام حوسێن و کاک محەمەدیش پەیوەندی لەگەڵ عەلی حەسەن مەجید هەیە. ئەو قسانە بۆ هەردووکیان دەگەڕانەوە. تۆمەتبارکردنی کاک محەمەدی حاجی مەحمود هەندێ راستی تێداهەبوو، چونکە مانگانە سەردانی ئێرانی دەکرد و لەگەڵ بەرپرسانی باڵا کۆدەبۆوە. دەگوترا کە چەک و ئەرزاق دەهێنێ. یەکێتی ئاگای لەو سەفەرانە هەبوو کە کاک محەمەدی حاجی مەحمود بۆ بەغداد کردبووی، دەیزانی کە نامەی بۆ عەلی حەسەن مەجید نووسیوە و وەڵامی بۆ هاتۆتەوە. هەروەها لەکاتی گفتوگۆی بەرەی کوردستانی لەگەڵ رژێمی بەغداد، چەند جارێک کاک سامی لەگەڵ شاندی بەرە چووبووە بەغداد، جارێکیش بەتەنیا بەبیانۆی نەخۆشی سەفەری بەغدای کردبوو، چاوی بەسەدام حوسێن کەوتبوو، هەروەها پەنجاوپێج ملیۆن دیناریشی بە دیاری بۆ رەوانە کرابوو، بەڵام ئەوانە پێش هەڵبژاردنی پارلەمان و پێش دامەزراندنی حزبی یەکگرتن بوون. ئەوێ رۆژێ کاک سامی دەیزانی کە رژێمی عێراق دیاری بۆ هەریەکە لە کاک مەسعودو مام جەلال ناردووە. دەگوترا کە رژێمی بەعس بڕی چوارسەدو هەشتا ملیۆن دینار بۆ پارتی و چوارسەد ملیۆنیشی بۆ یەکێتی ناردووە!. 
	لێرەدا جێی خۆیەتی ئاماژە بە دوو روواوی دوای راپەڕین بکەم. کاتێک لایەنەکانی بەرەی کوردستانی بارەگای خۆیان لەنێو شارەکانی باشوور دانا، کادرانی یەکێتیی نیشتمانیی کوردستان چاویان لەسەر پارتی گەل بوو. کاک عەلی شامار، جەمالە رەش و دەیان کادری دیکە هاتنە نێو ریزەکانی پارتی گەل. لەو رۆژانەدا کاک حامی حاجی غالی داوای دیداری کاک سامی کردبوو. لەوێ گوتبووی کە من راسپێردراوم بێم بۆ ناو پارتی گەل تا ئێوە بکوژم، بەڵام من دەستی خۆم بەخوێنی کەس سوور ناکەم، راستگۆیانە دەڵێم کە دەمەوێ بەراستی ببمە پارتی گەل. دەگوترا کە کاک سامی هەندێک هاوکاری کردبوو. کاک سامی دەیگێڕایەوە کە سوپاسی کردووەو پێیگوتووە لەبەر رێزی مام جەلال و لەبەر ئەو رێککەوتنەی کە لەنێوان هەردوولادا هەیە و ناتوانین چیتر کادر و پێشمەرگەی یەکتر وەبگرین!! ئیتر کادرانی یەکێتیی وەرناگرین و ئەوانیش کادرانی ئێمە وەرناگرن. دیارە ئەو رووداوەش کاریگەری نەرێنی لەسەر کاک سامی بەجێهێشتبوو. جارێکی دیکە لە ساڵی ١٩٩١ کاتێک کاک سامی لەبەغداد دەگەڕایەوە، هەواڵمان بۆ هات کە هێزێکی یەکێتیی نیشتمانیی بەنیازە بچێتە نزیک قوشتەقە، هەر کاک سامی بێتەوە یەکسەر بیگرن یان دەسترێژی لێبکەن و بیکوژن. ئێمە لە پارتی گەل لە سەرچاوەی هەواڵەکە بەگومان بووین، بەڵام دیسانەوە پەیوەندیمان بە بەڕێز 'مام جەلال'ەوەکرد، ئەویش بێئاگایی خۆی پێشانداو بەڵێنیدا کە گیانی پارێزراو دەبێ و رێ نادەن هیچ پێشمەرگەیەکی یەکێتیی هەڵەو تاوانی لەو بابەتە بکات.  
	ئەوێ رۆژێ کە کاک سامی لە بەغداد دەگەڕایەوە، دەنگۆی ئەوە هەبوو کە کاک سامی پارەی لەگەڵ خۆیدا هێناوە، بەرپرسانی یەكیتی و سۆسیالست لە هەولێر پلانڕێژی ئەوەیان کردبوو کە مەفرەزەیەکی هاوبەشی (ی.ن.ک) و (ح.س.ک) بەسەرپەرشتی کاک 'سەفین مەلاقەرە، رێباز و سەید عەبدوڵڵا کەردزی' بچنە نزیک قوشتەپە، لەوێ کێشە بۆ کاک سامی دروست بکەن، لانی کەم ئەو پارەو چەکانەی کە پێیەتی لێیبسێنن و بۆخۆیان بیبەن، بەڵام ئێمە 'کاک سامی'مان لەو مەترسیە ئاگادار کردبۆوە، بۆیە کاک سامی پێش کاتی دیاریکراو هاتەوە، پارتی گەلیش مەفرەزەیەکی بۆ پێشوازی ئامادە کردبوو، کاتێک کاک سامی گەیشتەوە ناو بارەگای هەولێر، ئینجا ئەوان پێیانزانی، ئیدی کار  لەکارترازاو سیناریۆکە سەری نەگرت. بێگومان ئەو رووداوەش لە هزری کاک سامیدا نەسڕابۆوەو شوێنەواری هەر دیاربوو. لەهەمووش  خراپتر ئەو هەڕەشەو قسەوقسەڵۆکانە بوو کە بەردەوام بەناوی سەرکردەکانی یەکێتیی نیشتمانیی کوردستانەوە لەلایەن هەندێک کەسی دەڤەری سلێمانی بۆ کاک سامی دەگوازرانەوە، لەوانەیە هەر هەموویان هەڵبەستراوبووبن، یان بەمەبەست ئەو کارانە ئەنجام درابن. بەتایبەتیش زانیاری ئەو چۆلەکانی کە گوایە لەناو یەکێتیی نیشتمانیی کوردستاندا کار بۆ کاک محەمەدی حاجی مەحمود دەکەن! زانیاری و هەواڵەکانی ئەوان هەمیشە تۆقێنەرو رووخێنەر بوون. بەکوردیەکەی بە بەرنامە هەرەسەو مەترسیەکانیان لەسەر گیانی کاک سامی چڕتر دەکردەوە. 
	سەبارەت بە پاساوی دووەم: پێکهێنانی دەستەی سەرۆکایەتی بۆ دەربازبوون لەو قەیرانەبوو کە لە دوای تەواوبوونی کارەکانی یەکەمین کۆنگرەی حزبی یەکگرتن بەرۆکی کۆمیتەی ناوەندی گرتبوو، بەڵام پێکهێنانی ئەو دەستەیە لە دواییدا بوو بە شێرپەنجەو جەستەی یەکگرتنی تەنیەوە. کاک ملازم شوان ئەندامی دەستەی سەرۆکایەتی بوو، تێکۆشەرێکی ماندوونەناس بوو، بەڵام لەلایەن هاوبیرانی پێشووی خۆیەوە بەهەند وەرنەدەگیرا، کەچی رکابەری لەگەڵ کاک سامیدا دەکرد و دەیویست لەهەموو شتێکدا وەک ئەو بێ. کاک سامی تێکۆشەرێکی لێهاتوو، سەرکردەو نووسەرێکی بەتوانابوو، پێوەندیێکی بەربڵاوی لەگەڵ کەسایەتیە ناسراوەکانی جیهاندا دروست کردبوو، رەگەزنامەی بەریتانی هەبوو، زمانی ئینگلزی و عەرەبی زۆر لە کوردی باشتر دەزانی، کەچی کاک ملازم شوان کێبەرکێی لەگەڵدا دەکرد. نەک هەر کێبەرکێیەکی رووت، بەڵکو شێوازی دژایەتی وەرگرتبوو. واتە نامەی کاک سامی نەدەخوێندەوەو خۆی بە سەرکردەو رابەر دەزانی!!. کاک محەمەدی حاجی مەحمودیش بەهۆی ئەو هێزە چەکدارەی کە هەیبوو، هەروەها بەهۆی پێوەندیە تایبەتیەکانی لەگەڵ کۆماری ئیسلامی ئێران، ئەگەرچی لەپێشچاواندا رێزی لەکاک سامی دەگرت، بەڵام خۆی بە سەرکردەی تەکانە دەزانی. نامەی کەسی نەدەخوێندەوە؛ بە ئارەزووی خۆی بڕیاری دەدا، بەمەبەستی تامیکردن چەکی بە فەرماندەکانی پێشمەرگە دەدا؛ سەردانی ئەملاو ئەولای دەکرد. فەرمانی بە کۆمیتەی پارێزگای سلێمانی و کەرکوک دەکرد. راستیەکەشی ئەو دوو پارێزگایەی هەر بە موڵکی خۆی دەزانی!! لەلایەکی دیکەشەوە هەم گومرگی تایبەتی بۆ خۆی دانابوو، هەمیش کاتێک پێشمەرگەکانی ئەو، کێشەو گرفتیان لەگەڵ حکومەت بۆ دروست دەبوو، قاپی حزبی یەکگرتنی دەگرتەوە. بەوهۆیانەوە کاک سامی زۆر تەنگەتاو ببوو، خۆی بە هاوشانی ئەوان نەدەزانی و دەیویست بەهەر نرخێک بێ لەو دووانە رزگای بێ. 
	سەبارەت بە پاساوی سێیەم: کاک سامی  بەحوکمی ئەوەی لە بەریتانیا خوێندبووی، وڵاتانی ئەوڕوپای بینی بوو، ئاگای لە پێکهێنانی حکومەتەکان هەبوو، پێیوابوو کە دەبێ سەنگەری دەستەڵات و ئۆپۆزیسیۆن لەیەکتر هاوێر بکرێن. ئەو دژی سیاسەتی فیفتی بە فیفتی بوو، یەکەمین کەسیش بوو کە ئەو دەستەواژەیەی بەکار هێنا. لە وتارێکدا گوتی (فیفتی- فیفتی، لە فەراش هەتا شورتی)، بەهۆی سیاسەتی پەنجا بەپەنجا سەبارەت بە داهاتوو ترسی لێنیشتبوو. راشکاوانە دەیگوت دەبێ لەهەڵبژاردندا کۆتایی بەو رەوشە بهێنرێ. ئەوەی زۆرینەی کورسیەکانی پەرلەمان دەهێنێ بۆی هەبێ کابینەی حکومەت پێکبهێنێ و کەمینەش رۆڵی ئۆپۆزیسیۆن کایە بکات. هەڵبەت دۆستە بیانیەکانیشی بۆ ئەوە رێنوێنیان دەکرد. جارێکیان میوانێکی ئینگلزی هاتبوو، منیش لەوێ دانیشتبووم، کابرای ئینگلیز وەک رۆژنامەوان خۆی دەناساند، بەڵام پێموابوو ئەرکێکی دیکەی هەبوو، زۆر راشکاوانە داوای لە کاک سامی کردو  گوتی: بۆ ئەوەی داهاتوو مسۆگەربێ، دەخوازم هەوڵی یەکگرتن لەگەڵ پارتی بدەن. 
	لەلایەکی دیکەوە، ئەوەی من ئاگادار بم، کاک سامی زۆر رێزی کاک عوسمانی برا گەورەی دەگرت و بەتەواوی لەژێر کاریگەری ئەو دابوو. ئەویش لە خەمی ئاشتی لەگەڵ بنەماڵەی بارزانی دابوو. ئەو پێیوابوو ئەگەر کاک سامی نەچێتەوە ناو پارتی ئەو ناحەزیە نابڕێتەوە و تا قیامەت هەر دەمێنێتەوە. ئەو دەیگوت کە ئێستا کاریگەری نەرێنی دروست کردووە، لەوانەیە لە داهاتوودا ئاکامی خراپی لێبکەوێتەوە، بەتایبەتیش کە حزبی یەکگرتن بەو پێکهاتەی کە هەیەتی نابێتە حزبێکی گەورەو وەکو پێویست کاریگەری نابێ، بۆیە باشترین چارەسەر بۆ ئاشتبوونەوە ئەوە کە کاک سامی بۆ ناو پارتی بگەڕێتەوە. 
	وەک ئاشكرایە کاک سامی سکرتێری قیادە موەقەتە بوو، ساڵی ١٩٧٩ وازی لە پارتی هێناو دواتریش لە ٢٦-٧-١٩٨١ پارتی گەلی دامەزراند، بەوهۆیەوە بەشێک لە ئەندامانی سەرکردایەتی پارتی دژایەتیان دەکرد. هەرچەندە کە کاک سامی رێزی زۆری بۆ مەلا مستەفای بارزانی هەبوو، هەمیشە وەک مامۆستایەکی خۆی باسی لێوە دەکرد؛ هەروەها لێبڕاوانە بۆ باشکردنی پێوەندی لەگەڵ پارتی هەوڵی دەدا، لەبەرەی کوردستانیشدا پارتی گەل و پارتی دیموکراتی کوردستان هاوپەیمان بوون، بەڵام دیسانیشەوە ئەو ئەندامانەی سەرکردایەتی پارتی وازیان لە دژایەتیکردنی کاک سامی نەدەهێنا. لەکاتی بانگەشەی هەڵبژاردنی ئەنجوومەنی نیشتمانی لە ئایاری ١٩٩٢دا لە شاری دهۆک، لەکاتێکدا کە لە کۆبوونەوەیەکی فراوانی جەماوەری قسەی دەکرد، ئەوان خەڵکیان لێهاندا و سووکایەتیان پێکرد. کاک سامی پێیوابوو کە ئەگەر بچێتە ناو پارتی، دەبێتەوە بە بەرپرسی ئەو کەسانە، بەوشێوەیەش تۆڵەی خۆی لەوان دەکاتەوە. 
	وێڕای ئەوانەشەوە، سامانی سێ حزبەکەی پێشوو لەلایەن چەند کەسێکەوە شاردرابوونەوە، بەوهۆیەوە حزبی یەکگرتن بێسامان مابۆوە، ئەوەش قەیرانێکی دارایی گەورەی بەرهەم هێنابوو، حکومەتی هەرێمی کوردستانیش لە پێدانی سلفە بە حزبەکان کەمتەرخەم بوو، هەروەها خۆگنخاندنی پەرلەمان لە دەستنیشانکردنی بودجەی حزبەکان هۆکارێکی کاریگەربوو تا سەرکردایەتی حزبی یەکگرتن بیر لە خۆدەربازکردن بکاتەوە، چونکە سەرکردایەتی ئەوەی بە گەمارۆی ئابووری و بڕینی قوتی تێکۆشەران لێکدەدایەوە. جارێکیان ملازم کەریم گوتی: (ئێمە تەمەنی گەنجی خۆمان بۆ ئەم حکومەتە تەرخان کرد، ئەویش بۆتە باوەیارەو بەس دایکمانی دەوێ، بە خنکاندنی ئێمەش خۆشحاڵ دەبێ!). 
	من پێموایە ئەو خاڵانەی ئاماژەیان پێکرا، هۆکاری سەرەکی بوون و وایان لە کاک سامی کرد کە ماڵئاوایی لە حزبی یەکگرتن بکات و بۆ ناو پارتی بگەرێتەوە. 
	بەڵگەنامەکان 
	بروسکەی کاک سامی ، ئەمینداری گشتی پارتی گەل بۆ بەڕێزان کاک مەسعود و مام جەلال سەبارەت بەو رێگریانەی لە بانگەشەی هەڵبژاردندا لێی کراوە. 
	رۆژی ١-١٠-١٩٩٢، ئەندامانی دەستەی سەرۆکایەتی نامەیەکی هاوبەشیان بۆ سەرفکردنی یەک ملیۆن و پێنج سەدو پەنجا هەزار دینار رەوانە کرد، نامەکە بەدەستی کاک سامی نووسراوە، واژۆی کاکە حەمەو کاک ملازم شوانیشی لەسەرە. 
	ئەو وەسلەی کە بڕی ٢٠٠ هەزار دینار بۆ کۆمیتەی پارێزگای هەولێر لە ١-١٠-١٩٩٢ سەرفکراوە. 
	نامەی مامۆستا سەعد عەبدوڵڵا، بەرپرسی کۆمیتەی پارێزگای هەولێر بۆ مەکتەبی سیاسی حزبی یەکگرتن سەبارەت بە پێداویستی کۆمیتەی پارێزگای هەولێر و دەزگای رێکخراوە جەماوەریەکان و شەهیدانی هەولێر. 
	نامەی کاک ملازم کەریم سەبارەت بەو پێنج سەد هەزارەکەی کە دەبوایە دارایی پاسۆک رەوانەی بکات. لەوێدا ئاماژەی پێکراوە کە سێ سەد هەزاریان بە کۆمیتەی پارێزگای سلێمانی داوەو دوو سەد هەزاریشی رەوانە کردووە. 
	نامەی بەڕێز مامۆستا رۆژ لەپێوەند بە دەزگای دارایی 
	بڵاوکراوەی دەزگای رێکخستنی ناوەندی سەبارەت بە بڕیارەکانی بەرەی کوردستانی 
	رۆژنامەی سورێن کە بەناوی حزبی یەکگرتن دەرچووە 
	رۆژنامەی گەل دوای پێکهێنانی حزبی یەکگرتنی کوردستان 




